
მონათლულია მამის, ძის და სულიწმიდის სახელით. სულიწმიდა ნახსენებია აქ მამის და ძის თანასწორად და აქ არაფერია გასაკვირი. მეშვიდე დღის ადვენტისტთა ეკლესიის მრწამსის საფუძვლების მე-5 პუნქტი ასე ჟღერს: "შექმნის, გარდაქმნისა და დახსნის დროს მარადარსებული ღმერთი სული მოქმედებდა მამასა და ძესთან ერთად. იგი შთააგონებდა ბიბლიის შემქმნელებს. იგი ქრისტეს ამქვეყნიურ ცხოვრებას აღავსებდა აუცილებელი ძალით. სული იზიდავს და არწმუნებს ადამიანებს;  და მათში, ვინც უპასუხებს მის ზემოქმედებას, განაახლებს და აღადგენს ღვთის ხატებას. იგი, რომელიც გამოგზავნეს მამამ და ძემ, რათა მუდამ იყოს ღვთის შვილებთან, ეკლესიას ანიჭებს სულიერ ნიჭებს და აძლევს ძალას ქრისტეს დამოწმებაში და, წმიდა წერილის თანახმად, ადამიანებს მოძღვრავს ნებისმიერ ჭეშმარიტებაში".

მიუხედავად ამისა, როცა ვკითხულობთ ბიბლიას, კერძოდ კი, ძველ აღთქმას, ნათლად ვხედავთ მამა ღმერთის უშუალო მოქმედებას. მისი საქმეები ყველგან ჩანს. ახალ აღთქმაში, განსაკუთრებით კი სახარებებში, კვლავ და კვლავ, ვკითხულობთ იესოს, ძე ღმერთის მუშაობისა და მოქმედების შესახებ. ახალი აღთქმის მთავარი თემა არის ქრისტეს სიცოცხლე, სიკვდილი და მისი ზეცაში მსახურება. 

მამისა და ძის საქმიანობისაგან განსხვავებით, სულიწმიდის მოქმედება არც ისე ნათლად არის ნაჩვენები ორივე აღთქმაში და ამას თავისი მიზეზები აქვს. სულიწმიდას არ სურს იყოს ყურადღების ცენტრში. მისი როლი მდგომარეობს სცენის მიღმა ყოფნაში. მამა და ძე უფრო ნათლად ჩანან წმინდა წერილში, ვიდრე სულიწმიდა. ეს კი იმიტომ, რომ სულიწმიდის მიზანია, მიუთითოს არა საკუთარ თავზე, არამედ იესოზე და იმაზე, თუ რა გააკეთა მან ჩვენთვის.

სულიწმიდის მსახურების შესწავლისას დავინახავთ, თუ რა მნიშვნელოვან როლს ასრულებს იგი ჩვენს ქრისტიანულ გამოცდილებაში. სულიწმიდა, რომელიც თავად არის ღმერთი,  ღმერთს იცნობს უკეთესად, ვიდრე სხვა ვინმე. აქედან გამომდინარე, მას შეუძლია ღმერთზე მოგვცეს სარწმუნო და საიმედო ცნობები. წარსულში სულიწმიდამ შთააგონა ბიბლიის მწერლები და დღეს მოგვიწოდებს, შევისწავლოთ მათი უწყება. სულიწმიდა გვარწმუნებს, რომ ხსნა მოგვეცემა იესო ქრისტეს მეშვეობით (რომ. 8:16) და იგი მოწმობს ღვთის საქმიანობის შესახებ ჩვენში (იხ. 1იოან. 3:24). სულიწმიდა ასევე განგვწმედს ცოდვებისაგან. "მაგრამ განიბანეთ, მაგრამ წმიდა გახდით, მაგრამ გამართლდით ჩვენი უფლის იესო ქრისტეს სახელით და ჩვენი ღვთის სულით" (1კორ. 6:11). მთელი ჩვენი ცხოვრების განმავლობაში სულიწმიდა ხელს უწყობს ჩვენს ზრდას სიწმიდეში, როდესაც ჩვენში წარმოქმნის სულის ნაყოფებს: "სიყვარულს, სიხარულს, მშვიდობას, სულგრძელებას, სახიერებას, სიკეთეს, ერთგულებას, სიმშვიდეს, თავშეკავებას" (გალ. 5:22,23).

"სულის მოქმედებას ადამიანის განახლება უნდა გამოეწვია, ვინაიდან ამის გარეშე ქრისტეს მიერ გაღებული მსხვერპლი ამაო იქნებოდა. ბოროტების გავლენა თანდათან უფრო ძლიერდება საუკუნეთა განმავლობაში და ადამიანებიც გასაოცარი მზადყოფნით ემორჩილებიან და ემსახურებიან სატანას. ცოდვასთან ბრძოლა მხოლოდ წმიდა სამების მესამე პიროვნების, სულიწმიდის მეშვეობითაა შესაძლებელი, რომელიც ვლინდება არა სახეშეცვლილი ენერგიის სახით, არამედ ღვთიური ძალის მთელი სისავსით, რომელიც განწმედს და გარდაქმნის ადამიანის გულს. სული მოქმედს ხდის ყოველივეს, რაც კაცობრიობის გამომსყიდველმა გააკეთა." (ქრისტე - წუთისოფლის იმედი, გვ. 671; კურსივი ჩამატებულია).

რადგან სულიწმიდა ასეთი მნიშვნელოვანია მორწმუნე ადამიანის ცხოვრებაში, ამ კვარტლის გაკვეთილები დაგვეხმარება უკეთ შევიცნოთ ის ძღვენი, რომელიც მოგვეცა მასში.

ფრენკ მ. ჰაზელი, ფილოსოფიის დოქტორი, ავსტრიაში ბეგენჰოფერის სემინარიაში ხელმძღვანელობს ღვთისმეტყველების ფაკულტეტს, ასევე ელენ უაითის ნაშრომების ცენტრს. 2009 წელს მეუღლე კიბოთი გარდაეცვალა. მას შემდეგ იგი ცდილობს შეიმეცნოს ღვთის ყოველდღიური წყალობა და საკუთარ ცხოვრებაში გრძნობს სულიწმიდის გარდამქმნელ ძალას, სიმშვიდესა და მშვიდობას.

გაკვეთილი 1                                                                                  31 დეკემბერი - 6 იანვარი
სული და სიტყვა
გამოსაკვლევად შემოთავაზებული ბიბლიური მუხლები: 2პეტრ. 1:19-21; 1კორ. 2:9-13; ფს. 118:160; იოან. 17:17.

სამახსოვრო მუხლი: "მთელი წერილი ღვთივსულიერია და სასარგებლოა სასწავლებლად, სამხილებლად, გამოსასწორებლად, დასარიგებლად სიმართლეში. რათა სრულყოფილი იყოს ღვთის კაცი, ყოველი კეთილი საქმისათვის განმზადებული" (2ტიმ. 3:16,17).

წმიდა წერილის დანიშნულება განპირობებულია იმით, რომ იგი წარმოადგენს ღვთის სიტყვას, რომელიც კაცობრიობას გაეხსნა სულიწმიდის საქმიანობის მეშვეობით. ბიბლიაში სულიწმიდა აღნიშნავს ღვთის ნებას და გვიჩვენებს, თუ როგორ უნდა ვიცხოვროთ მისთვის სასურველი ცხოვრებით.

მაგრამ სულიწმიდის ძალა არ გამოაშკარავებულა მხოლოდ შორეულ წარსულში, ბიბლიის დაწერის პერიოდში. იგი დღესაც მჭიდროდ არის დაკავშირებული ღვთის სიტყვასთან ბევრი სხვა მნიშვნელოვანი ასპექტით. წმიდა წერილის შესწავლისა და გაანალიზების პროცესში გვჭირდება სულიწმიდის ხელმძღვანელობა. ზუსტად ეს ღვთაებრივი სული აღძრავს ჩვენში ღვთის სიტყვის შესწავლისა და ნასწავლის ჩვენს ცხოვრებაში გამოყენების სურვილს. ამგვარად, სული მოქმედებს დაწერილი სიტყვის დახმარებითა და საშუალებით, რათა ვიქცეთ ქრისტეში ახალ ქმნილებად.

ამ კვირის განმავლობაში განვიხილავთ სულიწმიდის საქმიანობას წმიდა წერილის მიხედვით. 

კვირადღე                                                                                                                    1 იანვარი
სულიწმიდა და გამოცხადება
რისი წყალობით შეიძლება იყოს დარწმუნებული ღმერთი იმაში, რომ მისი ნება სარწმუნოდ გადაეცა დაცემულ კაცობრიობას?

ღვთაებრივი გამოცხადების მიღების პროცესში ადამიანებს სჭირდებათ დახმარება იმისგან, ვინც უცხადებს მათ ინფორმაციას, რომელიც ჩვენ, როგორც შექმნილმა და დაცემულმა არსებებმა, არ შეგვიძლია ვიცოდეთ საკუთარი თავის შესახებ. სულიწმიდა გვასწავლის ჭეშმარიტებებს, რისი ცოდნაც ჩვენთვის სასიცოცხლოდ მნიშვნელოვანია (იხ., მაგალითად, დან. 2:19-23); მათი გაგება შეუძლებელია ბუნებრივი გზებით.

გამოცხადება წარმოადგენს პროცესს, რის დროსაც ღმერთი გვიცხადებს საკუთარ თავს და თავის ღვთაებრივ ნებას. "გამოცხადების" საფუძველში დევს დაფარულის გამოაშკარავების იდეა. ჩვენ გვჭირდება მსგავსი გამოცხადება, რადგან, როგორც მოკვდავი და დაცემული არსებები, რომლებიც ცოდვის გამო ღმერთს დავშორდით, ძალზე შეზღუდულნი ვართ გონებრივ და ფიზიკურ შესაძლებლობებში. სულიწმიდაზე ვართ დამოკიდებულნი ღვთის ნების შესწავლაში. აქედან გამომდინარე, დამოკიდებულნი ვართ ღვთის გამოცხადებაზე, იმიტომ რომ არ ვართ ღმერთი და მის შესახებ გაგვაჩნია მეტად შეზღუდული ცოდნა. 

წაიკითხეთ 2პეტრ. 1:19-21. რა არის აქ ნათქვამი ბიბლიური წინასწარმეტყველური უწყების ბუნების შესახებ? რას გვეუბნება ბიბლიური უწყების ბუნება თავისი ავტორიტეტის შესახებ? 

პეტრე მოციქულის სიტყვების თანახმად, ძველი აღთქმის წინასწარმტყველურ უწყებას გააჩნდა არაადამიანური ბუნება. წინასწარმეტყველებს ხელმძღვანელობდა სულიწმიდა. ეს ადამიანები გადმოსცემდნენ არა თავიანთ უწყებას, არამედ - ღვთისას. ისინი იყვნენ ინფორმაციული იარაღები და არა მისი ავტორები. პეტრე განსაკუთრებულად ამახვილებს ყურადღებას იმ ფაქტზე, რომ წერის დროს შთაგონების წყაროს წარმოადგენდა სულიწმიდა, თუმცაღა წიგნს წერდნენ ადამიანები. "ვინაიდან წინასწარმეტყველება არასოდეს არ წარმოთქმულა ადამიანის ნებით" (2პეტრ. 1:21). და ზუსტად ბიბლიის ღვთაებრივი ბუნება ანიჭებს მას უფლებას გვიხელმძღვანელოს ცხოვრებაში.

ღმერთი ეცადა დახმარებოდა ადამიანებს, რათა ამ წუთისოფლამდე მიეტანა თავისი სიტყვა. როგორ შეუძლია სულიწმიდას გამოგვიყენოს უწყების ქადაგებაში?

ორშაბათი                                                                                                                    2 იანვარი
სულიწმიდა და ინსპირაცია
ინსპირაცია არის ტერმინი, რომელიც გამოიყენება სულიწმიდის მუშაობის მეშვეობით ღვთის გავლენის აღსაწერად, როცა უფლის სიტყვა გადაეცემა ადამიანების მეშვეობით. ინსპირაციის პროცესში სულიწმიდის საქმიანობა გვიჩვენებს წმიდა წერილში გახსნილი ჭეშმარიტებების ერთიანობის სიღრმეს. რაკი სული ჭეშმარიტებაა (იხ. იოან. 14:17; 15:26; 16:13), იგი წარგვმართავს ყველა ჭეშმარიტებაში.

წაიკითხეთ 2პეტრ. 1:21; რჯლ. 18:18; მიქ. 3:8 და 1კორ. 2:9-13. რას გვამცნობს ეს მუხლები ბიბლიური მწერლებისა და ღმერთის მონაწილეობის შესახებ ბიბლიის შექმნაში?

ფრაზა "სულიწმიდის მიერ აღძრულნი" (2პეტრ. 1:21) საუკეთესოდ გვიჩვენებს სულიწმიდის საქმიანობას ინსპირაციის ან შთაგონების პროცესში. 1კორ. 2:9-13-ში პავლე მოციქული გამოცხადებასა და შთაგონებას აკავშირებს სულიწმიდის საქმიანობასთან. მე-9 მუხლში იგი ახსენებს, რომ ღმერთმა მოციქულებს გაუმხილა ადამიანთა თვალისთვის დაფარული. ეს გაუმხილა სულის მეშვეობით (იხ. 1კორ. 2:10). შემდეგ მე-13 მუხლში იგი უშუალოდ აღწერს შთაგონების პროცესს, როცა ამბობს, რომ ღვთისგან ბოძებულს "ვლაპარაკობთ არა ადამიანთა სიბრძნით შესწავლილი სიტყვებით, არამედ სულიწმიდისაგან შესწავლილით. სულიერს სულიერით განვმარტავთ". პავლეს საერთოდ არ ეპარებოდა ეჭვი თავის მიერ წარმოთქმული უწყების წყაროსა და ავტორიტეტში.

თუმცა ბიბლიის მრავალი ადგილი წარმოადგენს ღვთის უშუალო ზებუნებრივი გამოცხადების შედეგს, მაგრამ წმიდა წერილში ყველაფერი არ ყოფილა გახსნილი მსგავსი სახით. ხანდახან ღმერთი აღძრავდა ბიბლიურ ავტორებს საგულდაგულოდ შეესწავლათ ესა თუ ის საკითხი ან გამოეყენებინათ სხვა წყაროები (იხ. იესო. 10:13; ლუკ. 1:1-3), რათა აღმოეჩინათ და გადმოეცათ ღვთის უწყება. ამგვარად, ბიბლიის ყველა წიგნი შთაგონებული არის ღმერთის მიერ (იხ. 2ტიმ. 3:16). ზუსტად ამ მიზეზით ამტკიცებს პავლე, რომ "მთელი წერილი" დაიწერა ჩვენს დასარიგებლად, "რათა მოთმინებით და წერილთა ნუგეშით გვქონდეს სასოება" (რომ. 15:4). ღმერთი, რომელიც თავად მეტყველებს და რომელმაც შექმნა ადამიანური ენა, საშუალებას აძლევს ადამიანებს გადმოსცენ ღვთივსულიერი აზრები სარწმუნო და საიმედო სახით.

"ღმერთს სურდა წუთისოფლისთვის გადმოეცა ჭეშმარიტება ადამიანთა საშუალებით და სულიწმიდის მეშვეობით თავად მიანიჭა მათ ამ საქმიანობის შესაბამისი შესაძლებლობები, გარკვეული სახით მიმართავდა მათ აზრებს და კარნახობდა, თუ რა ეთქვათ და რა დაეწერათ. თუმცა ეს განძი ინახება მიწიერ ჭურჭლებში და უწყებას გადმოგვცემს ადამიანის არასრულყოფილი ენით, იგი მაინც რჩება ღვთის მოწმობად" (ე. უაითი. რჩეული უწყებები, ტ. 1, გვ. 26).

სამშაბათი                                                                                                                    3 იანვარი
სულიწმიდა და წმიდა წერილის სიმართლე
მაშინ, როცა გამოცხადება ზებუნებრივი ქმედებაა, რომლის საშუალებითაც ღმერთი რჩეულ ხალხს უხსნის ჭეშმარიტებას, შთაგონება წარმოადგენს სულიწმიდის საქმიანობას, რაც ადასტურებს მიწიერი ავტორების მიერ დაწერილის სიმართლეს და გვიჩვენებს, რომ ღმერთი სრულად ეთანხმება მათ სიტყვებს. ღმერთს სძულს ცრუმოწმობა (იხ. გამ. 20:16) და არ შეუძლია ტყუილი (იხ. ებრ. 6:18). მას ეწოდა ჭეშმარიტების ღმერთი (იხ. ფს. 30:6; ეს. 65:16), მაშინ, როცა სულიწმიდას ეწოდა "ჭეშმარიტების სული" (იოან. 14:17).

წაიკითხეთ ფს. 118:160. რა არის ამ მუხლში ნათქვამი იმ ჭეშმარიტებების შესახებ, რომლებსაც ღმერთი გვიხსნის ?

წაიკითხეთ იოან. 17:17. რას გვეუბნება აქ იესო ღვთის სიტყვის შესახებ?

ღვთის სიტყვა საიმედოა და იმსახურებს სრულ ნდობას. წმიდა წერილის განკითხვა არ წარმოადგენს ჩვენს ამოცანას, პირიქით, მას აქვს უფლება და ძალაუფლება განგვიკითხოს ჩვენ. "ვინაიდან ღვთის სიტყვა არის ცოცხალი, მოქმედი და ყოველგვარ ორლესულ მახვილზე უფრო ბასრი, და აღწევს სამშვინველისა და სულის, სახსართა და ტვინთა გაყოფის ადგილამდე, და განიკითხავს გულის აზრებსა და ყოველგვარ ზრახვებს" (ებრ. 4:12).

თუმცა ბიბლია დაწერეს ადამიანებმა, რომლებიც ცხოვრობდნენ გარკვეულ დროში, გარკვეულ ადგილას და გარკვეულ კულტურაში, მაგრამ ეს ფაქტი უფლებას არ გვაძლევს შევცვალოთ ან უარვყოთ ბიბლიური უწყება, რომელიც გამოგვეგზავნა. საკმარისია ეს დავუშვათ და  ბიბლია დამოკიდებული გახდება ადამიანზე და ჭეშმარიტების შესახებ მისეულ წარმოდგენებზე. შედეგად, ადამიანები, რომლებიც აცხადებენ, რომ სწამთ ბიბლიის, უარყოფენ ექვსდღიანი შექმნის პროცესს, მსოფლიო წარღვნას, წმიდა ჩასახვას, იესოს ფიზიკურ აღდგომასა და მეორედ მოსვლის რეალობას. ეს არის ზოგიერთი იმ მრავალი ჭეშმარიტებიდან, რომლებიც უარყვეს ადამიანებმა და მცდარად ვარაუდობენ, რომ უფლება აქვთ განსაჯონ წმიდა წერილი. ჩვენ არასდროს უნდა გავიმეოროთ მათი შეცდომები. 

რატომ არის ასეთი მნიშვნელოვანი ჩვენი პირადი მსჯელობა შევუფარდოთ ღვთის სიტყვას და არა პირიქით?

ოთხშაბათი                                                                                                                  4 იანვარი
სულიწმიდა როგორც მასწავლებელი
სულიწმიდის წყალობით არა მხოლოდ ღვთის სიტყვა გვაქვს, არამედ შეგვიძლია მისი სწორად გაგებაც. ადამიანურ არსებებს არ ძალუძთ თავად ჩასწვდნენ ჭეშმარიტებას; ისინი თავიანთი ბუნების ძალით გაუცხოებულნი არიან ღმერთისაგან (იხ. ეფ. 4:18). აი, რატომ არის, რომ იგივე სული, რომელიც ადამიანებს უხსნიდა ჭეშმარიტებებს და შთააგონებდა მათ წმიდა წერილის დასაწერად, საშუალებას გვაძლევს გავაცნობიეროთ დაწერილი. პრობლემა იმაში კი არ მდგომარეობს, რომ ბიბლია რთული გასაგებია, არამედ იმაში, ცოდვამ გააფუჭა ჩვენი   ურთიერთობა ღმერთთან, რომელიც თავის თავს გვიხსნის ბიბლიაში.

სულიწმიდა არის მასწავლებელი, რომელიც ცდილობს მიგვიყვანოს წმიდა წერილის უფრო ღრმა გაგებასა და სათუთ ურთიერთობებთან. იგი ჩვენს ყურადღებას მიმართავს ღვთის სიტყვის ჭეშმარიტებებისკენ და გვეხმარება გავაცნობიეროთ ისინი ისე, რომ ჩვენი ცხოვრება გამოირჩეოდეს ღმერთის მიმართ ერთგულებით და მისი ნებისადმი ხალისიანი მორჩილებით. ეს მხოლოდ მაშინ შეიძლება მოხდეს, როცა ბიბლიას ვსწავლობთ მორჩილი გულით. 

წაიკითხეთ 1კორ. 2:13,14. რას ამბობს პავლე მოციქული იმის შესახებ, რომ ჩვენი მოთხოვნილებაა სულიერი საკითხები სულიერად განვიხილოთ?

ბიბლია რომ გავიგოთ დამოკიდებულნი ვართ სულიწმიდაზე. სულიწმიდის გარეშე შეუძლებელია შევიმეცნოთ ბიბლიური სიტყვების სულიერი მნიშვნელობა, რაც ლექსიკურ ჩარჩოებს სცილდება. გარდა ამისა, როგორც ცოდვილი ადამიანები, ხშირად ვეწინააღმდეგებით ღვთის ჭეშმარიტებას, მაგრამ არა იმიტომ, რომ არ გვესმის მისი, არამედ იმიტომ, რომ არ გვსურს გავყვეთ მას. სულიწმიდის გარეშე ვერ გავიგებთ ღვთის უწყებას. არ არის იმედი, ნდობა და საპასუხო სიყვარული. ყველაფერს, რასაც სული აკეთებს, იმყოფება ბიბლიაში წარმოთქმულ ჭეშმარიტებასთან ჰარმონიაში. 

"ბიბლიურ სწავლებასთან დაკავშირებით ბევრი საპირისპირო აზრი წარმოიქმნება არა წიგნში არსებული რთული ადგილების გამო, არამედ განმმარტებელთა სიბრმავისა და მცდარობის გამო. ადამიანები უგულებელყოფენ ბიბლიის მარტივ განცხადებებს, რათა გაჰყვნენ თავიანთ გაუკუღმართებულ თეორიებს" (ე. უაითი, რევიუ ენდ ჰერალდ, 27 იანვარი 1885 წ.).  რა სახით წარმოადგენს ჩვენი სიამაყე დაბრკოლებას, რომელიც ხელს უშლის წმიდა წერილის ჭეშმარიტება განხორციელდეს ცხოვრებაში? თქვენი საკუთარი სურვილების რომელი სფერო გაკავებთ, გაჰყვეთ ღვთის ჭეშმარიტებას? როგორ ვისწავლოთ, ყველაფერი ღმერთს ჩავაბაროთ ხელში?

ხუთშაბათი                                                                                                                  5 იანვარი
სულიწმიდა და სიტყვა
სულიწმიდა, რომელმაც ხალხს ბიბლიის შინაარსი გაუცხადა და შთაგონების საშუალებით გადასცა, არასოდეს აღძრავს ჩვენში სურვილს, მოვიქცეთ ღვთის სიტყვის საწინააღმდეგოდ.

წაიკითხეთ იოან. 5:39,46,47 და იოან. 7:38. რა ავტორიტეტს ახსენებს იესო ამ მუხლებში? როგორ ამტკიცებს ბიბლია, რომ იესო არის მესია?

ზოგიერთი ადამიანი ამტკიცებს, რომ სულიწმიდისაგან მიიღო განსაკუთრებული "გამოცხადება" და დარიგება, რაც ეწინააღმდეგება ბიბლიის ნათელ ჭეშმარიტებას. მათთვის სულიწმიდა უფრო წარმოადგენს დიდ ავტორიტეტსა და ძალაუფლებას, ვიდრე ღვთის სიტყვა. ყოველთვის, როცა დაწერილი ღვთივსულიერი სიტყვა აღიქმება არასწორად და უგულებელყოფილია მისი უწყება, ვდგებით მრუდე გზაზე და არ მივყვებით ღვთის სულის ხელმძღვანელობას. მხოლოდ ბიბლია წარმოადგენს ჩვენს სულიერ დაცვას. იგი ერთადერთი საიმედო საზომია რწმენისა და ცხოვრების ყველა საკითხში.

"წმიდა წერილით მოქმედებს სულიწმიდა ადამიანის გონებაზე და ჭეშმარიტებას ასწავლის მას. იგი ამხელს სიცრუეს და დევნის მას ადამიანის გულიდან. ამრიგად, ქრისტე თავისკენ იზიდავს თავის რჩეულ შვილებს ჭეშმარიტების სულის მეშვეობით, რომელიც, თავის მხრივ, ადამიანებზე ზეგავლენას ღვთის სიტყვით ახდენს" (ე. უაითი, ქრისტე - წუთისოფლის იმედი, გვ. 671).

ელენ უაითი სრულიად ნათლად ამბობს, რომ "სულის მიზანს არ წარმოადგენს ბიბლიის ჩანაცვლება, რადგან წერილში ნათლად არის ნათქვამი, რომ ღვთის სიტყვა ნებისმიერი სწავლებისა და გრძნობის საზომია" (ე. უაითი. დიადი ბრძოლა, გვ. 9).

სულიწმიდა არ მოგვცემია იმისთვის, რომ ჩანაცვლებოდა ღვთის სიტყვას. იგი შეთანხმებულია ბიბლიასთან, რათა მიგვიზიდოს ქრისტესკენ და ამით წმიდა წიგნი ხდება ჭეშმარიტი ბიბლიური სულიერების ერთადერთი საზომი. შეგვიძლია დარწმუნებულნი ვიყოთ იმაში, რომ ადამიანი, ვისი განცხადებებიც ეწინააღმდეგება ღვთის სიტყვას, ცრუობს. და თუმცა უფლება არ გვაქვს განვიკითხოთ შინაგანი აზრები და მოტივები, მაგრამ ღვთისმეტყველური თვალთახედვიდან შეგვიძლია შევაფასოთ და შევადაროთ ღვთის სიტყვას.

მოიყვანეთ იმ სწავლებების მაგალითები, რომლებსაც გარკვეული ადამიანები ეკლესიიდან გვთავაზობენ, მაგრამ ნათლად ეწინააღმდეგება ღვთის სიტყვას! რა რეაქცია უნდა გვქონდეს ადამიანებზე, რომლებიც ავრცელებენ სიცრუეს და რა რეაქცია უნდა გვქონდეს თავად ამ სიცრუეზე?

პარასკევი                                                                                                                    6 იანვარი
შემდგომი გამოკვლევისათვის
წაიკითხეთ ელენ უაითის წიგნიდან "დიადი ბრძოლა" თავი "ჩვენი გადარჩენის ერთადერთი გარანტია", გვ. 593-602. ასევე წაიკითხეთ თავი "ნუ შეკრთება თქვენი გული" ე. უაითის წიგნიდან "ქრისტე - წუთისოფლის იმედი", გვ. 662-680.

დაფიქრდით ყველა იმ ჭეშმარიტების შესახებ, რომლებიც გავიგეთ მხოლოდ იმიტომ, რომ ბიბლიაში მოგვეცა. ავიღოთ, მაგალითად, ჭეშმარიტება შექმნის შესახებ. როგორი აშკარა კონტრასტია სამყაროს შექმნის შესახებ ბიბლიურ სწავლებასა და ადამიანურ პროცესებს შორის, პროცესებისა, რომლებსაც ეწოდათ "ნეოდარვინისტული სინთეზი". როგორ ძლიერ შეიძლება ცდებოდნენ ადამიანები! ასევე დაფიქრდით ქრისტეს მეორედ მოსვლისა და ბოლო დროში მკვდრების აღდგომის შესახებ. ვერასოდეს გავიგებდით ამ ჭეშმარიტებებს დამოუკიდებლად. ისინი მართლაც რომ ვიღაცას უნდა გაეხსნა ჩვენთვის; და ისინი გაგვეხსნა ღვთის სიტყვაში, რომელიც ადამიანებმა დაწერეს სულიწმიდის შთაგონებით. მაგრამ ყველაზე მნიშვნელოვანი რჩება ჭეშმარიტება იმის შესახებ, რომ იესო ქრისტე მოკვდა ჩვენი ცოდვებისათვის და რომ გადავრჩებით მასში რწმენითა და ჩვენი გულისთვის მისი მსახურების მეშვეობით! ეს ის ჭეშმარიტებაა, რომელსაც ვერასოდეს ჩავწვდებოდით დამოუკიდებლად. ეს მხოლოდ იმიტომ ვიცით, რომ გამოგვეცხადა. დაფიქრდით სხვა ჭეშმარიტებების შესახებ, რომლებიც ვიცით მხოლოდ იმიტომ, რომ ღვთის სიტყვის მეშვეობით გამოგვეცხადა. რას გვეუბნება მოცემული ფაქტი იმის შესახებ, თუ რა ადგილზე უნდა იდგეს ღვთის სიტყვა ჩვენს ცხოვრებაში?

კითხვები მსჯელობისათვის:

1. სულიერ საკითხებში რატომ არის ბიბლია უფრო საიმედო სახელმძღვანელო, ვიდრე სუბიექტური წარმოდგენები? რა შედეგს მოიტანს ჩვენი უარყოფა ბიბლიისა, როგორც საზომისა, რომლითაც ვახდენთ მთელი სწავლებისა და საკუთარ სულიერი განცდების შემოწმებასაც კი?

2. ხშირად გვესმის სიტყვა "ჭეშმარიტება", რომელიც სხვადასხვა კონტექსტში გამოიყენება. იმსჯელეთ ჯგუფში თავად ამ სიტყვის "ჭეშმარიტება" მნიშვნელობაზე. რა გვაქვს მხედველობაში, როცა ვამტკიცებთ, რომ ესა თუ ის გაგება "ჭეშმარიტია"?

3. რა რეაქცია უნდა ჰქონდეს თქვენს ეკლესიას, თუკი ვინმე ამტკიცებს, რომ მიიღო "ახალი სინათლე"?

4. ყურადღება მიაქციეთ პრინციპულ განსხვავებას შექმნის შესახებ ბიბლიურ სწავლებასა და ადამიანურ წარმოდგენებს შორის. ახლანდელი გაგებით ევოლუციური თეორია სრულად ეწინააღმდეგება ბიბლიურ უწყებას. რას გვეუბნება ეს იმ მიზეზების შესახებ, რომელთა მიხედვითაც ყველაზე მეტად უნდა ვენდობოდეთ ბიბლიას?

გაკვეთილი 2                                                                                                        7- 13 იანვარი
სულიწმიდის უხილავი საქმიანობა
გამოსაკვლევად შემოთავაზებული ბიბლიური მუხლები: ეზეკ. 37:5,9; დაბ. 1:2; იობ. 26:13; გამ. 31:1-5; იოან. 16:13,14; გალ. 5:16-23.

სამახსოვრო მუხლი: "იგი განმადიდებს მე, რადგან ჩემგან მიიღებს და თქვენ გაუწყებთ" (იოან. 16:14).

წმიდა წერილში სულიწმიდას არ ეთმობა ისეთივე აშკარა ყურადღება, როგორც მამა ღმერთს და ძე ღმერთს. მაგრამ ბიბლია გვეუბნება, რომ სულიწმიდა ესწრებოდა წმიდა ისტორიის ყველა მნიშვნელოვან მომენტს. დასაწყისში იგი ესწრებოდა ღვთის მიერ ამ სამყაროს შექმნის პროცესს და ჩრდილში რჩებოდა. ის შთააგონებდა უფლის წინასწარმეტყველებს, რითაც მთავარი როლი შეასრულა ღვთის სიტყვის დაწერაში. იგი ასევე აქტიურად მონაწილეობდა იესო ქრისტეს განკაცებისა და მარიამისგან შობის პროცესში.

მიუხედავად ამისა, სულიწმიდის პიროვნება არ დგას ბიბლიური ისტორიების ცენტრში და ძალიან ცოტა რამ ვიცით მის შესახებ. იგი რჩება ჩრდილში და ეს იმიტომ, რომ მისი როლია, ხელი შეუწყოს სამების სხვა პიროვნებას - იესოს, ღვთის ძეს და განადიდოს მამა ღმერთი. ეს ყველაფერი იმისთვის არის საჭირო, რომ ცოდვილი ადამიანები დახსნილნი იყვნენ საუკუნო სიკვდილისგან, რაც შედეგია ცოდვით დაცემისა.

წმიდა წერილის მოწმობიდან ვიცით, რომ სულიწმიდა, რომელიც ჩრდილშია, ღირსეულად ასრულებს თავის ფუნქციებს: მხარში უდგას, ეხმარება, აღაშენებს და განამტკიცებს. იქნება ეს მისი მონაწილეობა შექმნის, გამოსყიდვისა თუ მისიონერული საქმიანობის პროცესში, იგი არ ესწრაფის, იყოს ყურადღების ცენტრში, თუმცა მისი როლი ყოველთვის იყო და იქნება მნიშვნელოვანი.

კვირადღე                                                                                                                    8 იანვარი
სულიწმიდის არშემჩნევა
წაიკითხეთ იოან. 3:3-8 და ეზეკ. 37:5,9. რატომ გამოხატავს ქარის მაგალითი ასე კარგად სულიწმიდის საიდუმლო ზემოქმედების სურათს?

როცა იესო ადარებს სულიწმიდისა და ქარის ქმედებებს, იგი ამით აღწერს სულის შეუმჩნევლობას. ქარის ქროლვაში არის რაღაც გასაიდუმლოებული. რთულია იწინასწარმეტყველო სრული სიზუსტით, თუ საიდან გამოჩნდება ქარი და საით გაემართება. რა ხშირად გაგვკვირვებია, ფაქტობრივად, ქარის მოულოდნელი გამოჩენა არსაიდან?

ქართან შედარებამ შეიძლება ძალიან ბევრი რამ გვასწავლოს. სულიწმიდა ანალოგიური სახით მოქმედებს იქ, სადაც სურს. არავის შეუძლია მისი გაკონტროლება. მიუხედავად ამისა, შეგვიძლია ვიცოდეთ, თუ სად მიმდინარეობს გარდაქმნითი სამუშაოები. ქარის მსგავსად, სულიწმიდაც უხილავია, მაგრამ უდიდეს ძალას ფლობს. შეგვიძლია შევიგრძნოთ ქარის თანდასწრება და ხშირად ვხედავთ მისი ზემოქმედების კვალს, თუმცა თავად ქარს ვერ ვხედავთ. ქარის სიძლიერეზეა დამოკიდებული თუ რა ფორმას მიიღებს იგი, იქნება იგი მშვიდი ნიავი თუ სასიკვდილო ქარბორბალა. როცა სულიწმიდა აღწერილია როგორც ქარი, მისი საქმიანობა დაკავშირებულია მკვდრის გაცოცხლების იდეასთან. ამისთვის საჭიროა ძალა უმაღლესი წესრიგისა, რომელიც მხოლოდ ღმერთს გააჩნია. 

ის, თუ როგორ ხდება ეს, რჩება საიდუმლოდ. სულიწმიდის მეშვეობით ღვთის ზემოქმედება როგორც ჩვეულებრივ, ასევე სულიერ ცხოვრებაში აღემატება ჩვენს გაგებას. მაგრამ ეს სულ არ ნიშნავს იმას, რომ არაფერი ვიცით იმის შესახებ, თუ რას აკეთებს სულიწმიდა. უნდა ვაღიაროთ, რომ თავმდაბლობა ის სათნო თვისებაა, რომელიც საშუალებას გვაძლევს შევეხოთ ღვთიურ საიდუმლოს. თავმდაბლობა სწორად აფასებს ღვთის დიდებულებას და სწორად აფასებს ჩვენს შეზღუდულობას, როგორც შექმნილი არსებებისა, აგრეთვე აღმოაჩენს ჩვენს მოთხოვნილებას ღვთიურ გამოცხადებაში.

ე. უაითმა ეს გამოხატა შემდეგი სიტყვებით: "ბიბლიის საიდუმლოებები სულაც არ წარმოადგენს არგუმენტს მისი ღვთივსულიერების საწინააღმდეგოდ, პირიქით, ისინი უძლიერესი მოწმობაა მისი არაამქვეყნიური წარმოშობისა. მასში რომ არ ყოფილიყო ნაჩვენები ღვთის დიდებულება და ძლევამოსილება, არამედ მხოლოდ ის, რომ შეგვიძლია გავაცნობიეროთ, თუკი მისი ძალა და დიდება ხელმისაწვდომი იქნებოდა ადამიანური გონებისთვის, მაშინ ბიბლიას არ ექნებოდა ღვთაებრიობის ჭეშმარიტი  ნიშნები" (ე. უაითი. აღზრდა, გვ. 170). 

ბუნებაში არსებულ რომელ უხილავ ძალას შეუძლია მოახდინოს ზეგავლენა ჩვენს ცხოვრებაზე? რას გვეუბნება ეს უხილავის რეალობაზე, მაგრამ ჩვენს სამყაროში ძლევამოსილი ძალების შესახებ?

ორშაბათი                                                                                                                    9 იანვარი
სულიწმიდა და ქმნილება
ამ პლანეტაზე ღვთის პირველი მნიშვნელოვანი ქმედება იყო დედამიწის შექმნა. ბიბლია გასაგებად წარმოაჩენს ღმერთს (იხ. დაბ. 1:1) და იესო ქრისტეს (იხ. კოლ. 1:16,17), როგორც ცისა და მიწისა და, არსებითად, ყველაფრის შემოქმედს (იხ. იოან. 1:1-3). თუმცა ბიბლია ასევე მოგვითხრობს სულიწმიდის როლის შესახებაც შექმნის პროცესში. 

წაიკითხეთ დაბ. 1:2; იობ. 26:13; 33:4; ფს. 32:6; 103:29,30. რა როლი აკისრია სულიწმიდას შექმნის პროცესში? როგორ არის დაკავშირებული ღვთის სული სიცოცხლის შექმნასთან?

შექმნის ისტორია დაბ. 1:2-ში მოგვითხრობს ღვთის სულის თანდასწრების შესახებ ჩვენი პლანეტის შექმნის დროს. იობ. 26:13; 33:4; ფს. 103:29,30 და ფს. 32:6 ადასტურებს სულიწმიდის აქტიური როლის შესახებ დედამიწის ზებუნებრივი შექმნის პროცესში. მამა ღმერთსა და მის ღვთიურ ძესთან - იესო ქრისტესთან ერთად, რომლებიც, ბიბლიის თანახმად, სამყაროს შექმნის უშუალო მონაწილენი იყვნენ (იხ. ეს. 64:8; კოლ. 1:16,17), ამ სამუშაოში სულიწმიდაც მონაწილეობდა.

იგი სცენაზე ჩნდება, მაგრამ სულ არ არის აუცილებელი როგორც შექმნის ისტორიის ცენტრალური მონაწილე. იგი "იძვროდა" სიცარიელეზე და, ამავდროულად, ესწრებოდა ამ დედამიწაზე სიცოცხლის გაჩენის პროცესს. დაბ. 1:2-ში გამოყენებული ებრაული სიტყვა მერაჰეპეტ,  რაც ნიშნავს  დედამიწის ზედაპირზე "ლივლივს" ან "ბრუნვას", ასევე გამოიყენება რჯლ. 32:11-ში, სადაც ღმერთი შედარებულია არწივთან, რომელიც დაჰბრუნავს თავის მართვეებს ბუდეზე. სულიწმიდა, რომელიც უშუალოდ მონაწილეობდა დედამიწაზე სიცოცხლის შექმნაში, ზრუნავს შექმნილ ცოცხალ არსებებზე ისევე, როგორც არწივი ზრუნავს თავის მართვეებზე. ფს. 103:30-ში ნათქვამია, რომ შექმნის აქტი შესაძლებელი იყო უშუალოდ სულიწმიდის მუშაობის წყალობით და რომ იგი აქტიურ მონაწილეობას იღებდა ამ პროცესში.

სულიწმიდა არა მხოლოდ ესწრებოდა ამ სამყაროს შექმნას, არამედ დღემდე აქტიურ მონაწილეობას იღებს ჩვენი გარდაქმნის პროცესში და გვაძლევს ახალ გულსა და ახალ გონებას. როგორ არის დაკავშირებული ეს ორი ქმედება? რას გვეუბნება შაბათი შექმნისა და გარდაქმნის ამ საქმიანობის შესახებ?

სამშაბათი                                                                                                                 10 იანვარი
სულიწმიდა და საწმიდარი
"და გამიკეთონ მე საწმიდარი და დავივანებ მათ შორის" (გამ. 25:8).

ბიბლიაში შექმნის აქტთან ერთად გამოსყიდვის გეგმას პირველხარისხოვანი მნიშვნელობა აქვს. დაცემულ სამყაროში შექმნას აზრი არ ექნებოდა გამოსყიდვის გარეშე. ჩვენ, ცოდვილებს, არა მხოლოდ შემოქმედი გვჭირდება, არამედ მხსნელიც. რა მადლიერნი უნდა ვიყოთ, რომ იესო ქრისტეს სახით გვყავს მხსნელი. მის გარეშე ჩვენი ამქვეყნიური მდგომარეობა უიმედო იქნებოდა!

ძველ აღთქმაში საწმიდარი და მასში მსახურება ასახავდა ღვთის მიერ ცოდვების პატიებას და მიუთითებდა ჩვენი მხსნელის – იესოს მომავალ მსახურებაზე. სწორედ აქ გაეცხადათ ძველ ებრაელებს ხსნის გეგმა (იხ. ებრ. 4:2). მაშინ, როდესაც საწმიდარში მსახურების უდიდესი ნაწილი მიუთითებდა იესოსა და მის სიკვდილზე ცოდვათა მისატევებლად, სულიწმიდა აქაც ასევეა წარმოდგენილი, რადგან ზუსტად მან მისცა ძალა და სიბრძნე კონკრეტულ ადამიანებს აეშენებინათ საწმიდარი ღვთის მიერ მოსესთვის ნაჩვენები ხატის მიხედვით.

წაიკითხეთ გამ. 31:1-5. როგორ მონაწილეობდა სულიწმიდა საწმიდრის მშენებლობაში? როგორ ეხმარებოდა სულიწმიდა მათ, ვინც აშენებდა უფლის სავანეს?

ბიბლია გვამცნობს, რომ სულიწმიდა ესწრებოდა საწმიდრის მშენებლობას; ეს კარავი წარმოადგენდა ადგილს, სადაც ხდებოდა ღმერთსა და ადამიანს შორის შერიგება. იქ წმიდა ღმერთი ხვდებოდა ცოდვილებს. ღმერთმა გაუმხილა მოსეს მიწიერი საწმიდრის მშენებლობის თავისი გეგმა და იგი უნდა აშენებულიყო ზეციურის ნიმუშად (იხ. გამ. 25:9,40).

საწმიდარი იყო ღვთის მოდელი, რომელიც აჩვენებდა მის ხსნის გეგმას. ღმერთი აპირებდა ყოფილიყო თავის ერთან ერთად საწმიდარში, რომლის აშენებაც უბრძანა. ზუსტად სულიწმიდამ უბოძა ადამიანებს ნიჭები, რათა ოსტატურად და ბრწყინვალედ შეესრულებინათ ღვთის განკარგულება. მისი დახმარების გარეშე ისრაელი ვერ  შეასრულებდა ამ მაღალმხატვრულ სამუშაოს.

თუ გავითვალისწინებთ სულიწმიდის ძალას, შეგვიძლია თამამად დავამტკიცოთ, რომ მას არ სჭირდებოდა საწმიდრის მშენებლობაში ადამიანის დახმარება. მიუხედავად ამისა, იგი შთააგონებდა ადამიანებს, რათა აღესრულებინათ საქმე მოხდენილად და ვირტუოზულად. სად და როგორ შეგიძლიათ შთააგონოთ სხვა ადამიანებს, რომ მათ თავიანთი ნიჭები გამოიყენონ ღვთის სასუფევლის გაზრდისთვის უფლის სადიდებლად?

ოთხშაბათი                                                                                                                11 იანვარი
სულიწმიდის როლი იესო ქრისტეს განდიდებაში
სულიწმიდა აქტიურად მონაწილეობდა ძველაღთქმისეულ პერიოდში, თუმცა ისეთი შთაბეჭდილება გვექმნება, რომ მაშინ მისი საქმიანობა არ იყო ისეთი მომცველი, როგორც ახალაღთქმისეულ ეპოქაში. დაპირებული მესიის - იესოს მოსვლასთან ერთად სულიწმიდის საქმიანობა ძლიერდება და იგი აძლევს თავის ნიჭებს ყველა მორწმუნეს. თუმცა ახალი აღთქმა გვამცნობს, რომ სულიწმიდა სხვადასხვანაირად მოქმედებს ჩვენს პირად სულიერ და ეკლესიის ცხოვრებაში, მაგრამ შეგვიძლია ვივარაუდოთ, რომ მისი მთავარი ამოცანაა იესო ქრისტეს განდიდება.

წაიკითხეთ იოან. 16:13,14 და 15:26. ქრისტეს სიტყვების თანახმად, რაში მდგომარეობს სულიწმიდის საქმიანობა? როგორ არის დაკავშირებული სულიწმიდის მსახურების სხვა სახეები ამ მთავარ მსახურებასთან?

იესო გვეუბნება, რომ სულიწმიდა ილაპარაკებს არა თავისი, არამედ იესოს სახელით. მისი საქმეა იესოს გამომსყიდველი მსხვერპლის განდიდება. ეს აზრი კარგად გამოითქვა შემდეგი სიტყვებით: "სულიწმიდა არასდროს ამბობს: "შემომხედეთ; მომისმინეთ; მოდით ჩემთან; შემიცანით!",  არამედ ყოველთვის მოგვიწოდებს: "შეხედეთ მას და უცქირეთ მის დიდებას; უსმინეთ მას და ყური დაუგდეთ მის სიტყვებს; წადით მასთან, რომ გქონდეთ საუკუნო სიცოცხლე; შეიცანით იგი და შეიგრძნობთ სიხარულისა და მშვიდობის ძღვენს". შეიძლება ითქვას, რომ სულიწმიდა არის მომრიგებელი, ქორწინების ზეციური აგენტი, ვისი როლიც იმაში მდგომარეობს, რომ მიგვიყვანოს ქრისტესთან და ხელი შეუწყოს ჩვენს ერთად ყოფნას" (ჟ. I. Pაცკერ, Kეეპ ინ შტეპ ჭიტჰ ტჰე შპირიტ: Fინდინგ Fულლნესს ინ Oურ ჭალკ წიტჰ Gოდ, პპ. 57,58).

ეს ძალიან მნიშვნელოვანია. სულიწმიდის საქმიანობაზე ნებისმიერი აქცენტი, რომელსაც ყურადღება გადააქვს იესო ქრისტეს პიროვნებიდან და მსახურებიდან, არ მომდინარეობს სულიწმიდისგან. მიუხედავად სულიწმიდის საქმიანობის მნიშვნელოვანებისა ჩვენს სულიერ ცხოვრებაში, მან არასდროს უნდა დაიკავოს ადგილი ცნობიერებაში, რადგან ეს ეკუთვნის მხოლოდ იესო ქრისტეს. სულიწმიდა მოქმედებს იქ, სადაც ამაღლებულია იესო. ზუსტად ამიტომ გვეწოდა ქრისტიანები, ქრისტეს მიმდევრები (შეად. საქმე. 11:26) და არა "პნეუმიანები" (ბერძ. პნეუმა - სული), სულის მიმდევრები (იხ. A.ჩოლე, Hე ჭჰო Gივეს Lიფე: თჰე Dოცტრინე ოფ ტჰე Hოლყ შპირიტ, პ. 284).

რატომ არის ასეთი მნიშვნელოვანი აღვამაღლოთ აღმდგარი უფალი ყველა ჩვენს საქმეებში? ბოლოს და ბოლოს, დაფიქრდით იმ ყველაფრის შესახებ, რაც იესომ თქვენთვის გააკეთა. ჩვენ მოვალენი ვართ მის წინაშე. როგორ შეგვიძლია გამოვხატოთ ჩვენი მადლიერება (იხ., მაგალითად, 2თეს. 1:11,12)?

ხუთშაბათი                                                                                                                12 იანვარი
სულიწმიდა და ქრისტე
სულიწმიდამ განახორციელა იესოს გარდასახვა (იხ. ლუკ. 1:34,35). მან ზეთი სცხო იესოს მსახურებისთვის (იხ. ლუკ. 3:21,22). იესოს ცხებამ მას მიანიჭა ძალა აღესრულებინა მისია და საშუალება მისცა მიენიჭებინა სულიწმიდის ძალა მოწაფეებისთვის. სულიწმიდა წარმართავდა და განამტკიცებდა იესოს განსაცდელის დროს (იხ. მარკ. 1:12; მათ. 4:1; ლუკ. 4:1,2,14), ასე რომ იესოს, როგორც "გამოიცადა, ისე შეუძლია დაეხმაროს განსაცდელში მყოფთ" (ებრ. 2:18 შეად. ებრ. 4:15,16). სულიწმიდამ იესოს მიანიჭა ძალა გამომსყიდველი საქმიანობის შესასრულებლად (იხ. ებრ. 9:14) და შესაძლებელი გახადა იესოს აღდგომა (იხ. 1პეტრ. 3:18). ყველა ამ მოვლენაში სულიწმიდა იჩრდილებოდა და მიუთითებდა იესო ქრისტეზე.

წაიკითხეთ ლუკ. 24:44-49; გალ. 5:16-23 და ეფ. 4:23,24. რას ვიგებთ ამ ნაწყვეტიდან სულიწმიდის მსახურების შესახებ? როგორ განადიდებს სულიწმიდა იესოს?

სულიწმიდა იესოს განადიდებს შემდეგი საშუალებებით:

1.
წმიდა წერილში მის შესახებ გვაწვდის ზუსტ და საიმედო ცნობას. ქრისტესა და მისი მსხვერპლის შესახებ გაგვეხსნა მთელი საჭირო ინფორმაცია, რაც უნდა მივიღოთ რწმენითა და მორჩილებით.

2.
ადამიანებს იზიდავს იესო ქრისტესთან გადამრჩენ ურთიერთობაში. სულიწმიდა ფაქიზად მოქმედებს ადამიანთა გულსა და გონებაზე. იგი ეხმარება, გააცნობიერონ სულიერი ჭეშმარიტებები, რათა მიენდონ იესო ქრისტესა და მიიღონ იგი, როგორც უფალი და მხსნელი.

3.
ჩვენში აღადგენს ქრისტეს ხასიათს. იგი გვანიჭებს სათნოებას, რაც გვამსგავსებს ქრისტეს (იხ. გალ. 5:22,23). იესოს სისხლის მეშვეობით მოგვეცა ცოდვაზე გამარჯვება (შეად. გამოცხ. 12:11) და სულიწმიდა გვანიჭებს უნარს, დავიცვათ ღვთის მცნებები. 

4.
გვაძლევს ძალას, ვიცხოვროთ ქრისტეს მსგავსად, უანგარო და თავგანწირული ცხოვრებით სხვებისთვის მსახურებაში. იგი მამაკაცებსა და ქალბატონებს მოუწოდებს ღმერთისთვის კონკრეტული მსახურებისკენ და ანიჭებს შესაძლებლობებს, მოიზიდონ სხვა ადამიანები ქრისტესკენ მისი სულის მიმზიდველობით.

როგორ მოუტანს დიდებას მამას ჩვენში ქრისტეს ხასიათის აღდგენითი საქმიანობა?

პარასკევი                                                                                                                  13 იანვარი
შემდგომი გამოკვლევისათვის
ეჭვგარეშეა, სულიწმიდის მსახურებას საკვანძო მნიშვნელობა აქვს უფალთან ჩვენს ურთიერთობებში. ყოველთვის როდი შეგვიძლია თვალყური ვადევნოთ მის საქმიანობას, მაგრამ შეგვიძლია დავინახოთ ჩვენსა და სხვა ადამიანთა ცხოვრებაში მისი საქმიანობის ნაყოფი. თუკი იწამეთ იესო და თქვენი ცხოვრება შეიცვალა, მაშინ ეს მოხდა უშუალოდ სულიწმიდის მუშაობის შედეგად.

"თუმცა ქარის დანახვა შეუძლებელია, მაგრამ მისი მოქმედების შედეგები ხილული და შეგრძნებადია.  ასევე სულიწმიდის მუშაობა მჟღავნდება თითოეულ საქციელში იმ ადამიანისა, რომელმაც მიიღო ეს გადამრჩენელი ძალა. როდესაც სულიწმიდა იპყრობს გულს, იგი გარდაქმნის ადამიანის ცხოვრებას. ქრება მანკიერი ფიქრები, ადამიანი ტოვებს ბოროტ საქმეებს, მრისხანებას, შურს და განხეთქილებას ცვლის სიყვარული, მორჩილება და მშვიდობა. მწუხარება იცვლება სიხარულით, ადამიანის სახეს ზეციური ნათელი ეფინება" (ე. უაითი. ქრისტე - წუთისოფლის იმედი, გვ. 173).

ვხედავთ, რომ ეს არაჩვეულებრივი აღთქმები სრულდება მრავალი ადამიანის ცხოვრებაში. მაგრამ სულიწმიდა ადამიანებს წამებში ვერ გარდაქმნის. ავტომატურად არ გადავიქცევით ისეთ ადამიანებად, როგორებიც უნდა ვიყოთ. რწმენითი ცხოვრება და უფლის მორჩილება - ეს არის ბრძოლის, მორჩილებისა და მონანიების ცხოვრება. სულიწმიდა – ესაა ღვთაებრივი შუამდგომელი, რომელიც მუშაობს ჩვენს ცხოვრებაში, რათა ქრისტეში ვიქცეთ ახალ ქმნილებებად. ეს მუშაობა გრძელდება მთელი ცხოვრება. მართალია ჩვენმა შეცდომებმა და სისუსტემ ჩვენი უფლისადმი უფრო დიდი მიძღვნისკენ უნდა გვიბიძგოს, მაგრამ ნება არ უნდა დავრთოთ ეშმაკს, რომ მათი მეშვეობით ჩასახოს ჩვენში ნაღველი. საკუთარი ცოდვებით დამძიმებულებს, ყოველთვის უნდა გვახსოვდეს იესოს სიკვდილის შესახებ. ზუსტად იმიტომ მოკვდა იესო ჩვენი გულისთვის, რომ ცოდვილები ვართ და გვანიჭებს მადლს, რომელიც ძალიან გვჭირდება.

კითხვები მსჯელობისათვის:

1.
როგორ შეუძლია სულიწმიდის მაგალითს გვასწავლოს ჩრდილში მსახურება? როგორ შეგვიძლია შევასრულოთ უფლის საქმე ისე, რომ ადამიანთა ყურადღება გავამახვილოთ არა ჩვენზე, არამედ ქრისტეზე?

2.
როგორ განადიდებს სულიწმიდა იესოს და აქცევს მას ყურადღების ცენტრში? როგორ შეგიძლიათ განადიდოთ იესო და წინ არ წამოწიოთ საკუთარი დამსახურებები? რატომ არის ხანდახან ეს ასე რთული გასაკეთებელი? როგორ შეგვიძლია ვებრძოლოთ ჩვენს ბუნებრივ მიდრეკილებას - თვითგანდიდებას?

გაკვეთილი 3                                                                                                     14 - 20 იანვარი
სულიწმიდის ღვთაებრიობა
გამოსაკვლევად შემოთავაზებული ბიბლიური მუხლები: საქმე. 5:1-4; 1კორ. 2:10,11; ეს. 63:10-14; ტიტ. 3:4-6; რომ. 8:11; 1პეტრ. 1:2.

სამახსოვრო მუხლი: "მადლი უფლისა იესო ქრისტესი, სიყვარული ღვთისა და თანაზიარება სულიწმიდისა იყოს ყველასთან თქვენთან" (2კორ. 13:13).

ბიბლიის ყველა წიგნის გვერდებზე მამა ღმერთის ღვთაებრიობა აღიქმება როგორც თავისთავად არსებული. ამ ჭეშმარიტებას ვხვდებით როგორც ძველ, ასევე ახალ აღთქმაში. ეს არის ერთ-ერთი ძირითადი ჭეშმარიტება, რომელიც ღვთის სიტყვაში გაგვეცხადა. 

წმიდა წერილში იესოს ღვთაებრიობაც არაერთხელ არის დამოწმებული, მაგრამ უპირატესად ახალ აღთქმაში - როგორც სახარებებში, ასევე მოციქულთა წერილებში.

სულიწმიდის ღვთაებრიობაზე კი არაპირდაპირ არის საუბარი. ამაში დარწმუნება შეიძლება რიგი ბიბლიური ირიბი მტკიცებულებების შესწავლისას. საჭირო გახდება წმიდა წერილის სხვადასხვა მუხლების შედარება, რათა ყურადღებით შევისწავლოთ ის, რაც ღმერთმა გამოგვიცხადა თავის სიტყვაში სულიწმიდასთან დაკავშირებით. ამავდროულად, არაფერი უნდა მოვაკლოთ წმიდა წერილში დაწერილს და არც უნდა "გადახვიდეთ დაწერილს" (1კორ. 4:6). ეს თემა თავმდაბლობით უნდა შევისწავლოთ; არ ღირს სულიწმიდის გაგება დავამყაროთ ადამიანურ წარმოდგენებზე ღვთაებრიობის შესახებ. პირიქით, უნდა მივიღოთ და დავადასტუროთ ის, რასაც ამტკიცებს წმიდა წერილი, რა რთულად გასაგებიც არ უნდა იყოს ზოგიერთი მისი კონცეფცია.

კვირადღე                                                                                                                  15 იანვარი
სულიწმიდა და ღმერთი
ბიბლია არ აღგვიწერს სულიწმიდის ღვთაებრიობის სისტემურობას. მაგრამ, ვპოულობთ საინტერესო დეტალებს, რომლებიც მიუთითებს, რომ ბიბლიის ავტორები სულიწმიდას განიხილავდნენ ღმერთის თანასწორად. წმიდა წერილში არსებობს რამდენიმე ნაწყვეტი, სადაც ღმერთისთვის დამახასიათებელი თვისებები განეკუთვნება სულიწმიდას.

წაიკითხეთ საქმე. 5:1-4. რა შეგვიძლია დავასკვნათ ღმერთთან და სულიწმიდასთან დაკავშირებით ანანიას მიმართ პეტრეს მიერ წარმოთქმული სიტყვების საფუძველზე?

სულიწმიდა რომ არ ყოფილიყო ღმერთი, მაშინ პეტრე დაუშვებდა უხეშ შეცდომას. სულიწმიდის ბუნების შესახებ საინტერესო ასპექტი გვიჩვენებს იმ ფაქტს, რომ პეტრე მოციქული აიგივებს ღმერთსა და სულიწმიდას. მე-3 მუხლში იგი ეკითხება ანანიას, თუ რატომ მოატყუა სულიწმიდა, მე-4 მუხლის ბოლოში კი აგრძელებს: "ადამიანებს კი არ ეცრუე, არამედ ღმერთს". პეტრე აშკარად მიუთითებს ღვთისა და სულიწმიდის გაიგივებაზე. იგი აგებინებს ანანიას, რომ ეცრუა არა მოციქულებს, არამედ ღმერთს. სულიწმიდის მოტყუებით მან მოატყუა ღმერთი. სულიწმიდა არის ღმერთი. საკმაოდ გასაგებად არის ნათქვამი. 

რატომ დაისაჯა ეს ორი ადამიანი ასე მკაცრად?

უნდა გვახსოვდეს, რომ ადრექრისტიანულ ეკლესიაში მორწმუნეებს "ერთი გული და სული ჰქონდათ" (საქმე. 4:32). ასეთი ერთიანობა იყო სულიწმიდის მოქმედების შედეგი და ზუსტად ამიტომ ნებაყოფლობით და უანგაროდ იყოფდნენ იმას, რაც გააჩნდათ. ქონების გაყიდვის მოგებასთან დაკავშირებული სიცრუე კი შეარყევდა საკრებულოს ერთიანობას და დამახინჯებულად წარმოადგენდა სულს, რომელიც უზრუნველყოფდა ამ ერთიანობას. 

აი, რატომ აყენებდა ანანიასა და მისი ცოლის სიცრუე ეჭვქვეშ ღვთაებრივ საქმიანობას და სულიწმიდის თანდასწრებას ადრეული ეკლესიის საკრებულოში. ღმერთის მიმართ ასეთი უსამართლობა დამანგრეველია, იგი ხელს უშლის ღვთის სულს, ეფექტურად იმუშაოს მორწმუნის ცხოვრებაში. ღმერთს სურს, რომ მთლიანად მას ვემსახუროთ. რადგან ეს შემთხვევა მოხდა ეკლესიის ჩამოყალიბების ეტაპზე, ღმერთმა მკაცრ ზომებს მიმართა, რათა მისი წევრები მართლები ყოფილიყვნენ ერთმანეთის წინაშე და ერთობლივად ეშრომათ მისი სულის ხელმძღვანელობით. 

დაფიქრდით, რა ადვილად შეეძლოთ ანანიასა და საფირას გაემართლებინათ თავიანთი ცოდვა. "ბოლოს და ბოლოს, განა პირადი საკუთრება არ გავყიდეთ და მოგების ნაწილი არ მივეცით ეკლესიას? რა არის ცუდი იმაში, რომ მცირე თანხა ჩვენთვის დავიტოვეთ?" როგორ გვასწავლის მოცემული ისტორია, თუ რა ფრთხილნი უნდა ვიყოთ საკუთარი ქმედების გამართლების დროს?

ორშაბათი                                                                                                                  16 იანვარი
სულიწმიდის ღვთაებრივი თვისებები
ბიბლიის ზოგიერთ ნაწყვეტში სულიწმიდა აღწერილია როგორც ღვთაებრივი თვისებების მქონე.

ჩამოთვლილი ბიბლიური ნაწყვეტებიდან სულიწმიდის რომელი თვისებები და ქმედებები შეიძლება ეკუთვნოდეს მხოლოდ ღმერთს?

1კორ. 2:10,11; შეად. ეს. 40:13,14.

ფს. 138:7

ებრ. 9:14; შეად. 1ტიმ. 6:16

ლუკ. 1:35; რომ. 15:19; შეად. ფს. 103:30

ღვთაებრივი სიბრძნის შესახებ ფიქრისას პავლე ამტკიცებს, რომ ზუსტად სულიწმიდა გვიხსნის მას. "ღვთისა არავინ არაფერი იცის, გარდა ღვთის სულისა" - ამტკიცებს პავლე. მხოლოდ მან, ვინც ღვთის თანასწორია, შეიძლება იცოდეს უფლის სიბრძნის სიღრმეები (იხ. 1 კორ. 2:10,11). არავინ იცნობს ღმერთს ისე, როგორც სულიწმიდა, რადგან იგი ღმერთს იცნობს შიგნიდან. იგი მას ისე იცნობს, როგორც ვერც ერთი გარეშე პირი. სულიწმიდა ჭეშმარიტად ყოვლისმცოდნეა. 

სულის თანდასწრება უდრის ღვთის თანდასწრებას. თუკი ვერ გავიქცევი ისეთ ადგილას, სადაც არ იქნება ღვთის სული, ე. ი. იგი ყველგანმყოფელია (შეად . ფს. 138:7).

სულიწმიდას ეწოდა საუკუნო (იხ. ებრ. 9:14). ბიბლიის თანახმად, რამდენი საუკუნო არსება არსებობს? მხოლოდ ღმერთია საუკუნო (იხ. 1ტიმ. 6:16). თუკი სულს ეწოდა საუკუნო, მაშინ იგი ღმერთი უნდა იყოს.

სულიწმიდა ასევე არის ყოვლისშემძლე. ლუკ. 1:35-ში ფრაზები "სულიწმიდა" და "მაღლის ძალა" სინონიმურია. მოცემულ ნაწყვეტში აღწერილია უბიწო ჩასახვის უდიდესი სასწაული. რომ. 15:19-ში პავლე მოციქული აღიარებს, რომ ნაქადაგები იყო "ნიშნებისა და სასწაულების ძალით, ღვთის სულის ძალით". მართლაც, სულიწმიდას შეუძლია მოახდინოს ღვთაებრივი სასწაულები. 

იესოც ამბობს, რომ სულიწმიდის გმობა არ ეპატიება არავის (იხ. მათ. 12:31,32; მარკ. 3:28,29). ამ მტკიცებას მხოლოდ მაშინ აქვს აზრი, თუკი სულიწმიდას გააჩნია ღვთაებრივი ბუნება.

მაგრამ, სულიწმიდის ყველაზე საოცარი თვისებაა შეცვალოს ადამიანთა გული და გონება. ზუსტად სულიწმიდას ძალუძს ახალი სულიერი შობა (იხ. იოან. 3:5-8). მას აქვს ძალა მოიმოქმედოს ის საქმეები, რაც მხოლოდ ღმერთს შეუძლია.

სამშაბათი                                                                                                                 17 იანვარი
ბიბლიური მითითებები
სულიწმიდასთან დაკავშირებით ბიბლიაში არის განსხვავებული წყაროები, რომლებიც ერთმანეთს ენაცვლება ღმერთზე მითითებისას.

წაიკითხეთ ეს. 63:10-14 და შეადარე ეს ნაწყვეტი რიცხ. 14:11-სა და რჯლ. 32:12-ს. ვისზე მიდის საუბარი მოცემულ ნაწყვეტებში და რას გვეუბნება ეს სულიწმიდის ღვთაებრივი ბუნების შესახებ?

ეს. 63:10-ში საუბარი მიდის იმ ადამიანებზე, რომლებიც აღშფოთდნენ და გული დასწყვიტეს სულიწმიდას. თუმცა პარალელური მუხლი რიცხ. 14:11 გვამცნობს: "უთხრა უფალმა მოსეს: როდემდე უნდა ვუძღოდე ამ ხალხს?". და რჯლ. 32:12-ში ნათქვამია: "უფალი მარტო დაატარებდა მას [ისრაელს] და გვერდში არ ჰყოლია მას უცხო ღმერთი". ბიბლიური ავტორები ღმერთსა და სულიწმიდას განიხილავდნენ, როგორც ერთ მთლიანს. 

2მეფ. 23:2-ში ვკითხულობთ: "უფლის სული მეტყველებს ჩემით", მაშინ, როცა პარალელურ მტკიცებულებაში, მე-3 მუხლში, ნათქვამია: "მითხრა ისრაელის ღმერთმა…". და კვლავ, წმიდა წერილის პარალელურ მუხლებში ვპოულობთ ღმერთისა და სულიწმიდის გაიგივებას.

შეადარეთ 1კორ. 3:16,17და 1კორ. 6:19,20, ასევე 1კორ. 12:11 და 1კორ. 12:28. რამდენად ჩანაცვლებადია მითითებები სულიწმიდასა და ღმერთზე მოცემულ ნაწყვეტში? რა თვისებები მიეწერება ღმერთს და რა თვისებები - სულიწმიდას?

1კორ. 3:16,17-ში პავლე იყენებს მსგავს ლექსიკას, რასაც 1კორ. 6:19,20-ში. მოციქული ამტკიცებს, იმისთვის, რომ ჩვენი სხეული იქცეს სულიწმიდის ტაძრად მასში უნდა დამკვიდრდეს ღმერთი. იგი ერთნაირ აზრს დებს ცნებებში "ღვთის ტაძარი" და "სულიწმიდის ტაძარი", ამით კი მიგვითითებს, რომ სულიწმიდა ღვთის თანასწორია. 

1კორ. 12:11-ში პავლე წერს, რომ სულიწმიდა ყოველ მორწმუნეს უნაწილებს სულიერ ნიჭებს. უფრო ქვემოთ 1კორ. 12:28-ში კი ამბობს, რომ ამას ღმერთი აკეთებს. ძირითადი აზრი ნათელია: სულიწმიდა იმავე მოქმედებას ასრულებს, რასაც ღმერთი, რაც, თავის მხრივ, დამაჯერებელი მტკიცებულებაა იმისა, რომ სულიწმიდა ღმერთის თანასწორია.

კიდევ ერთხელ წაიკითხეთ რიცხ. 14:11. როგორ შეგვიძლია გამოვიყენოთ მოცემული სიტყვები საკუთარ თავთან მიმართებაში? გაიხსენეთ, რა საოცარი სახით ასრულებდა სულიწმიდა თავის საქმეს თქვენს ეკლესიაში. გაიხსენეთ ყველა ნიშანი, რომელიც ღმერთმა წარმოგიჩინათ თქვენი რწმენის განსამტკიცებლად. როგორ ავირიდოთ ის შეცდომები, რომლებიც ღვთის ერმა ათასწლეულების წინ დაუშვა?

ოთხშაბათი                                                                                                                18 იანვარი
სულიწმიდის ღვთაებრივი საქმიანობა
სულიწმიდა ასრულებს განსაზღვრულ მსახურებას, რომელსაც ბიბლია მიაწერს მხოლოდ ღმერთს. იგი აქტიურად მონაწილეობს შექმნის ღვთაებრივ საქმიანობაში და ასეთივე აქტიურ მონაწილეობას იღებს ცოდვილის გარდაქმნაში.

წაიკითხეთ ტიტ. 3:4-6. როგორ აღწერს პავლე სულიწმიდის მონაწილეობას გარდაქმნის პროცესში?

სულიწმიდა მოიხსენიება, როცა საუბარია "ჩვენს მაცხოვარ ღმერთთან" (ტიტ. 3:4) ერთობლივ მსახურებაზე "ხელახლა შობის განბანისა" (ნათლობის) და ჩვენი სულიერი განახლების (იხ. ტიტ. 3:5) კონტექსტში. იგი ხელს უწყობს ჩვენს აღორძინებას და განაახლებს ჩვენს გულებს. იგი სურვილს აღძრავს ჩვენში, გავყვეთ ქრისტეს. როგორც სიცოცხლის სული (იხ. რომ. 8:2), იგი განწმედს ცოდვილებს და გარდაქმნის მათ ხასიათს. იგი გვეხმარება, ვიყოთ მორჩილნი იესო ქრისტესი, რომელმაც გვიხსნა. მხოლოდ ღვთაებრივ არსებას ძალუძს მოიმოქმედოს ასეთი საოცარი სასწაულები. 

შეადარეთ ეს. 6:8-10 და საქმე. 28:25-27. ვის მიაწერენ ბიბლიის ავტორები ღვთაებრივი უწყების გადმოცემის უნარს?

არსებობს ბიბლიური ნაწყვეტები, სადაც ნათლად ჩანს, რომ ერთდროულად საუბრობს ღმერთიც და სულიწმიდაც. ზუსტად სულიწმიდა შთააგონებდა ზებუნებრივი გზებით წმიდა წერილის ავტორებს, რათა გადმოეცათ ჩვენთვის ყოველივე (იხ. 2პეტრ. 1:21). სხვა ადგილებში ამ მოქმედებას ეწოდება "ღვთივსულიერი" (2ტიმ. 3:16). წმიდა წერილის გადაცემა სულიწმიდის კიდევ ერთი ღვთაებრივი საქმიანობაა.

რა არის ნათქვამი რომ. 8:11-ში სულიწმიდის ღვთაებრივ ბუნებასთან დაკავშირებით?

ბიბლიაში ნათქვამია, რომ თუკი სულიწმიდამ იესო აღადგინა მკვდრეთით, მაშინ მას ჩვენი აღდგენაც ძალუძს. მხოლოდ ღმერთს შეუძლია ადამიანთა მკვდრეთით აღდგენა. ამიტომ სულიწმიდა არის ღმერთი.

რა შინაგანი ცვლილებელი უნდა მოხდეს, რათა უფრო გახსნილნი ვიყოთ სულიწმიდის ხელმძღვანელობისათვის? ჩვენს რომელ თვისებებს შეუძლია შეაფერხოს მისი ხელმძღვანელობა ჩვენს ცხოვრებაში?

ხუთშაბათი                                                                                                                19 იანვარი
მისი ღვთაებრიობის მნიშვნელოვანება
რას დავკარგავდით, თუკი სულიწმიდა არ იქნებოდა ღმერთი? სულიწმიდა რომ არ ყოფილიყო სრულყოფილი ღმერთი, მაშინ ხსნისა და თაყვანისცემის შედეგები ძალზე სერიოზული იქნებოდა. ბიბლია გვეუბნება, რომ სულიწმიდა პასუხისმგებელია მორწმუნის აღორძინებაზე. იგი იმყოფება მათში და აღავსებს თავისი თავით. იგი განაახლებს ჩვენს აზროვნებას და ცვლის ხასიათს. მას გააჩნია მკვდრეთით აღდგენის ძალა. იგი განწმედის პროცესში ქრისტეს მიმდევრებს ღმერთს ამსგავსებს. სულიწმიდა რომ არ ყოფილიყო ღმერთი, მაშინ ვერ ვიქნებოდით დარწმუნებულნი იმაში, რომ მას ძალუძს მოიმოქმედოს ზემოთ ჩამოთვლილი ნებისმიერი ქმედება ისე, რომ მათი შედეგი მიიღოს ღმერთმა!

წაიკითხეთ 1პეტრ. 1:2; 2კორ. 13:13 და მათ. 28:18,19. რას გვეუბნება ის ფაქტი, რომ სულიწმიდა ნახსენებია მამა ღმერთსა და ძე ღმერთთან - იესო ქრისტესთან ერთად ნათლობის დროს წარმოსათქმელ ფორმულირებასა და კურთხევის სიტყვებში, სულიწმიდის როლის შესახებ თაყვანისცემასა და ღვთის თაყვანისცემაში?

სულიწმიდის ღვთიური ბუნება გვეხმარება, მოვეპყრათ მას შესაბამისად და ვაღიაროთ იმად, ვინც არის იგი სინამდვილეში. მისი ღვთაებრიობა წინაპირობაა ღმერთზე კონცენტრირებული სულიერი ცხოვრებისთვის. ახალი აღთქმის ეკლესია ურყევად ასახელებს სულიწმიდას ღვთაებრიობის ორ სხვა პიროვნებასთან ერთად. სულიწმიდა აქტიურად არის ჩართული ნათლობის აქტში მამა ღმერთსა და ძე ღმერთთან ერთად. ნათლობას ღრმა სულიერი მნიშვნელობა აქვს და თაყვანისცემის მნიშვნელოვან აქტს წარმოადგენს. ყველაფერი, რაც ნათქვამია ნათლობის აქტთან დაკავშირებით, ჭეშმარიტია მოციქულთა კურთხევებთან მიმართებაშიც. ეს განსადიდებელი ლოცვაა, სადაც სულიწმიდა განდიდებულია მამა ღმერთსა და ძე ღმერთთან ერთად. მასში ნახსენებია ღვთაების სამივე პიროვნება. 

ახალ აღთქმაში სულიწმიდა გვესახება თაყვანისცემის სათანადო ობიექტად არა მხოლოდ ნათლობის ფორმულასა და სამოციქულო კურთხევაში, არამედ მუდმივ შეხსენებაში, რომ მასზე არის დამოკიდებული ჩვენი სულიერი კეთილდღეობა. უნდა დავემორჩილოთ როგორც ჩვენს ღვთაებრივ მასწავლებელსა და უფალს, რომელიც განგვწმედს. მნიშვნელოვანია თუ არა იმ ფაქტის აღიარება, რომ სულიწმიდა არის ღმერთი? დიახ, მეტისმეტად მნიშვნელოვანია. თუკი ვიცით, ვინ არის იგი და ვაღიარებთ მის ღვთაებრიობას, მაშინ მოწიწებით მოვექცევით მის მისიასა და მივენდობით ჩვენი სულიერი ზრდისა და განწმედის პროცესში.

რას ნიშნავს თქვენთვის ის ფაქტი, რომ თავად ღმერთი სულიწმიდა მუშაობს თქვენს ცხოვრებაში? რა დიდებული აღთქმებია ჩადებული იმის ცოდნაში, რომ ღმერთი იღწვის თქვენში და გეხმარებათ იქცეთ იმად, ვინც შეგიძლიათ იყოთ მასში? რატომ არის მოცემული ჭეშმარიტება შთამაგონებელი და სიცოცხლის განმამტკიცებელი?

პარასკევი                                                                                                                  20 იანვარი
შემდგომი გამოკვლევისათვის
წაიკითხეთ ელენ უაითის წიგნიდან "ევანგელიზმი" თავი "ღვთაებრიობის არასწორი წარმოდგენა", გვ. 613-617.

როგორც ამ კვირის განმავლობაში დავინახეთ, ბიბლიური დამოწმება სულიწმიდის ღვთაებრიობის შესახებ მეტად დამაჯერებელია. სულიწმიდა არის ღმერთი. მაგრამ გახსოვდეთ: როცა ვფიქრობთ სულიწმიდის შესახებ, საქმე გვაქვს ღვთაებრივ საიდუმლოსთან. ამიტომ ადამიანური გაგებით არ შეგვიძლია სრულად ავხსნათ ღმერთი და მისი ბუნება. ჭეშმარიტება სცილდება ადამიანის შემეცნების საზღვრებს, განსაკუთრებით როცა საუბარი მიდის თავად ღმერთის ბუნების შესახებ.

ამავდროულად, სულიწმიდის ღვთიურობისადმი რწმენა გულისხმობს რაღაც უფრო მეტს, ვიდრე სამების შესახებ მარტივი სწავლების მიღებაა. იგი გულისხმობს ღვთის გადამრჩენი საქმიანობის მიმართ ნდობას, საქმისა, რომელიც სრულდება მამის დავალებით, ძის მეშვეობით და სულის ძალით. "სულ არ არის აუცილებელი სულიწმიდის ზუსტი განმარტება… სულიწმიდის ბუნება რჩება საიდუმლოდ, რომელსაც ვერ ჩავწვდებით, რადგან უფალს არ გაუხსნია იგი ჩვენთვის. ადამიანებს, რომელთაც გააჩნიათ მდიდარი წარმოსახვის უნარი, შეუძლიათ წმიდა წერილში ეძებონ მუხლები და მოიგონონ საკუთარი განმარტებები, მაგრამ ეს ვერ განამტკიცებს ეკლესიას. ეს საიდუმლოებები მეტად ღრმაა ადამიანის შემეცნებისთვის და დუმილი აქ ოქროს ფასია" (ელენ უაითი. მოციქულთა საქმეები, გვ. 51,52).

კითხვები მსჯელობისათვის:

1.
ავსტრიელი ფილოსოფოსი ლუდვიგ ვიტგენშტეინი წერდა: "რის შესახებაც არ შეიძლება საუბარი, უნდა დავდუმდეთ". თუმცა ამ სიტყვებს სულ სხვა კონტექსტი გააჩნიათ, ვიდრე ზემოთ მოყვანილ ელენ უაითის გამონათქვამს, მაგრამ პრინციპი იგივეა. რატომ არის უკეთესი ვდუმდეთ ღმერთისა და სულიერი ჭეშმარიტების ასპექტების შესახებ, რაკი უფალმა არ გაგვიხსნა ისინი?

2.
ხანდახან სასარგებლოა ვიფიქროთ ამა თუ იმ საღვთისმეტყველო პოსტულატის შესახებ და დავსვათ შეკითხვა: "რას ვკარგავთ, თუკი მოცემული მტკიცებულება ცრუა?" მაგალითად: "რას დავკარგავდით, ქრისტეს რომ არ ჰქონოდა ღვთაებრივი ბუნება?" სულიწმიდასთან მიმართებაში დაფიქრდით შეკითხვაზე: "რას დავკარგავდით, სულიწმიდა რომ არ ყოფილიყო სრულყოფილი ღმერთი?"
3.
რა პრაქტიკული აზრი დევს შემდეგ ციტატაში: "სულიწმიდა, რომლითაც უნდა ვიყოთ აღსავსენი, არ წარმოადგენს გავლენას ან მისტიურ ძალას. იგი ღვთაებრივი პიროვნებაა, რომელიც უნდა მივიღოთ დიდი თავმდაბლობით, მოწიწებითა და მორჩილებით. აუცილებელია, სულიწმიდას ნება დავრთოთ, გვიხელმძღვანელოს და დავემორჩილოთ" (ლე როი ფრუმი. ნუგეშისმცემლის მოსვლა. ზაოკსკი: სიცოცხლის წყარო, 2006. გვ. 153).

სულიწმიდის პიროვნება
გამოსაკვლევად შემოთავაზებული ბიბლიური მუხლები: იოან. 16:13,14; რომ. 8:14-16;  რომ. 15:13; იოან. 14:6; იოან. 17:17; რომ. 5:5.

სამახსოვრო მუხლი: "ხოლო ნუგეშისმცემელი კი, სულიწმიდა, რომელსაც ჩემი სახელით მოავლენს მამა, ყველაფერს გასწავლით და ყველაფერს გაგახსენებთ, რაც თქვენთვის მითქვამს" (იოან. 14:26).

რადგან სულიწმიდა ბიბლიაში ხანდახან გამოსახულია უპიროვნო სიმბოლოების დახმარებით, როგორიცაა ქარი ან ცეცხლი, ზოგიერთი ადამიანი მივიდა იმ დასკვნამდე, რომ იგი ღვთაებრივი ძალის უპიროვნო გამომჟღავნებაა. მათი აზრით, იგი ჰგავს უფრო დენს, რომელიც გვაძლევს ძალას, მაგრამ როგორც პიროვნება არ არსებობს. თუმცა საკითხი იმაში არ მდგომარეობს, შეგვიძლია თუ არა მსგავსი ნაწყვეტები ვიპოვოთ წმიდა წერილში, სადაც აღწერილია სულიწმიდის გავლენა მისი პიროვნული თვისებების მითითებების გარეშე. უპირველესყოვლისა, წმიდა წერილიდან ის მრავალრიცხოვანი ნაწყვეტი უნდა გვაინტერესებდეს, რომელიც ერთმნიშვნელოვნად გვიმტკიცებს, რომ იგი წარმოადგენს პიროვნებას.

ასეთი მუხლები არსებობს და უნდა გავითვალისწინოთ ისინი, რათა სულიწმიდის უფრო სრული სურათი მივიღოთ.

ამ კვირის განმავლობაში წმიდა წერილის შესწავლისას უფრო მეტს გავიგებთ სულიწმიდის პიროვნების შესახებ. ეს ჭეშმარიტება დაგვეხმარება უკეთ გავაცნობიეროთ სულიწმიდის როლი ჩვენს ცხოვრებაში. ეს დაგვეხმარება, უკეთესად გავაცნობიეროთ, თუ ჩვენი სულიერი ცხოვრებისთვის, რაოდენ მნიშვნელოვანია რწმენა იმისა, რომ სულიწმიდას გააჩნია პიროვნული ხასიათი. მხოლოდ მაშინ შეგვიძლია მივმართოთ მას, გამოვხატოთ მის მიმართ სიყვარული, მოწიწება, ნდობა და მორჩილება, თუკი სწორი წარმოდგენა გვაქვს მის შესახებ.

კვირადღე                                                                                                                  22 იანვარი
სულიწმიდა იესოს აღწერაში
წაიკითხეთ იოან. 16:13,14; იოან. 15:26,27 და იოან. 14:17,26. რა განსაკუთრებულ პიროვნულ თვისებებს მიაწერს იესო სულიწმიდას ამ მუხლებში? რას ნიშნავს თქვენთვის ის ფაქტი, რომ იესო სულიწმიდას აღწერს როგორც ნუგეშისმცემელს (პარაკლეტოს)?

იესოს სიტყვების მიხედვით, სულიწმიდა არიგებს, საუბრობს, ესმის, აუწყებს და განადიდებს (იხ. იოან. 16:13,14). სულიწმიდა, აგრეთვე, ასწავლის და ახსენებს (იხ. იოან. 14:26). იგი ჩვენში მკვიდრობს (იხ. იოან. 14:17), ამოწმებს (იხ. იოან. 15:24,26) და გვამხილებს (იხ. იოან. 16:8). ეს ქმედებები უფრო სუვერენული (დამოუკიდებელი) პიროვნების ქმედებებს წააგავს, ვიდრე უპიროვნო ძალისას.

წაიკითხეთ იოან. 14:16-18. როგორ უნდა აღსრულებულიყო იესოს აღთქმა? რა მიუთითებს იმაზე, რომ მოციქულები არ დარჩნენ ობლად?

იესო ზრუნავს თავის მიმდევრებზე. იგი თავის მოწაფეებს არ მიატოვებს ობლად. ქრისტე დაპირდა სულიწმიდის გამოგზავნას. იესო აქ პირდაპირ ამბობს, რომ გამოგზავნის "სხვა ნუგეშისმცემელს". სიტყვებს, რომლებსაც იესო აქ იყენებს, დიდი მნიშვნელობა გააჩნია. ბერძნული სიტყვა ალლოს "სხვა" მიუთითებს, რომ ქრისტე გამოგზავნის ისეთ ნუგეშისმცემელს, რომელიც არაფრით ჩამოუვარდება მას, გააჩნია მისნაირი ხასიათი ან მისი მსგავსია. სხვა სიტყვებით, იესო პირდება, რომ მისი მსგავსი პიროვნება დაიკავებს მის ადგილს, გააგრძელებს უფლის საქმიანობას ჩვენში და იქნება მისი წარმომადგენელი.

სულიწმიდის საქმიანობა - ეს არის ნუგეშისმცემლის საქმიანობა. ბერძნული სიტყვა პარაკლეტოს (იხ. იოან. 14:16) ახასიათებს მას, ვინც მოწოდებულია მხარდაჭერისა და დახმარების განსახორციელებლად. იესოს მსგავსად, სულიწმიდაც პიროვნებაა. ეს იმით დასტურდება, რომ სულიწმიდას ხშირად მიაწერენ პიროვნულ თვისებებს (იხ. იოან. 14:26; 15:26; საქმე. 15:28; რომ. 8:26; 1კორ. 12:11; 1ტიმ. 4:1). 

რატომ არის უფრო სანუგეშო იცოდე, რომ სულიწმიდა არის პიროვნება და არა უბრალოდ ძალა?

როცა წაიკითხავთ შემდეგ მუხლებს, ჰკითხეთ საკუთარ თავს, რაზე მეტყველებს ისინი: უპიროვნო ძალისა თუ ღვთაებრივი პიროვნების შესახებ? რომ. 8:14-16,27; რომ. 15:30; 1კორ. 2:10; საქმე. 8:29; 10:19,20; 28:25.

შეუძლია თუ არა უპიროვნო ძალას გვიშუამდგომლოს? აქვს თუ არა უპიროვნო სულსა თუ ძალას უნარი გაგვიხსნას ჭეშმარიტებები ღმერთის შესახებ? შეუძლია თუ არა უპიროვნო გავლენას საუბარი? ყველა ეს ბიბლიური გამონათქვამი მიუთითებს, რომ სულიწმიდა პიროვნებაა.

წაიკითხეთ შემდეგი მუხლები. რა პიროვნული თვისებები მიეწერება სულიწმიდას? ეფ. 4:30; საქმე. 5:3,9; 1კორ. 12:11; რომ. 15:30.

პიროვნების განმასხვავებელი განსაკუთრებულობაა ცოდნა (ან გაგება), გრძნობები და ნება-სურვილი. მხოლოდ პიროვნება შეიძლება განაწყენდეს. მხოლოდ პიროვნებას შეუძლია იცრუოს. მხოლოდ პიროვნებას შეუძლია ამოირჩიოს საკუთარი თვალსაზრისის მიხედვით და გამოამჟღავნოს თავისი ნება. ნება-სურვილი, ალბათ, ნებისმიერი პიროვნების ერთ-ერთი დამახასიათებელი თვისებაა. და მხოლოდ პიროვნებას შეუძლია სიყვარული. ჭეშმარიტი სიყვარული წარმოუდგენელია აბსტრაქტულ და უპიროვნო მანერებში. სიყვარული მოდის პირადი კონტაქტის დროს. ეს პიროვნული თვისებები მოწმობს, რომ სულიწმიდა არის გონიერი, მცოდნე და ნება-სურვილის მქონე დამოუკიდებელი არსება, რომელსაც შეუძლია სიყვარული. იგი არ წარმოადგენს მოლანდებით გავლენას ან უპიროვნო ძალას. სულიწმიდაზე საუბარია როგორც პიროვნებაზე, რადგან თავად ღმერთს აქვს პიროვნული ხასიათი. 

"სულიწმიდა არის პიროვნება, წინააღმდეგ შემთხვევაში იგი ვერ დაუმოწმებდა  ჩვენს სულს და ვერ დაამოწმებდა ჩვენს სულთან ერთად, რომ ღვთის შვილები ვართ. სულიწმიდა უნდა იყოს ღვთაებრივი პიროვნება, წინააღმდეგ შემთხვევაში, მას ვერ ეცოდინებოდა საიდუმლოებები, რომლებიც დაფარულია უფლის გონებაში" (ელენ უაითი. ევანგელიზმი, გვ.617).

როგორ მოქმედებს ბიბლიური ჭეშმარიტება სულიწმიდის პიროვნული ხასიათის შესახებ მასთან თქვენს ურთიერთდამოკიდებულებაზე? რა შეიცვლებოდა სულიწმიდა რომ ყოფილიყო უპიროვნო ძალა, რომელიც განსხვავდება თავად მამა ღმერთისგან?

სულიწმიდის პიროვნული ასპექტები. ნაწილი 2

სულიწმიდის პიროვნების გაგების სირთულე იმაში მდგომარეობს, რომ შეგრძნებითი სახით შეგვიძლია წარმოვიდგინოთ ღმერთი როგორც მამა. მრავალმა ჩვენგანმა, სახარებებზე დაყრდნობით, საკუთარ თავში შექმნა იესოს პორტრეტი. ქრისტემ მიიღო ჩვენი, ადამიანის ბუნება და ჩვენთან მოვიდა ადამიანის სხეულში.

სულიწმიდა წარმოდგენილია სულ სხვა სახით. ისეთი შთაბეჭდილება გვექმნება, რომ იგი არახელშესახები და გასაგებად გაცილებით რთულია, ვიდრე მამა და ძე.

ამიტომ ბევრი ასკვნის, რომ სულიწმიდა არის უპიროვნო ძალა. როგორც უკვე აღვნიშნეთ, ეს მცდარი იდეა ვერ ასახავს სულიწმიდის ჭეშმარიტ ბუნებას. ბიბლიაში მოგვეპოვება მტკიცებულებები, რომლებსაც აზრი არ ექნებოდათ, თუკი სულიწმიდა იქნებოდა მხოლოდ უპიროვნო ძალა ან ღმერთისგან გამოსული გავლენა.

ყურადღებით წაიკითხეთ შემდეგი ორი ნაწყვეტი. ექნებოდა თუ არა აზრი, თუკი სიტყვას "სული" ჩავანაცვლებდით სიტყვით "ძალა"? რატომ აქვთ ამ მუხლებს აზრობრივი დატვირთვა მხოლოდ იმ შემთხვევაში, თუკი სულიწმიდა მართლაც პიროვნებაა?

რომ. 15:13

1კორ. 2:4

მოციქულთა სიტყვები "ვინაიდან მართებულად მიიჩნია სულმა წმიდამ და ჩვენც" (საქმე. 15:28, ბიბლია, 1989 წლის გამოშვება) აბსურდი იქნებოდა, თუკი სულიწმიდა იქნებოდა მხოლოდ უპიროვნო ძალა ან გავლენა. პირიქით, ეს მტკიცებულება მიუთითებს დამოუკიდებელ პიროვნებაზე, ისეთივეზე, როგორიც არის მამა და ძე.

გარდა ამისა, როგორ შეიძლება მოინათლოს მორწმუნე ადამიანი "მამის, ძისა და სულიწმიდის სახელით" (მათ. 28:19), თუკი მამა და ძე არიან პიროვნებები, სულიწმიდა კი - არა? მსგავს მტკიცებულებას არ გააჩნია არანაირი აზრი. პირიქით, სამივე ნახსენებია როგორც ერთი სახელის განუყოფელი ნაწილი, სახელისა, რომლითაც მოვინათლეთ. ამგვარად, სულიწმიდა აქ წარმოდგენილია მამა ღმერთისა და ძე ღმერთის თანასწორად. 

ელენ უაითი კარგად ღნიშნავს: "აი, ზეციური სამების სამი ცოცხალი პიროვნება… მამა, ძე და სულიწმიდა"  (ელენ უაითი. ევანგელიზმი, გვ. 615). იგი პირდაპირ განაცხადებს სულიწმიდის პიროვნული ხასიათის შესახებ.

ოთხშაბათი                                                                                                                25 იანვარი
ჭეშმარიტების სული
წაიკითხეთ იოან. 14:6 და 17:17. ამ მუხლების თანახმად, რა მნიშვნელობა აქვს ჭეშმარიტებას?

იოანეს სახარებაში სიტყვა "ჭეშმარიტება" არის საკვანძო ტერმინი. ჭეშმარიტების თანამედროვე გაგებას ხშირად დაჰკრავს განყენებული ელფერი.  დასავლეთ სამყაროში იგი ჩამოყალიბდა ბერძნული ფილოსოფიის ზემოქმედების შედეგად. თუმცა ბიბლიაში და, კერძოდ, იოანეს სახარებაში ჭეშმარიტებას აქვს კონკრეტული გაგება და პირადი ხასიათი: იესო არის ჭეშმარიტება (იხ. იოან. 14:6). თუმცა ღვთის დაწერილი სიტყვა ჭეშმარიტია (შეად. იოან. 17:17; ფს. 118:142), მაგრამ ღვთის ჭეშმარიტების უზენაეს გამომჟღავნებას წარმოადგენს იესო ქრისტეს პიროვნება. ღმერთის ჭეშმარიტი შეცნობა შესაძლებელია იესოში, ვის შესახებაც ნათქვამია წმიდა წერილში, რადგან უფალმა თავი მასში გამოგვიცხადა. 

წაიკითხეთ იოან. 15:26 და 16:13. რა ფუნქციას ასრულებს სულიწმიდა როგორც ჭეშმარიტების სული?

იოან.16:13-ში ნათქვამია, რომ ჭეშმარიტების სული შეგვიძღვება სრულ ჭეშმარიტებაში. ამას აკეთებს, რათა მიგვითითოს  იესო ქრისტეზე და გვეხმარება გავაცნობიეროთ, თუ რა თქვა იესომ (იხ. იოან. 15:26) და რა გააკეთა ჩვენთვის. ჭეშმარიტება, რომლისკენაც სულიწმიდას მივყავართ, მეტისმეტად პიროვნულია: იგი აღამაღლებს იესოს და მასთან ცოცხალ და სწორ ურთიერთობებს გვამყარებინებს. სამარიელთან საუბრის დროს იესომ თქვა, რომ ღმერთს თაყვანი უნდა ვცეთ სულსა და ჭეშმარიტებაში (იხ. იოან. 4:24). როცა სულიწმიდას ვთხოვთ ხელმძღვანელობას, იგი წარგვმართავს იესოსკენ, რომელიც არის გზა, ჭეშმარიტება და სიცოცხლე (იხ. იოან. 14:6).

ჭეშმარიტება ბიბლიაში არ არის აბსტრაქტული თეორია, როგორც, მაგალითად, ჭეშმარიტება ფილოსოფიაში. ჭეშმარიტება გულისხმობს მეტად პირად და სანდო ურთიერთობებს ჩვენს შემოქმედთან და მხსნელთან, "ჭეშმარიტ ღმერთთან" (იოან. 14:17; 16:13), რომელიც გამოგვიგზავნა მამა ღმერთმა (იხ. იოან. 15:26). ეს არა მხოლოდ მის პიროვნულ ხასიათზე მიგვითითებს, არამედ მის ღვთაებრიობაზეც.

ჩვენ, როგორც წესი, ჭეშმარიტების შესახებ ვფიქრობთ პირობითი გამონათქვამების საფუძველზე. ე. წ. "დასკვნის წესი" (ლათ. მოდუს პონენს) საშუალებას გვაძლევს პირობითი გამონათქვამის საფუძვლის მტკიცებიდან გადავიდეთ ამ გამონათქვამის შედეგის დამტკიცებაზე. მაგალითად, თუ ადამიანს აქვს მაღალი სიცხე, იგი ავად არის. ადამიანს მაღალი სიცხე აქვს. ადამიანი ავად არის. ეს წესი მუდამ გამოიყენება ჩვენს მსჯელობაში. ამიტომ ჭეშმარიტებაში ხშირად ვგულისხმობთ პირობით გამონათქვამებს. როგორ გესმით ჭეშმარიტების იდეა, როგორც პიროვნებისა? გაუზიარეთ თქვენი პასუხი ჯგუფს.

ხუთშაბათი                                                                                                                26 იანვარი
რატომ აქვს ამას მნიშვნელობა?

სულიწმიდის პიროვნების შესახებ საკითხს აქვს პირველხარისხოვანი მნიშნელობა და პრაქტიკულად გამოიყენება. "თუკი სულიწმიდა ღვთაებრივი პიროვნებაა, ჩვენ კი მას განვიხილავთ როგორც უპიროვნო გავლენას, ეს იმას ნიშნავს, რომ ვპარავთ ღვთაებრივ პიროვნებას პატივისცემასა და სიყვარულს, რაც მის მიმართ უნდა გამოვამჟღავნოთ" (ლე როი ფრუმი. ნუგეშისმცემლის მოსვლა. ზაოკსკი: სიცოცხლის წყარო, 2006, გვ. 33). 

თუკი სულიწმიდაზე ვფიქრობთ, როგორც იდუმალ ღვთაებრივ ძალაზე, ერთი რამ დაგვაინტერესდება: "როგორ მივიღოთ უფრო მეტი სულიწმიდა?" მაგრამ როცა ვფიქრობთ სულიწმიდაზე, როგორც ღვთაებრივ პიროვნებაზე, მაშინ დაიბადება კითხვა: "როგორ შეუძლია სულიწმიდას უფრო მეტად მმართოს?" საჭიროა გავერკვეთ: რა გსურთ: თქვენ ფლობდეთ სულიწმიდას თუ სულიწმიდა მოგიცავდეთ თქვენ? ეწინააღმდეგებით თუ არა მის გავლენას, თუ მზად ხართ სიხარულით დაემორჩილოთ (იხ. რომ. 8:12-14; გალ. 5:18-24)? გსურთ თუ არა სულიწმიდა გამოიყენოთ საკუთარი ინტერესებისთვის? ან იქნებ ენდობით მას იმიტომ, რომ მისი დახმარებით უფრო დაემსგავსოთ იესო ქრისტეს და თქვენს ცხოვრებასთან მიმართებაში მისი მიზნების შესაბამისად მოიქცეთ? აცნობიერებთ თუ არა იმ ფაქტს, რომ "თქვენი სხეული ტაძარია თქვენში სულიწმიდისა, რომელიც ღვთისაგან გაქვთ" (1კორ. 6:19)? მზად ხართ თუ არა ღმერთი განადიდოთ საკუთარი ცხოვრებით?

წაიკითხეთ რომ. 5:5 და ეფეს. 2:18,19. რა კავშირშია სულიწმიდა და ღვთის სიყვარული? რა გავლენას ახდენს ეს პირადად თქვენზე და ეკლესიაზე?

მხოლოდ პიროვნებებს შეუძლიათ ერთმანეთთან თანამშრომლობის გადაწყვეტილების მიღება. მოწოდებულნი ვართ, ვითანამშრომლოთ სულიწმიდასთან იმის მიხედვით, თუ როგორ მივყავართ და გარდაგვქმნის ინდივიდუალურად და როგორც მთლიანად ღმერთის ეკლესიას. თუკი სულიწმიდას არ ვიღებთ როგორც სამპიროვანი ღმერთის ერთ-ერთ პიროვნებად, ადვილი იქნება მისი უგულებელყოფა, ჩაიკეტება მისთვის ჩვენი სმენაც და გულიც. ჩვენ, დაცემული, ცოდვით გაუბედურებული არსებები, ვსაჭიროებთ ღვთის გარდამქმნელ მადლს და უფლება არ გვაქვს, უგულებელვყოთ სულიწმიდის გავლენა ჩვენს ცხოვრებაში. ჩვენი ცხოვრება უფრო მეტად უნდა მივუძღვნათ მას. ამგვარად, თუკი სულიწმიდას ვაღიარებთ ღვთაებრივ პიროვნებად, რომელსაც სურს ჩვენი გამოყენება, მაშინ ღმერთს ვაყენებთ ჩვენი ქრისტიანული გამოცდილების ცენტრში. 

რა ჰქონდა ელენ უაითს მხედველობაში, როცა წერდა: "ჩვენ ვერ გამოვიყენებთ ღვთის სულს, არამედ მან უნდა გამოგვიყენოს ჩვენ" (ქრისტე - წუთისოფლის იმედი, გვ. 672). როგორ გვიყენებს სულიწმიდა? (იხ. ფილიპ. 2:13).

პარასკევი                                                                                                                  27 იანვარი
შემდგომი გამოკვლევისათვის
წაიკითხეთ ე. უაითის გამონათქვამები სულიწმიდის შესახებ წიგნში "ქრისტე - წუთისოფლის იმედი", გვ. 669-672. ასევე წაიკითხეთ "ვაი თქვენ, ფარისეველნო", გვ. 613-617.

"მივიდა იესო მათთან და უთხრა: "მოცემული მაქვს მე მთელი ხელმწიფება ზეცასა და მიწაზე. ახლა წადით და მოიმოწაფეთ ყველა ხალხი, მონათლეთ ისინი მამისა და ძისა და სულიწმიდის სახელით. ასწავლეთ მათ ყოველივეს დაცვა, რაც მე გამცნეთ. აჰა, მე თქვენთანა ვარ დღენიადაგ საუკუნის აღსასრულამდე" (მათ. 28:18-20). ყურადღება მიაქციეთ: იესომ მათ შრომისკენ მოუწოდა, მან უბრძანა მოწაფეებს მოენათლათ მამის, ძის და სულიწმიდის "სახელით" (მხოლობით რიცხვში). მას არ უთქვამს მამის, ძის და სულიწმიდის "სახელებით" , არამედ "სახელით" (ბერძ. ონომა). ეს სარწმუნო მტკიცებულებაა ჩვენი ღმერთის სამპიროვანი ბუნებისა. "ისმინე, ისრაელ: უფალი, ჩვენი ღმერთი, ერთი უფალია" (რჯლ. 6:4). თუკი არავის ეპარება ეჭვი მამისა და ძის პიროვნულ თვისებებში, მაშინ რატომ ჩნდება კითხვები სულიწმიდის პიროვნებასთან დაკავშირებით? ბიბლიის თანახმად, ღმერთი მოქმედებს ჩვენში და ჩვენი მეშვეობით სულიწმიდის დახმარებით, გამოხატავს სიყვარულს, მზრუნველობას და სიმშვიდეს. სასიამოვნოა იმის გაცნობიერება, რომ ღვთის საქმეს ჩვენში მუდმივად ახორციელებს პიროვნება, რომელიც მამისა და იესოს მსგავსია. დიახ, მთლიანობაში ამის გაცნობიერება რთულია. მაგრამ ამან არ უნდა შეგვაჩეროს. თუკი არ ძალგვიძს ქარის ან სინათლის ბუნების სრულად გაგება, მაშინ რამდენად შეზღუდულნი ვართ სულიწმიდის ბუნების შეცნობაში?

კითხვები მსჯელობისათვის:

1.
იმსჯელეთ ჯგუფში ოთხშაბათი დღის თემაში დასმულ შეკითხვაზე ჭეშმარიტების შესახებ, რომელიც გამოხატულია იესო ქრისტეს პიროვნებაში. რატომ არის იესო ჭეშმარიტება? როგორ გვესმის ასეთი "ჭეშმარიტება", რომელიც სცილდება კონცეფციის ჩარჩოებს ან დასკვნებს?

2.
ელენ უაითი წერდა: "აუცილებელია იმის გაცნობიერება, რომ სულიწმიდა, რომელიც ისეთივე პიროვნებაა, როგორიც ღმერთი, მიმოიარება ამ მიწებზე" (მახარობლობა, გვ. 616). რას გვეუბნება ეს სულიწმიდის რეალობასა და თანდასწრებაზე?

3.
კიდევ ერთხელ განიხილეთ სულიწმიდის ზოგიერთი თვისებები, რომლებიც ამ კვირის განმავლობაში შევისწავლეთ. რომელი მათგანია განსაკუთრებით სანუგეშო თქვენთვის? დაასაბუთეთ თქვენი პასუხი!

4.
ვის უფრო კარგად მოეპყრობით: უპიროვნო ძალას თუ პიროვნებას? გამოიტანეთ პრაქტიკული დასკვნები!

გაკვეთილი 5                                                                                28 იანვარი - 3 თებერვალი
ნათლობა და სულიწმიდით აღვსება
გამოსაკვლევად შემოთავაზებული ბიბლიური მუხლები: მარკ. 1:8; ეფეს. 5:18; საქმე. 13:52; ლუკ. 11:8-10; საქმე. 5:32; გალ. 5:16-26.

სამახსოვრო მუხლი: "ქურდი მხოლოდ იმისთვის მოდის, რომ მოიპაროს, მოკლას და მოსპოს. მე იმისთვის მოვედი, რომ სიცოცხლე ჰქონდეთ მათ და უხვად ჰქონდეთ" (იოან. 10:10).

როგორც ქრისტიანები აღსავსენი უნდა ვიყოთ სულიწმიდით. მის გარეშე ჩვენი მოწმობა უსუსურია და ჩვენი ქრისტიანული ცხოვრება იქნებოდა ტვირთი. შეიძლება გვქონდეს განათლება, ნიჭი ან ვიყოთ მჭევრმეტყველნი, მაგრამ სულის გარეშე ვერ ვიცხოვრებთ ღვთის მოწოდების შესაბამისად. ვერ ვიქნებით დარწმუნებულნი ხსნაში და  ვერ შევიგრძნობთ უფლის მსახურების სიხარულს. ქრისტიანები ვიქნებით მხოლოდ წოდებით, ხოლო ნომინალური ქრისტიანი სულ არ არის ქრისტიანი.

თუმცა იესოს სურს, რომ ვიცხოვროთ სრულყოფილი ცხოვრებით. მას სურს მოგვცეს ცხოვრება, ამ სიტყვის სრული გაგებით. მას ფესვი აქვს გადგმული სიცოცხლის წყაროში - იესო ქრისტეში და ამიტომ ამ სიცოცხლეში დევს აზრი და მოაქვს დაკმაყოფილება.  ქრისტე ყველანაირი სიცოცხლის შემოქმედია და ერთადერთი გზაა საუკუნო სიცოცხლისკენ. "მე ვარ გზა, ჭეშმარიტება და სიცოცხლე. მამასთან ვერავინ მივა, თუ არა ჩემით" (იოან. 14:6). ცხოვრება თავის სრულყოფილებას აღწევს მხოლოდ მასთან ერთიანობის საშუალებით. ამისკენ არის მიმართული სულიწმიდის საქმიანობა ჩვენს ცხოვრებაში.

ამ კვირის განმავლობაში შევისწავლით, თუ რას ამბობს ბიბლია სულით ნათლობის შესახებ და რას ნიშნავს იყო აღსავსე მისით. ასევე განვიხილავთ რამდენიმე ნიშანს, რომელიც მიუთითებს, რომ მართლაც აღსავსენი ვართ სულით.

კვირადღე                                                                                                                  29 იანვარი
სულიწმიდით ნათლობა
წაიკითხეთ მარკ. 1:8 (შეად. მათ. 3:11; ლუკ. 3:16 და იოან. 1:33), საქმე. 1:5 და 11:16. მიძღვნის კიდევ რა რიტუალი ახლავს სულით ნათლობას?

ახალ აღთქმაში მხოლოდ შვიდი ნაწყვეტია სულიწმიდით ნათლობასთან დაკავშირებით. ოთხი მათგანი დაკავშირებულია იოანე ნათლისმცემლის მსახურებასთან და მიუთითებს ორმოცდაათობაზე. სულიწმიდა მიენიჭათ, რათა ექადაგათ ხსნის ისტორიის "ბოლო დღეების" დადგომის შესახებ. 

თუმცა იოანე, სხვა მახარობლებისგან განსხვავებით, არ გამოიყენებს მომავალ დროს, როცა საუბარი მიდის სულით ნათლობაზე. ამის ნაცვლად, იგი იყენებს ახლანდელ დროს და მიუთითებს, რომ ეს პროცესი გარდაუვალია (იხ. იოან. 1:33). იოანე იმავე გრამატიკულ ფორმას გამოიყენებს ცოტა ზევით, იოან. 1:29-ში, როცა საუბრობს იესოს კიდევ ერთ მნიშვნელოვან დანიშნულებაზე - წუთისოფლის ცოდვისგან გათავისუფლებაზე. იესოს მსახურება იმაში მდგომარეობს, რათა გაგვწმიდოს ცოდვისგან და გვიბოძოს სულიწმიდა. ეს ორმხრივი მსახურება ასევე აღწერილია საქმე. 2:38-ში. მას შემდეგ, რაც მოწაფეებმა იხილეს ქრისტე, მათ მიიღეს დაპირებული: ცოდვების პატიება და სულიწმიდის ნიჭი. მსგავსი რამ გადახდათ მორწმუნეებს კორნელიოსის სახლში (იხ. საქმე. 10:43,44 და საქმე. 11:16). წყლით ნათლობა ცნობილია როგორც მონანიების ნათლობა (იხ. საქმე. 19:4). როცა ვინანიებთ ცოდვებს და ვინათლებით იესოს სახელით, ამ დროს ვიღებთ სულიწმიდის ნიჭს (იხ. საქმე. 2:28-39).

ახალ აღთქმაში სულიწმიდის მიღება და ნათლობა ურთიერთდაკავშირებულია. ისინი მიგვითითებს ჩვენს ხელახლა შობაზე. ნათლობის საშუალებით ჩვენს თავს ვაიგივებთ ქრისტესთან და იესო გვანიჭებს სულიწმიდას, რათა ვიცხოვროთ მისი ძალით და ვიქადაგოთ. სულით ნათლობა - არ წარმოადგენს მადლის მეორე ქმედებას ჩვენი ცხოვრების გაცილებით უფრო გვიანდელ ეტაპზე, ამ საქმიანობას კი ზოგიერთი უკავშირებს სასწაულმოქმედ ნიჭებს. 

1კორ. 12:13-ში პავლეს მხედველობაში აქვს ორმოცდაათობის დღეს არა მოწაფეთა უნიკალური გამოცდილება, არამედ ყველა მორწმუნის გამოცდილება. იგი ამტკიცებს, რომ ერთი სულით ყველანი მოვინათლეთ ერთ სხეულში და ყველამ შევსვით იგი. პავლე ხაზს უსვამს ერთიანობის იდეას. ნაცვალსახელს "ყველა" აქვს გადამწყვეტი მნიშვნელობა. პავლე ყველა მორწმუნის გაერთიანებას აკავშირებს ქრისტეს სხეულთან სულის ნათლობით. 

აღწერეთ სულიწმიდით ნათლობის პირადი გამოცდილება. რა მნიშვნელობა აქვს მას თქვენი ცხოვრებისთვის? როგორები იქნებოდით, მას რომ არ დაეხვეწა თქვენი ცხოვრება?

ორშაბათი                                                                                                                  30 იანვარი
სულიწმიდით აღვსება
წაიკითხეთ ეფეს. 5:18; საქმე. 13:52 და რომ. 8:9. რას ნიშნავს სულიწმიდით აღვსება? როგორ ხდება თქვენს ცხოვრებაში სულიწმიდით აღვსება?

მას შემდეგ, რაც მოვინათლეთ და ვეკუთვნით ქრისტეს, უნდა ვიცხოვროთ სულის ძალაში. ეს რომ მოხდეს, უნდა აღვივსოთ სულით. ახალ აღთქმაში ბევრი ნაწყვეტია სულიწმიდით აღვსილი ადამიანების შესახებ (იხ. ლუკ. 1:41,67; საქმე. 2:4; 4:8,31; 9:17; 13:9). პავლე მოციქული გამოიყენებს მიმღეობას "აღვსილი" იმ ადამიანთან დაკავშირებით, რომელიც სრულად დაემორჩილა ღმერთს და გახსნილია სულიწმიდის მიზანმიმართული გავლენისთვის. ასეთი ადამიანის ცხოვრებაში უფლის საქმე დაუბრკოლებლივ აღსრულდება. 

თუკი დამოკიდებულნი ვართ ალკოჰოლზე, ჩვენი საქმეები, მეტყველება და აზრები ნეგატიური ზემოქმედების საფრთხის წინაშე დგას. როცა აღვსილნი ვართ სულიწმიდით, ეს საშუალებას აძლევს მას, ჩვენზე მოახდინოს დადებითი გავლენა, რის შედეგადაც ჩვენი ქმედებები, მეტყველება და აზრები წარმოაჩენს იესოს.

სული გვეძლევა რწმენაში დასარიგებლად (იხ. გალ. 3:2) და ნათლობის დროს (იხ. ტიტ. 3:5,6) ვიღებთ რწმენით (იხ. გალ. 3:14), თუმცა სულიწმიდით ყოველდღე უნდა აღვივსოთ. არ უნდა ვიკმაროთ ძლიერი გამოცდილება, რომელიც წინა წელს, წინა თვეს ან თუნდაც გუშინ გვქონდა. ღვთის სულით უნდა აღვივსოთ ყოველდღე, რადგან ჩვენ წინაშე მუდმივად ახალი გამოწვევებია.

საქმე. 13:52-ში გამოიყენება ზმნა უსრული სახით "აღივსებოდნენ", რაც ნიშნავს უწყვეტ ქმედებას. სულით აღვსება არ წარმოადგენს ერთჯერად მოვლენას. ეს არის ის, რაც უნდა იქცეს ყოველდღიური გამოცდილების ნაწილად. ჩვენი ცხოვრების ყოველი სფერო უნდა აღივსოს მისი თანდასწრებით და მაშინ ვიცხოვრებთ ისე, როგორც უნდა ვცხოვრობდეთ. 

სულიწმიდით აღვსება არ ნიშნავს, რომ მას გაცილებით უფრო მეტად მივიღებთ, ვიდრე ადრე. ეს ნიშნავს იმას, რომ იგი უფრო დიდ გავლენას მოახდენს ჩვენს ცხოვრებაზე. მხოლოდ მაშინ, როცა ჩვენს ცხოვრებას ყოველდღიურად ვუმორჩლებთ სულს, მას შეუძლია ჩვენი გამოყენება ღვთის სადიდებლად.

"მსურს თქვენი ყურადღება გავამახვილო შემდეგ ფაქტზე: მათ, ვის გულშიც რწმენის მეშვეობით ცხოვრობს იესო, მიიღეს სულიწმიდა. ყოველი ადამიანი, ვინც იესოს აღიარებს პირად მხსნელად, ასევე იღებს სულიწმიდას. იგი იქნება მისი მრჩეველი, წინამძღოლი და მოწმე, ასევე მაკურთხებელი" (ე. უაითი. ხელნაწერები, ტ. 14, გვ. 71).

ღვთის სიტყვა მიგვითითებს გარკვეულ პირობებზე, რომელთა დაცვის დროსაც სულს შეუძლია ჩვენში დამკვიდრება. დღეს და ხვალ განვიხილვათ მათგან ყველაზე მნიშვნელოვანს.

წაიკითხეთ საქმე. 2:37,38. რა არის სულიწმიდის ნიჭის მიღების პირველი პირობა?

სულიწმიდის ნიჭის მიღების ერთ-ერთი პირობაა მონანიება. ღვთის სიტყვის მორჩილება აღვიძებს ჩვენს სინდისს და შეიძლება მიგვიყვანოს ჩვენი ცოდვილი და დამღუპველი მდგომარეობის გაცნობიერებამდე. ჭეშმარიტი მონანიება გულისხმობს უფრო მეტს, ვიდრე ჩვენი ცოდვის დამღუპველ შედეგებზე მწუხარება. ეს არის გულის და გონების საოცარი ცვლილება, რაც საშუალებას გვაძლევს დავინახოთ ცოდვა ისეთად, როგორიც არის იგი სინამდვილეში - ამაზრზენი ბოროტება და ღმერთის წინააღმდეგ შეთქმულება. ერთადერთი საშუალება, რომლის წყალობითაც შეგვიძლია გამოვცადოთ ჭეშმარიტი მონანიება, ეს არის - საკუთარ თავზე ღვთის სიყვარულის ზემოქმედება. "თუ უგულებელყოფ მისი სახიერების, თავშეკავებისა და სულგრძელობის სიმდიდრეს და ვერ შეგიგნია, რომ ღვთის სახიერებას მონანიებისკენ მიჰყავხარ?" (რომ. 2:4).

წაიკითხეთ გალ. 3:14 და იაკ. 1:6-8. რატომ არ შეგვიძლია სულიწმიდის მიღება, თუკი არ ვენდობით ღვთის სიტყვას?

იესო დაგვპირდა სულის გამოგზავნას თავისი წარმომადგენლის სახით. დაპირებულ ძღვენს ვღებულობთ რწმენით. მაგრამ თუკი ეჭვი გვეპარება ღვთის აღთქმაში და არ ვენდობით მის სიტყვას, ვემსგავსებით ორპირ ადამიანს და არ უნდა გვქონდეს ღმერთისგან რაიმეს მიღების იმედი. რწმენა არის რაღაც უფრო მეტი, ვიდრე გონებრივი თანხმობა. ეს არის საკუთარი ცხოვრების ღვთისთვის სრული მინდობა, დარწმუნებულობა იმაში, რომ ღმერთი უცვლელად შეინახავს თავის სიტყვას და არ დაგვაღალატებს, მიუხედავად გარემოებებისა.

წაიკითხეთ ლუკ. 11:8-10,13. რატომ არის მუდმივი ლოცვა ასეთი მნიშვნელოვანი სულის მისაღებად?

ღმერთი არ აკავებს სულს. იგი გაცილებით კეთილია ჩვენ მიმართ, ვიდრე თავად ჩვენ – საკუთარი შვილების მიმართ. ჩვენი მუდმივი ლოცვა არ ცვლის მის ურთიერთობას ჩვენთან. ჩვენი ლოცვა, პირველ რიგში, თავად ჩვენ გვცვლის და გადავდივართ უფლის თანდასწრებაში. ლოცვა არ აახლოებს ღმერთს ჩვენთან, არამედ ჩვენ გვაახლოებს მასთან. ჩვენი ლოცვები გვიჩვენებს საკუთარ სითამამეს და გვამზადებს ძღვენის მისაღებად.

როგორ ვისწავლოთ, ვიყოთ უფრო მოშურნენი, მონდომებულნი და დაუზარელნი საკუთარ ლოცვით ცხოვრებაში? რატომ არის ასეთი მნიშვნელოვანი, რომ შევიძინოთ ეს თვისებები?

წაიკითხეთ საქმე. 5:32. რატომ არის ღვთის სიტყვის მორჩილება მნიშვნელოვანი პირობა სულიწმიდის მისაღებად?

დღეს, როგორც მაშინ, სულიწმიდა ეძლევა ყველას, ვინც ემორჩილება ღმერთს. ბიბლიაში სიყვარული და მორჩილება ერთმანეთთან მჭიდროდ არის დაკავშირებული და ჭეშმარიტი რწმენა გამოიხატება ღვთის ნების აღსრულებაში. თუკი უფალს ვენდობით მთელი გულით, მაშინ დავიცავთ მის მცნებებს. იესომ თქვა: "ვისაც ვუყვარვარ, ის ჩემს სიტყვას დაიცავს" (იოან. 14:23). მორჩილება არის არჩევანი ადამიანისა, რომელსაც სურს უფლის რჯულში გამოხატული ღვთის ნების შესაბამისად ცხოვრება. უნდა ვაჩვენებდეთ მორჩილებას, თუკი გვსურს იესოს აღიარება საკუთარ უფლად (იხ. ლუკ. 6:46). "ვინც ამბობს: შევიცანიო იგი და მის მცნებებს არ იცავს, ცრუა და არ არის მასში ჭეშმარიტება. ხოლო ვინც იცავს მის სიტყვას, მასშია ჭეშმარიტად აღსრულებული ღვთის სიყვარული" (1იოან. 2:4,5). რა ძლიერი სიტყვებია! იოანე ასევე ამბობს: "მისი მცნებების დამცველი რჩება მასში, ის კი - მასში. ის რომ ჩვენში რჩება, გავიგებთ სულით, რომელიც მან მოგვცა" (1იოან. 3:24). როცა ვასრულებთ იმას, რაც ღმერთმა გვიბრძანა, მაშინ სულიერი სიმშვიდე გვაქვს.

წაიკითხეთ იუდ. 18-21. რატომ უნდა შევიკავოთ თავი ნებისმიერი ბოროტი ქმედებისაგან, თუკი გვინდა, რომ ვიყოთ სულით აღვსილნი?

სულიწმიდის ცეცხლი ვერ ენთება ჩვენს ცხოვრებაში, როცა ვცხოვრობთ წუთისოფლური ცხოვრებით. სულიწმიდა მეტად მგრძნობიარეა ნებისმიერი ცოდვისა თუ ამაოების არსებობაზე. ამიტომ აუცილებელია ჩვენში ვინახავდეთ ღმერთის მიმართ სიყვარულს და ვამყარებდეთ მასთან ლოცვით ურთიერთობას, რათა თავი ავარიდოთ გახრწნილ გავლენას გარედან და გამოვამჟღავნოთ ძალის, სიყვარულისა და გონიერების სული (იხ. 2ტიმ. 1:6,7). მხოლოდ ჩვენს "მესთან" დაუნდობელი ბრძოლის შედეგად შევძლებთ ვიქცეთ იმად, ვინც უნდა ვიყოთ. რა თქმა უნდა, დამოუკიდებლად ამ საკითხს ვერ გადავჭრით. მაგრამ მხოლოდ ჩვენ უნდა მივიღოთ გადაწყვეტილება: დავუმორჩილოთ ჩვენი ნება სულიწმიდის ხელმძღვანელობას თუ ნება დავრთოთ ხორცს გაიმარჯვოს ჩვენზე. არჩევანი ჩვენზეა.

"და უთვალავი სარგებლობის მოტანა შეუძლია მას, ვინც სრულიად უარყოფს თავის საკუთარ "მე"-ს, მიენდობა სულიწმიდას და ღვთისმოსავი ცხოვრებით იცხოვრებს" (ე. უაითი. ქრისტე – წუთისოფლის იმედი, გვ. 250,251). როგორ შეგიძლიათ გამოიყენოთ ეს სიტყვები საკუთარ სულიერ ცხოვრებაში?

ეგოცენტრული ცხოვრება თუ ქრისტეცენტრული ცხოვრება
წაიკითხეთ გალ. 5:16-26 და შეადარეთ ეფეს. 5:1-9, 17-20. ჩამოთვალეთ განსხვავება ეგოცენტრულ ცხოვრებასა და სულით აღსავსე ცხოვრებას შორის.

ცხოვრება ადამიანისა, რომელიც არ ცხოვრობს სულში, რადიკალურად განსხვავდება იმ ადამიანის ცხოვრებისა და ფასეულობებისაგან, რომელიც აღსავსეა სულით.

ეგოცენტრული ადამიანი
სურს ის, რაც ცოდვაა და არ შეესაბამება ღმერთის სურვილს
ცოდვილი ვნებები აკონტროლებს მის ცხოვრებას
ბოროტად იყენებს თავის თავისუფლებას და დამონებულია ცოდვით
ეწინააღმდეგება ღვთის ნებას
ისწრაფვის თვითკმაყოფისკენ
ავლენს ცოდვის ნაყოფს
არ აღიარებს პატიების საჭიროებას და ისწრაფვის თვითგანდიდებისკენ
ქრისტეცენტრული ადამიანი
სურს ის, რაც სულიერია და სასიამოვნოა უფლისთვის
სულიწმიდა მართავს მის ცხოვრებას
თავისუფალია ცოდვის მონობისაგან და მოწოდებულია ქრისტეში თავისუფლებისაკენ
მორჩილია უფლის ნების
ავლენს თვითუარყოფას
ავლენს სულის ნაყოფებს
აღიარებს საჭიროებას პატიებაში და იესოს განადიდებს იმისთვის, რაც მან გააკეთა მისთვის
ღვთის სულით აღსავსე ადამიანის ცხოვრება ხასიათდება ღვთის რჯულის ნებაყოფლობითი მორჩილებით და სხვების მიმართ თანაგრძნობის სულით (იხ. 2კორ. 5:14). იმის მიხედვით, თუ როგორ განახლდება ჩვენი ცნობიერება და აზროვნება, ჩვენი ფასეულობები და ქცევაც შეიცვლება. შევიძენთ ახალ გულსა და ახალ დამოკიდებულებას ცხოვრების მიმართ. აღარ ვისურვებთ ვიცხოვროთ ეგოისტური ცხოვრებით და დავუმორჩილებთ მას სულიწმიდას (იხ. გალ. 3:3).

ჩვენ არ ძალგვიძს საკუთარი თავის გარდაქმნა. ამისთვის არ გვაქვს არანაირი შინაგანი ძალა, რადგან ცოდვამ მეტად ღრმად გაიდგა ჩვენში ფესვები. განმაახლებელი ენერგია ღვთისგან უნდა მომდინარეობდეს. ღრმა შინაგანი ცვლილებები შესაძლებელია მხოლოდ სულიწმიდის გარდამქმნელი საქმიანობის წყალობით. მხოლოდ გარეგანი ცვლილებები, ისეთები, როგორიცაა, მავნე ჩვევების უარყოფა, არ გვაქცევს ქრისტიანებად. ცვლილებები უნდა მომდინარეობდეს სულიწმიდით განახლებული გულიდან.

ეს მთელი ცხოვრების განმავლობაში მიმდინარე პროცესია. ამ გზაზე თავისი აღმაფრენა და დაცემებია, თუმცა თავად ღმერთი გვპირდება ჩვენში მის აღსრულებას, თუკი საკუთარ თავს ვუძღვნით მას. "დარწმუნებული ვარ, რომ დამწყები თქვენში კეთილი საქმისა შეასრულებს კიდეც მას იესო ქრისტეს დღემდე" (ფილიპ. 1:6). 

თქვენი ცხოვრების რომელ სფეროებში ხედავთ, თუ როგორ ისწრაფვის ეგოისტური ბუნება გარეთ და რომელ სფეროში ხედავთ, რომ სულიწმიდის ქმედებები აირეკლება თქვენში? რას გეუბნებათ თქვენი პასუხი საკუთარი მდგომარეობის შესახებ და რა გადაწყვეტილებები უნდა მიიღოთ სასწრაფოდ?

შემდგომი გამოკვლევისათვის
ნებისმიერი ადამიანისთვის ბუნებრივია საკუთარი ცხოვრების მართვის უნარი. როგორც წესი, ჩვენი მიღწევები დამოკიდებულია ჩვენს ძალისხმევაზე. მრავალი ადამიანი თავის ცხოვრებას ატარებს კონტროლის მოპოვების სწრაფვაში, სხვები კი განიცდიან არაჯანსაღ შიშს, დაკარგონ იგი.

ეს ადამიანური დილემა შეიძლება გადაწყდეს მხოლოდ ღვთის დახმარებით. უფალს სურს, რომ მას, თქვენს შემოქმედსა და მხსნელს, გადასცეთ საკუთარ ცხოვრებაზე სრული კონტროლი. იგი გიცნობთ და უყვარხართ ისე, როგორც არავის სხვას. ეს აძლევს მას უფლებას იმოქმედოს თქვენს ცხოვრებაში.

თუკი გადაწყვეტთ, დაუმორჩილოთ თქვენი ნება ღვთის სულიწმიდის ხელმძღვანელობას, მაშინ მოიპოვებთ ზებუნებრივ სიმშვიდეს და უსაზღვრო შესაძლებლობებს, რაც საშუალებას მოგცემთ, სხვებისთვის კურთხევად იქცეთ. თუმცა ამ ძალის მოსაპოვებლად საჭიროა სურვილი. ღმერთი არავის აიძულებს მის მიღებას. ზნეობრივი არსებები რომ ვიყოთ, უნდა ვიყოთ თავისუფალი ადამიანები. და მართლაც თავისუფლები რომ ვიყოთ ქრისტეში, უნდა უარვყოთ ძველი ცოდვილი გზები და გამოვცადოთ სულიწმიდის ძალა და ხელმძღვანელობა. აქ არ არსებობს არანაირი წინააღმდეგობა. ჩვენი თავისუფლება ემყარება ცოდვის ძალაუფლებისა და განკითხვისაგან გათავისუფლებას, ეს ცოდვა კი ყოველთვის იმარჯვებს ჩვენზე და მივყავართ სიკვდილამდე. ამის ნაცვლად, თუკი მივენდობით უფალს და ნებას დავრთავთ სულიწმიდას, სუფევდეს ჩვენში, არა მხოლოდ განკითხვისგან გავთავისუფლდებით (იხ. რომ. 8:1), არამედ ვიცხოვრებთ "არა ხორციელად, არამედ სულიერად". ეს არის ერთადერთი ჭეშმარიტი თავისუფლება, რომელიც ჩვენ, ცოდვილ და დაცემულ არსებებს, შეიძლება გაგვაჩნდეს. 

კითხვები მსჯელობისათვის:

1.
ზოგიერთი ადამიანი ფიქრობს, რომ თავისუფლება გულისხმობს აკეთო ის, რაც გსურს, როცა გსურს და როგორც გსურს. რატომ არის მოცემული კონცეფცია მცდარი ქრისტიანული თვალთახედვიდან? როგორია ჭეშმარიტი თავისუფლების ბიბლიური იდეა? (იხ. ფს. 118:45; ლუკ. 4:18; იოან. 8:34-36; 2კორ. 3:17 და გალ. 5:1).

2.
რატომ არის ასეთი მნიშვნელოვანი დავამდაბლოთ საკუთარი "მე" და  ჩვენი სიცოცხლე მთლიანად მივუძღვნათ ღმერთს, სანამ სულიწმიდა შეძლებს ნაყოფიერად იმუშაოს ჩვენი მეშვეობით? რა შეუძლია ღმერთს მოიმოქმედოს თქვენში, რათა სხვებისთვის კურთხევად იქცეთ, თუკი დაიმდაბლებთ თავს და საკუთარ გულს გაუხსნით სულიწმიდის გავლენას?

3.
"ქრისტიანის ცხოვრება არ არის ძველის გარდაქმნა ან გაუმჯობესება; ახლებურად ცხოვრება შეუძლებელია საკუთარი "მე"-სა და დანაშაულებრივ ზრახვათა მოკვდინების გარეშე. ხოლო ეს ცვლილება მხოლოდ სულიწმიდის ზეგავლენითაა შესაძლებელი." (ე.უაითი. ქრისტე - წუთისოფლის იმედი, გვ.172). იმსჯელეთ ჯგუფში ამ სიტყვების პრაქტიკული აზრის შესახებ.

4.
შეადარეთ ეგოისტური ცხოვრების ნიშნები სულიწმიდის ხელმძღვანელობის ქვეშ არსებული ცხოვრების ნიშნებს (იხ. ხუთშაბათის თემაში არსებული ცხრილი). იმსჯელეთ ჯგუფში შემდეგ საკითხზე: რა დიდებული კურთხევის მოპოვება შეგვიძლია, თუკი სულიწმიდას ნებას დავრთავთ, გვიხელმძღვანელოს ცხოვრებაში.

სულიწმიდა და წმიდა ცხოვრება
გამოსაკვლებად შემოთავაზებული ბიბლიური მუხლები: 1პეტრ. 1:14-16; ეს. 6:3; ებრ. 12:14; 1კორ. 6:11; 1ტიმ. 1:8; ფს. 14:1,2. 

სამახსოვრო მუხლი: "თავად მშვიდობის ღმერთმა წმიდა გყოთ სრულად და მთლიანად: სული, სამშვინველი და სხეული დაცულ იქნეს უმწიკვლოდ ჩვენი უფლის იესო ქრისტეს მოსვლისათვის" (1თეს. 5:23).

ძალიან ადვილია არ აღვიქვამდეთ ღმერთის სიწმიდეს და არ ვიფიქროთ, თუ რამდენად სძულს ღმერთს ცოდვა და ბოროტება. 

სიწმიდე მაინც ძირითადი თემაა ბიბლიაში. თითოეულმა ქრისტიანმა პირველ რიგში უნდა დააყენოს სიწმიდის მოპოვება და იესოს დამსგავსება სიყვარულსა და სისპეტაკეში. ეჭვგარეშეა, მიუღებელია, როცა ვინმე უფრო წმიდად მიიჩნევს საკუთარ თავს, ვიდრე სხვებს. მაგრამ, ამავდროულად, საჭიროა გვქონდეს ნათელი შემეცნება იმისა, თუ რას ნიშნავს იცხოვრო სპეტაკი და განწმედილი ცხოვრებით. 

ღვთის სიყვარული და მისი სიწმიდე მჭიდროდ არის დაკავშირებული ერთმანეთთან. სიწმიდის გარეშე ღვთის სიყვარული მეტისმეტად სენტიმენტალური იქნება; სიყვარულის გარეშე ღვთის სიწმიდე მეტად მკაცრი და მიუწვდომელი იქნება. ორივე ატრიბუტი - სიყვარული და სიწმიდე - წარმოადგენს ღვთის არსის საფუძველს. 

სულიწმიდას პირდაპირი კავშირი აქვს ჩვენს სიწმიდისკენ სწრაფვასთან. ბოლოს და ბოლოს, მას ჰქვია სულიწმიდა და "სული სიწმიდისა" (რომ. 1:4). მისი სახელი გვახსენებს, რომ ღმერთი წმიდაა და რომ ღვთის უდიდესი სურვილია ცოდვილის გარდასახვა მისი სიწმიდის მსგავსებაში.

ამ კვირის განმავლობაში უფრო დეტალურად განვიხილავთ საკითხს: "რას ნიშნავს იყო წმიდა და იცხოვრო წმიდა ცხოვრებით?"
კვირადღე                                                                                                             5 თებერვალი
ღვთის სიწმიდე
წაიკითხეთ 1პეტრ. 1:14-16. რატომ არის სიწმიდისკენ მოტივაციის საფუძველი თავად ღმერთის არსებობის ფაქტი? რა აღძრავს თქვენში იცხოვროთ წმიდა ცხოვრებით? რას ნიშნავს ღვთის სიწმიდე?

ჩვეულებრივ, ხაზი ესმება ღვთის სიყვარულს და უგულებელყოფილია მისი სიწმიდე. თუმცა ღმერთი სიყვარულია, მაგრამ ბიბლიაში სიწმიდე ყველაზე მეტად ღვთის სახელთან არის დაკავშირებული, ვიდრე სხვა ნებისმიერ ატრიბუტთან (იხ. ფს. 88:19; ეს. 40:25; იერ. 51:5; ეზეკ. 39:7; გამოცხ. 4:8).  სიწმიდე უმწიკვლოებისა და უფლის ხასიათის ზნეობრივი სრულყოფილების მაჩვენებელია. ღვთის სიწმიდე ნიშნავს, რომ იგი არის კეთილი და ბოროტებისგან სრულიად თავისუფალი. ღვთის სიწმიდე გამოიხატება მისი ყველა სხვა თვისების სრულყოფილებაში.

ღმერთი რომ ყოფილიყო ყოვლადძლიერი, ყოვლისმხედველი და ყველგანმყოფელი, მაგრამ არ ჰქონოდა სრულყოფილი სიწმიდე, იგი იქნებოდა ძალა, რისიც სამართლიანად შეგვეშინდებოდა. ამის ნაცვლად კი იგი არის ღმერთი, რომელიც სიყვარულის ღირსია.

ღვთის სიწმიდე ერთნაირად ეკუთვნის მის ძალას, მოწყალებას, სიბრძნესა და სიყვარულს. ამ გაგებით, სიწმიდე არის ღვთის მეტად პირადული თვისება, რადგან იგი განსაზღვრავს მის არსს. უარყო უფლის წმიდა ბუნების სისპეტაკე, ალბათ, უარესია, ვიდრე უარყო მისი არსებობა. უკანასკნელი სიცრუე აცხადებს, რომ ღმერთი არ არსებობს, პირველი კი – ღმერთს ხდის ნაკლებ მიმზიდველს და ამაზრზენსაც კი. 

ღვთის სიწმიდე ნიშნავს, რომ იგი განშორებულია ცოდვას და მიძღვნილია, რომ სიკეთე აკეთოს, რის ხორცშესხმაც თავად უფალია. სხვა სიტყვებით, სიწმიდე განსაზღვრავს როგორც ურთიერთობათა ხარისხს, ისე მორალურ სახესაც. იგი გულისხმობს ცოდვისაგან გამოყოფას და სრულ ერთგულებას ღვთის დიდების მიმართ. 

ეს. 6:3 და გამოცხ. 4:8-ში ნათქვამია: "წმიდაა, წმიდაა, წმიდაა". როცა ბიბლიურ ავტორებს სურდათ ხაზი გაესვათ იმისთვის, რასაც დიდი მნიშვნელობა ჰქონდა, ისინი სიტყვას რამდენჯერმე იმეორებდნენ, რათა ჩვენი ყურადღება გაემახვილებინათ ნათქვამზე. იესო მნიშვნელოვან ფრაზაზე ჩვენს ყურადღებას ამახვილებს შემდეგი სიტყვებით: "ჭეშმარიტად, ჭეშმარიტად" (იოან. 5:24; 6:47 და ა. შ) ან "იერუსალიმო, იერუსალიმო" (მათ. 23:37). განსაკუთრებულ შემთხვევაში იგი ორჯერ იმეორებს ადამიანის სახელს, როგორც, მაგალითად, მართას შემთხვევაში (იხ. ლუკ. 10:41). ღმერთის ყველა თვისებიდან მხოლოდ სიწმიდე არის ნახსენები სამჯერ ზედმიყოლებით. ეს მიუთითებს მის პირველხარისხოვან მნიშვნელოვნებაზე. ღვთის არსი მართლაც წმიდაა. იგი სპეტაკია და კეთილია. 

როგორი დაშინებულები იქნებოდით, ჩვენი ყოვლადძლიერი ღმერთი და შემოქმედი წმიდა და მოსიყვარულე რომ არ ყოფილიყო? რას გეუბნებათ თქვენი პასუხი იმის შესახებ, თუ რამდენად მადლიერნი უნდა ვიყოთ ისეთი ღმერთისა, როგორიც გვყავს?

სიწმიდის ბუნება
"რაც უფრო ახლოს მიხვალთ ქრისტესთან, მით უფრო მეტ ნაკლს დაინახავთ თქვენს ხასიათში, რადგან გამახვილდება თქვენი სულიერი მხედველობა. მის სრულქმნილებასთან შედარებით ჩვენი სუსტი მხარეები უფრო აშკარა გახდება. ეს იმაზე მეტყველებს, რომ სატანის ცდუნებამ თქვენზე ზეგავლენა დაჰკარგა და სულიწმიდის მაცოცხლებელი გავლენა გაფხიზლებთ" (ელენ უაითი, ქრისტესკენ მიმავალი გზა, გვ. 64,65).

წაიკითხეთ ეფეს. 1:4; 5:25-27 და ებრ. 12:14. როგორია ღვთის ჩანაფიქრი თავის ერსა და ეკლესიაზე?

სიწმიდე არის ღვთის ძღვენიც და მისი ბრძანებაც. ამიტომ უნდა ვილოცოთ ამის შესახებ და ყოველდღიურად ვისწრაფოდეთ მის გამომსაჟღავნებლად. სიწმიდე სულის ნაყოფია, რომელიც ჩვენს ცხოვრებაში აირეკლება იმის შესაბამისად, თუ როგორ დავდივართ ყოველდღიურად ქრისტეს სულში (იხ. გალ. 5:16,22,25). სიწმიდის სინონიმია - ქრისტეს მსგავსი. ეს ნიშნავს, რომ ჩვენ ვეკუთვნით იესოს და ვცხოვრობთ როგორც მისი მორჩილი და ერთგული შვილები, რომლებიც უფრო მეტად და მეტად ემსგავსებიან მას. სიწმიდის გაგებას ახლავს ადამიანის განწესების იდეა ღვთის განსაკუთრებული მსახურებისთვის. სხვა მხრივ, სიწმიდე ასევე გულისხმობს განსაზღვრული მორალური და სულიერი თვისებების არსებობას, ისეთისა, როგორიცაა სამართლიანობა და უმწიკვლობა. ადამიანის ცხოვრებაში უნდა იყოს სიწმიდის ორივე ასპექტი.

ახალ აღთქმაში მორწმუნეებს ეწოდათ წმიდები მათი განსაკუთრებული დანიშნულებისა და იესოსთან უნიკალური ურთიერთობის შედეგად. სიწმიდე არ აქცევს მათ უმწიკვლოებად ეთიკურ დამოკიდებულებაში და უცოდველებად, მაგრამ ისე ცვლის მათ, რომ შეუძლიათ იცხოვრონ სპეტაკი და წმიდა ცხოვრებით (შეად. 1კორ. 1:2, სადაც პავლე უწოდებს წმიდებს კორინთელებს, რომელთაც ვერაფრით უწოდებ უცოდველებსა და სრულყოფილებს). მორწმუნეებს მოციქული აუწყებს ისწრაფოდნენ სიწმიდისკენ, რის გარეშეც ვერავინ იხილავს უფალს (ებრ. 12:14). ღმერთი თავიდანვე იღებს თითოეულ მორწმუნეს, მაგრამ განწმედის პროცესში ჩვენი ზრდა მთელი ცხოვრების პროცესს წარმოადგენს. არ უნდა შევჩერდეთ ჩვენს განვითარებაში მანამ, სანამ არ დავემსგავსებით იმის უმწიკვლო სახეს, ვინც გადაგვარჩინა.

ზოგიერთი მცდარად ვარაუდობს, რომ რაკი უკვე წმიდები ვართ, მაშინ აღარ არის საჭირო სიწმიდისკენ სწრაფვა. იქნება თუ არა სიწმიდისკენ სწრაფვა სხვანაირი, თუკი გავაცნობიერებთ, რომ უკვე ღმერთს ვეკუთვნით და მიგვიღო იესოს მსხვერპლის წყალობით?

კურთხევის საშუალება
რას გვეუბნება ეს მუხლები კურთხევის შესახებ? 1კორ. 6:11; ტიტ. 3:5 და ებრ. 13:12.

ჩვენი კურთხევა სრულდება რწმენის მეშვეობით (იხ. ებრ. 11:6) სულიწმიდის ძალით (იხ. 2თეს. 2:13; 1პეტრ. 1:2). პავლე მოციქული წერს: "მაგრამ წმიდა გახდით, მაგრამ გამართლდით ჩვენი უფლის იესო ქრისტეს სახელით და ჩვენი ღვთის სულით" (1კორ. 6:11). მთელი ცხოვრების განმავლობაში იესო უზრუნველყოფს ჩვენს სიწმიდეში ზრდას და წარმოქმნის ჩვენში სულის ნაყოფს. ჩვენ მის სახედ გარდავისახებით "როგორც უფლის სულისაგან" (2კორ. 3:18). 

წაიკითხეთ გალ. 5:16,17. რას გვეუბნება პავლე ამ მუხლებში?

თითოეული მორწმუნე ადამიანის გულში მიმდინარეობს ბრძოლა. წინააღმდეგობა, რომელსაც ყველა ხვდება, იმ ფაქტით არის გამოწვეული, რომ ჩვენში ცხოვრობს ცოდვა (იხ. რომ. 7:20). პავლე მოციქულმა მშვენივრად იცოდა ამ ბრძოლის შესახებ და თავისი ცხოვრების დასასრულს განაცხადა: "არ მგონია, რომ უკვე მივაღწიე. ერთია, რომ ვივიწყებ, რაც ჩემს უკან არის, და იმას ველტვი, რაც ჩემს წინ არის. ვილტვი მიზნისაკენ, ღვთის უზენაესი მოწოდების პატივისაკენ ქრისტე იესოში" (ფილიპ. 3:13,14).

წაიკითხეთ ებრ. 12:1,2. რა ბრძოლა უნდა ვაწარმოოთ ცოდვასთან რწმენის მეშვეობით?

ბრძოლა, რომლისთვისაც მოწოდებულნი ვართ, მდგომარეობს იმაში, რომ "შევხედოთ რწმენის მიზეზსა და სრულმყოფელს - იესოს" (ებრ. 12:2). ძალიან ხშირად ვართ ეგოისტურები ჩვენს რელიგიურ ცხოვრებაში. ზედმეტად ვამახვილებთ ყურადღებას ჩვენს გამარჯვებებზე და დამარცხებებზე და არა ღმერთზე, რომელსაც ძალუძს მოგვანიჭოს ცოდვაზე გამარჯვება. როცა სულიწმიდის ძალით ვუცქერთ იესოს, სურვილი გვიქრება, რომ შევცოდოთ და ის გავაკეთოთ, რაც სწორი გზიდან გადაგვიყვანს (იხ. ებრ. 12:1). როდესაც ყურადღებას ვამახვილებთ ჩვენს ცოდვებსა და ნაკლოვანებებზე, მზერას ვაშორებთ იესოს. ამას მივყავართ სწრაფ დამარცხებამდე, რადგან საკუთარი წარუმატებლობის მზერისას შეიძლება ადვილად ჩავცვივდეთ სასოწარკვეთილებაში. თუმცა, როცა ვუმზერთ იესოს, გავმხნევდებით და შევძლებთ ვიცხოვროთ გამარჯვებული ცხოვრებით.

თუკი ვინმე შეგეკითხებათ: "როგორ გავიმარჯვოთ ცოდვაზე, როგორც ეს ბიბლიაშია აღთქმული?" რას უპასუხებდით და რატომ? გაუზიარეთ ჯგუფს თქვენი აზრები.

სიწმიდის საზომი - ღვთის რჯული
ვიცით, რომ ღმერთი მოგვიწოდებს დავიცვათ მისი რჯული. ჩნდება შეკითხვა: რატომ უნდა დავიცვათ მისი რჯული, თუკი ამის მეშვეობით არ შეგვიძლია გადავრჩეთ? პასუხი სიწმიდის იდეაშია.

წაიკითხეთ რომ. 7:12 და 1ტიმ.1:8. როგორ ახასიათებს პავლე რჯულს? როგორ ასახავს რჯული ღვთის ხასიათს?

რჯული სინათლეა, მართალი და კეთილი. ეს სამი თვისება ეკუთვნის მხოლოდ ღმერთს. ამგვარად, რჯული ღვთის ხასიათის გამოხატულებაა.

იცხოვრო სულით აღსავსე ცხოვრებით ნიშნავს იცხოვრო ღვთის რჯულის თანახმად. რჯული წარმოადგენს უფლის სიწმიდის უცვლელ წესს. რჯულის მიერ დამყარებული სტანდარტი უცვლელია, როგორც თავად ღმერთი. იესო ამტკიცებდა, რომ რჯული არ გაუქმებულა და მისი თითოეული დეტალი უნდა აღსრულდეს (იხ. მათ. 5:17-19). რჯულის აღსრულება არ არის მეკანონეობა, არამედ ერთგულების გამოხატვაა. რჯულით ვერ გადავრჩებით. იგი არასდროს ყოფილა ხსნის საშუალება. ეს გზაა, რომელზეც დადიან გადარჩენილი ადამიანები. რჯული, თუკი შეიძლება ასე გამოვხატოთ, ფეხსაცმელია, რომლითაც დადის ჩვენი სიყვარული და ამჟღავნებს თავის თავს. აი, რატომ წინასწარმეტყველებდა იესო, რომ "და რაკი გამრავლდება ურჯულოება, მრავალს გაუნელდება სიყვარული" (მათ. 24:12). სიყვარული მცირდება, როდესაც რჯული არ არის პატივცემული.

წაიკითხეთ რომ. 13:10 და მათ. 22:37-40. რატომ არის სიყვარული რჯულის აღსრულება?

იმ დროს, როცა სიწმიდის წესი და ნორმაა ღვთის რჯული, მისი სიწმიდის გულს წარმოადგენს სიყვარული. სიყვარული არის პასუხი ღმერთის გადამრჩენელ ქმედებებზე, რაც მჟღავნდება ერთგულებაში. ვერ იქნებით იესოს კარგი მოწაფე, თუ კეთილსინდისიერად და სიყვარულით არ აღასრულებთ რჯულს. თუმცა შეიძლება სიტყვასიტყვით შეასრულო რჯული სიყვარულის გარეშე, მაგრამ ჭეშმარიტ სიყვარულს ვერ გამოხატავ რჯულის დაცვის გარეშე. ჭეშმარიტ სიყვარულს სურს იყოს ერთგული. სიყვარული რჯულს კი არ აუქმებს, არამედ აღასრულებს მას.

რატომ არის რჯული ღვთის სიყვარულის გამოხატვა ჩვენ მიმართ? როგორ არის ერთმანეთთან დაკავშირებული სიყვარული და მორჩილება?

ხუთშაბათი                                                                                                           9 თებერვალი
სიწმინდისკენ სწრაფვისას
წაიკითხეთ ფს. 15:1,2; ეფეს. 4:22-24; და 2ტიმ. 2:21. რას გვამცნობენ ისინი სიწმიდის შესახებ?

სიწმიდე აუცილებელი პირობაა იმისთვის, რომ ღმერთთან ურთიერთობამ მოგვანიჭოს სიხარული. იგი აუცილებელი პირობაა ღმერთის წინაშე ჩვენი სარგებლიანობისა. ყველასთვის ცნობილია გამონათქვამი: "დათესავ აზრს - მოიმკი ქმედებას; დათესავ ქმედებას - მოიმკი ჩვევას; დათესავ ჩვევას - მოიმკი ხასიათს, დათესავ ხასიათს - მოიმკი ბედს".

ხასიათი ერთადერთი რამ არის, რასაც ზეცაში გავიყოლებთ!

თუმცა ჩვევის გამომუშავება და ხასიათის ჩამოყალიბება ვერ მიიღწევა საკუთარი ძალისხმევით. სული ჩვენში განავითარებს სწორ ჩვევებს და ამით გვიცავს სიწმიდეში. ჩვევები მნიშვნელოვან როლს ასრულებს ჩვენს ქრისტიანულ ცხოვრებაში, განსაკუთრებით ის ჩვევები, რომლებიც აყალიბებს ისეთ ბიბლიურ თვისებებს, როგორიცაა: მოთმინება, სიყვარული, ერთგულება, სიკეთე, სახიერება, თავმდაბლობა და თავშეკავება.

როცა სულიწმიდა აღავსებს ჩვენს გულებს, მაშინ ვიწყებთ ღმერთის ინტერესებში მოქმედებას. მაგრამ ძალიან ხშირად ვივიწყებთ, რომ ზუსტად ღმერთი გვაძლევს კურთხევებს და აღასრულებს ჩვენში დაწყებულ საქმიანობას (იხ. ფილიპ. 1:6). ხანდახან იმდენად დაკავებულნი ვართ ღმერთის წინაშე სხვადასხვა სახის მსახურების შესრულებით, რომ გვავიწყდება, დავტკბეთ მასთან ლოცვითი ურთიერთობით. თუკი მეტისმეტად დაკავებულნი ვართ ლოცვისთვის, ე. ი. მეტისმეტად დაკავებულნი ვართ, ვიყოთ ქრისტიანები.

შესაძლებელია, ჩვენმა წარმატებამ და ცოდნამ იმდენად თვითკმაყოფილ და თვითდაჯერებულ ადამიანებად გვაქცია, რომ საკუთარ უნარებსა და წარმატებულ პროგრამებს ვიყენებთ როგორც თავისთავადს და გვავიწყდება, რომ ქრისტესა და სულიწმიდის გარეშე ვერაფერს მივაღწევდით. 

საქმიანობა ჯერ კიდევ არ არის სიწმიდის მაჩვენებელი. იქნებიან ადამიანები, დარმუნებულნი იმაში, რომ ისინი დიდებულ საქმეებს სჩადიოდნენ უფლისათვის, სინამდვილეში კი სულ არ მიჰყვებოდნენ მას. "ბევრი მეტყვის იმ დღეს: "უფალო, უფალო! განა შენი სახელით არ ვწინასწარმეტყველებდით? განა შენი სახელით არ ვდევნიდით ეშმაკებს და განა შენი სახლით არ ვახდენდითო მრავალ სასწაულს?" (მათ. 7:22). ღვთაებრივი მოწოდება დიდად განსხვავდება ღმერთისთვის რაიმეს გაკეთების სურვილისაგან. თუ თავიდანვე დროს არ ვატარებთ ჩუმ ლოცვაში, რათა გავიგონოთ ღვთის მოწოდება, მაშინ თვითნებობის საშიშროების წინაშე ვდგებით. უფლის მოწოდების გარეშე ჩვენს საქმეს არ ექნება არც ძალა, არც ძალაუფლება, არც სიმშვიდე და არც სხვა კურთხევები. ჩვენი ყველაზე დიდი მოთხოვნილებაა - ღმერთთან ნაყოფიერი ურთიერთობა, როცა გვესმის მისი ხმა და ძალებს ვიღებთ მისი სიტყვიდან სულიწმიდის ხელმძღვანელობით. იგი ჩვენს საქმეს განსაკუთრებულ ავტორიტეტს ანიჭებს და მას დამაჯერებელს ხდის.

პარასკევი                                                                                                           10 თებერვალი
შემდგომი გამოკვლევისათვის
ელენ უაითის წიგნიდან "ქრისტეს იგავები" წაიკითხეთ თავი "წააგავს საფუარს", გვ. 95-102.

როგორ ჩავწვდეთ ღვთის სიწმიდეს, თუკი ჩვენი ბუნება დაცემული და გაუკუღმართებულია, უფლისა კი – უკომპრომისოდ წმიდა? ღმერთი თავისი სიწმიდის მიზეზით განშორებულია ცოდვისა და სიკვდილის წუთისოფელს, რომელშიც ვცხოვრობთ. თუმცა საოცარი უწყება იმაში მდგომარეობს, რომ ღმერთი საშუალებას გვაძლევს შევუერთდეთ მის სიწმიდეს. ამას ითვალისწინებს აღთქმა, რომელსაც ვდებთ მასთან. "ელაპარაკე ისრაელის ძეთა მთელ თემს და უთხარი მათ: "წმიდა იყავით, რადგან წმიდა ვარ მე, უფალი ღმერთი თქვენი" (ლევ. 19:2). ან როგორც ნათქვამია ებრაელთა მიმართ წერილში: "აჰა, დადგება დღეები, ამბობს უფალი, და დავუდებ ახალ აღთქმას ისრაელის სახლს და იუდას სახლს… აჰა, აღთქმა, რომელსაც აღვუთქვამ ისრაელის სახლს იმ დღეების შემდეგ, ამბობს უფალი: ჩავდებ ჩემს რჯულს მათ გონებაში და დავწერ მათ გულებზე, და ვიქნები მათი ღმერთი და ისინი იქნებიან ჩემი ერი" (ებრ. 8:8,10). ამ მუხლებში შეგვიძლია დავინახოთ კავშირი სიწმიდეს, აღთქმასა და რჯულს შორის. ვერ ვიქნებით წმიდები ღვთის რჯულის მორჩილების გარეშე. და მის რჯულს მხოლოდ მაშინ ვემორჩილებით, როცა თავად იგი, სულიწმიდა, ჩაწერს თავის რჯულს ჩვენს გულებსა და გონებაში. გვაქვს უწმიდესი უპირატესობა მონაწილენი გავხდეთ მისი სიწმიდისა (იხ. ებრ. 12:10), რომელსაც გამოვხატავთ მისი რჯულის ნებაყოფლობითი მორჩილებით.

კითხვები მსჯელობისათვის:

1.
გაუზიარეთ ერთმანეთს თქვენი პასუხები შეკითხვაზე, რომელიც სამშაბათის თემის ბოლოშია მოცემული: "როგორ გავიმარჯვოთ ცოდვაზე, როგორც ეს ბიბლიაშია აღთქმული"?

2.
რას ნიშნავს გქონდეს ღვთის რჯული, რომელიც ჩაწერილია ჩვენს გულსა და გონებაში? რით განსხვავდება იგი ქვის ფიქალებზე ამოტვიფრული რჯულისაგან?

3.
როცა ფიქრობთ ღვთის სიწმიდის შესახებ, რა ასოციაციები მოგდით თავში? საშუალება მიეცით თქვენი ჯგუფის თითოეულ წევრს გამოხატოს საკუთარი აზრი ღვთის სიწმიდესთან დაკავშირებით. რა გაგვიხსნა იესომ ღვთის სიწმიდის შესახებ?

4.
რა წარმოადგენს ჩვენი სიწმიდის საფუძველს? როგორ მიიღწევა სიწმიდე?

5.
ოთხშაბათის თემაში ნათქვამია: "რჯულით ვერ გადავრჩებით. იგი არასდროს ყოფილა ხსნის საშუალება. ეს გზაა, რომელზეც დადიან გადარჩენილი ადამიანები". როგორ გვეხმარება ამის გაგება დავაზუსტოთ რჯულის როლი ქრისტიანის ცხოვრებაში, რომელსაც განწმედს სულიწმიდა?

გაკვეთილი 7                                                                                                11-17 თებერვალი
სულიწმიდა და სულის ნაყოფი
გამოსკვლევად შემოთავაზებული ბიბლიური მუხლები: იოან.15:1-11; გალ. 5:22; 1კორ. 13; რომ. 14:17; ეფეს. 5:9; მათ. 5:5.

სამახსოვრო მუხლი: "ხოლო სულის ნაყოფია: სიყვარული, სიხარული, მშვიდობა, სულგრძელება, სახიერება, სიკეთე, ერთგულება, სიმშვიდე, თავშეკავება – ამათ წინააღმდეგ არ არის რჯული" (გალ. 5:22, 23).

სულის ნაყოფი წარმოადგენს ქრისტიანული ცხოვრების ჭეშმარიტ არსს. თუმცა პავლე მოციქული ჩამოთვლის ამ ნაყოფის ცხრა სხვადასხვა ასპექტს, მაგრამ ეს მაინც ერთი ნაყოფია, რომელიც უნდა განიხილებოდეს როგორც ერთი მთლიანი. სულის ნაყოფი არ გვამცნობს, თუ რისი გაკეთება შეუძლია ადამიანს ღმერთისთვის სულიერი ნიჭების და ტალანტების მეშვეობით. იგი უფრო გვიჩვენებს, თუ როგორ ცხოვრობს ადამიანი ღმერთისთვის. იგი გვიჩვენებს, თუ ვინ არის ეს ადამიანი. ყველა თვისება, რომელიც ჩამოთვლილია გალ. 5:22, 23-ში, არის იესო ქრისტეში. ამგვარად, სულის ნაყოფი არის იესო ქრისტეს ცხოვრება ჩვენში; ეს ყოველივე კი შესაძლებელი გახდა სულიწმიდის ძალის წყალობით.

სულის ნაყოფი არ მიიღწევა მხოლოდ ადამიანური ძალისხმევით. ზოგიერთი თვისება შეიძლება წარმოვაჩინოთ ნებისყოფის საშუალებით. მაგრამ ეს იგივე არ არის, რასაც სულიწმიდა აღასრულებს ჩვენში. ის, რასაც თავად წარმოვქმნით, ემსგავსება ცვილის ხილს ნამდვილ ნაყოფთან შედარებით. გარეგნულად ხელოვნური ხილი ისეთივე ლამაზია, როგორც ნამდვილი, თუმცა გემოთი სრულიად განსხვავდება. ნამდვილი ნაყოფის შექმნა შეუძლებელია. იგი იბადება ურთიერთობებში. როცა სულიწმიდა თავისი დაწერილი სიტყვით გვაერთიანებს იესოსთან, მისი თვისებები გამოვლენას იწყებს ჩვენს პირად ცხოვრებაში.

კვირადღე                                                                                                           12 თებერვალი
ნაყოფიერების პირობა
წაიკითხეთ იოან. 15:1-11. რატომ შეიძლება მიიღო ნაყოფი მხოლოდ ცოცხალი ურთიერთობის შედეგად იესოსთან,  როგორც ვაზთან? რატომ არის ასეთი მნიშვნელოვანი იესოში ყოფნა? როგორ შეგვიძლია მასში ყოფნა?

ჭეშმარიტი ქრისტიანული ნაყოფის გამოღების პირველი საიდუმლო არის ქრისტეში ყოფნა. ქრისტეს გარეშე ვერ გამოვიღებთ ჭეშმარიტ სულიერ ნაყოფს. სულის ნაყოფი გარედან არ გამოგვაჩნდება, იგი ჩვენში არსებული ქრისტეს ცხოვრების შედეგია. იოან. 15:1-11-ში იესო გვეუბნება, რომ ნაყოფის გამოღება არის სასიცოცხლო ენერგიის შედეგი ქრისტესი, როგორც ვაზისა, რომელიც უკავშირდება ლერწებს – მორწმუნეებს. ნაყოფის ზრდა – ესაა ღმერთის მუშაობა იესო ქრისტეს მეშვეობით.

მორწმუნისთვის აუცილებელია იყოს ქრისტეში. როცა ქრისტე სუფევს ჩვენს აზრებში, იგი ხილული შეიქნება ჩვენს ქმედებებში. იესო თავისი ცხოვრებით მკვიდრობს ჩვენში. ქრისტეს ცხოვრება ჩვენში აღდგება იმ გაგებით, რომ ავირეკლავთ მის ხასიათს. 

სულის ნაყოფი არის იესოს ხასიათი, რაც სულიწმიდის მეშვეობით ჩაბეჭდილია ქრისტეს მიმდევრებში. როცა ქრისტე ჩვენშია, მაშინ მოვიქცევით "სულიერად" და არ აღვასრულებთ "ხორცის გულისთქმებს" (გალ. 5:16).

"ასე ყოველი კარგი ხე ნაყოფსაც კარგს იძლევა, ხოლო ცუდი ხე ნაყოფსაც ცუდს იძლევა. არ შეუძლია კარგ ხეს ცუდი ნაყოფის გამოღება და არც ცუდ ხეს – კარგი ნაყოფის გამოღება" (მათ. 7:17,18). კარგი ნაყოფი სულიწმიდის მეშვეობით იესოსთან მჭიდრო ურთიერთობის ბუნებრივი შედეგია. როცა სულიწმიდა კეთილსასურველ გავლენას ახდენს ჩვენს გულებზე, სულის ნაყოფი ხილული ხდება პირად ცხოვრებაში. ჩვენი ხასიათები გარდაიქმნება, რათა აირეკლოს იესო ქრისტეს ხასიათი ჩვენს აზრებში, სიტყვებსა და ქმედებებში. სულიწმიდა მოგვცემს ძალას, ვიცხოვროთ ძლევამოსილად და განვავითაროთ ის თვისებები, რომლებიც დამახასიათებელია ღვთის შვილებისთვის.

2ტიმ. 3:5-ში პავლე აღწერს ადამიანებს, "რომელთაც ღვთისმოსაობის სახე აქვთ, მის ძალას კი უარყოფენ". რა სხვაობაა გარეგნულად ღვთისმოსავ ცხოვრებასა და სულიწმიდით აღსავსე ცხოვრებას შორის? როგორ გავიგოთ, თუ რომელი ცხოვრებით ვცხოვრობთ?

ორშაბათი                                                                                                           13 თებერვალი
სიყვარულის ნაყოფი
წაიკითხეთ გალ. 5:22 და 1კორ. 13. რატომ არის სიყვარული სულის ნაყოფი და უმნიშვნელოვანესი ასპექტი? როგორ მოქმედებს სიყვარული ამ ნაყოფის ყველა დანარჩენ ასპექტზე?

სიყვარული მართავს და აგვირგვინებს სულის ნაყოფის სხვადასხვა მახასიათებლებს და გამსჭვალავს მთელ ნაყოფს საკუთარი თავით. განსაზღვრული აზრით, ყველა სხვა ჩამოთვლილი თვისება შეგვიძლია განვიხილოთ როგორც სიყვარულის ასპექტები. რადგან ღმერთი სიყვარულია (იხ. 1იოან. 4:8), ყველაზე მეტად სიყვარული წარმოადგენს ქრისტიანულ თვისებას (იხ. 1კორ. 13:13). ღვთის სიყვარული წარმოადგენს ნებისმიერი სიკეთის საფუძველს და წყაროს. ღვთის სიყვარული იღვრება ჩვენს გულებში სულიწმიდის მეშვეობით (იხ. რომ. 5:5). სიყვარული მტკიცებულებაა იმისა, რომ ღვთის შვილები ვართ.

ეს სიყვარული რაღაც უფრო მეტია, ვიდრე ადამიანური მიჯაჭულობა; და მას ვერ მიიღებ ძალისხმევის შედეგად. იგი ქრისტეში ყოფნის შედეგია. ასეთი სიყვარული გულუხვი და დაუმსახურებელია. მხოლოდ მას ძალუძს ადამიანის შეცვლა. ღვთაებრივ სიყვარულს ტაქტიკურად და მტკიცედ მიჰყავს ცოდვილი მონანიებამდე და აღძრავს მასში უკეთესობისკენ სწრაფვის სურვილს. სიყვარულს ძალუძს მტრების შერიგებაც კი (იხ. ლუკ. 6:27,28; რომ. 5:8). ამიტომ ერთმანეთის მიმართ სიყვარულის გამოხატვისას წუთისოფელს ვუჩვენებთ, რომ ქრისტიანები მართლაც იესო ქრისტეს მიმდევრები არიან (იხ. იოან. 13:35). სიყვარულის ეს ნაყოფი ასევე აღძრავს ქრისტიანებს გამოხატონ გაგება და თანაგრძნობა სხვა ადამიანების მიმართ.

აღსანიშნავია, რომ დიდებული აღწერა სიყვარულისა კორინთელთა მიმართ პირველი წერილის მე-13 თავში მოთავსებულია მე-12 და მე-14 თავებს შორის. ეს ორი თავი ეძღვნება სულიერი ნიჭების თემას. მე-13 თავი კი გვამცნობს სიყვარულის – სულიერი ნაყოფის შესახებ. სიყვარულის გარეშე ყველაზე ძვირფასი ნიჭიც კი უფასურდება. სულის ნიჭები სულის ნაყოფის გარეშე კარგავს ძალას და კურთხევებს, რითაც ღმერთს სურს ჩვენი გამდიდრება. ამ გაგებით, სიყვარული ის წებოა, რომელიც ერთ მთლიანობაში კრავს სულის ნაყოფის სხვა თვისებებს და აზრს სძენს ყველა ჩვენს ქმედებას.

საკმარის სიყვარულს გამოხატავთ თუ არა თქვენს ცხოვრებაში? სთხოვეთ სულიწმიდას, აღგავსოთ სიყვარულით იმ ადამიანების მიმართ, ვისაც ყოველდღიურად ვხვდებით. გახსოვდეთ, რომ ღმერთი თავის სიყვარულს თქვენდამი გამოხატავს სხვა ადამიანების მეშვეობით. როგორ გამოვხატო სიყვარული სხვა ადამიანების მიმართ? როგორ მოქმედებს სიყვარული სულიერი ნაყოფის შემადგენელი ნაწილის სხვა თვისებებზე?

სამშაბათი                                                                                                           14 თებერვალი
სიხარული, მშვიდობა და სულგრძელება
რომ. 14:17-ში ნათქვამია: "ვინაიდან ღვთის სასუფეველი საჭმელ-სასმელი კი არ არის, არამედ სიმართლე, მშვიდობა და სიხარული სულიწმიდაში". აქედან გამომდინარე, სიხარული არის სიყვარულით აღსავსე პასუხი ღვთის კურთხევებზე, მის დიდებულ მოწყალებასა და სულგრძელებაზე.

ადამიანური სიხარული ხშირად ყურადღებას ამახვილებს მიწიერ საგნებზე და დამოკიდებულია გარემოებებზე. სიხარული, რომელსაც ფესვი აქვს გადგმული სულის ნაყოფში, ყურადღებას ამახვილებს ღმერთსა და მის საქმეებზე, რაც ჩვენთვის ხდება. იგი არ არის დამოკიდებული გარემოებებზე. როგორც ღვთის ერი, მოწოდებულნი ვართ გვიხაროდეს. ეს სულ არ ნიშნავს იმას, რომ მუდამ უნდა ვიღიმოდეთ, თუმცა სასიამოვნო ღიმილი გარშემომყოფების კეთილგანწყობას იწვევს. ღმერთში ჩვენი რწმენა სიხარულისათვის გვაძლევს ენით გამოუთქმელ მიზეზს, რადგან ვიცით, თუ რას აკეთებს იგი ჩვენი გულისთვის. სულიერი სიხარული მოქმედი რწმენის შედეგია.

წაიკითხეთ იოან. 14:27 და რომ. 14:17. როგორ არის დაკავშირებული მშვიდობის შეგრძნება სულიწმიდის საქმიანობასთან? 

მშვიდობის შეგრძნება უფრო დიდხანს გრძელდება, ვიდრე სიხარული. იგი ჩნდება უფალში ჩვენს იესო ქრისტეში რწმენით გამართლების შედეგად (იხ. რომ. 5:1). როცა ღმერთთან სიმშვიდეში ვართ, სულიწმიდა აღგვძრავს ვიყოთ კეთილნი და სულგრძელნი სხვა ადამიანების მიმართ. იმის წყალობით, რომ მშვიდობის ღმერთი იქნება ჩვენთან ერთად (იხ. ფილიპ. 4:9) სულიწმიდის ჩვენში თანდასწრების საშუალებით, არ ვიქნებით ჭირვეულნი და შურისმგებელნი. ვეცდებით მშვიდობა დავამყაროთ ყველასთან (იხ. რომ. 12:18). 

წაიკითხეთ 2პეტრ. 3:9. როგორ ასახავს სულგრძელება ღვთის ხასიათს?

ადამიანებს არ ახასიათებთ სულგრძელება. მოითმინო - ნიშნავს შეურიგდე სხვა ადამიანებს ან პირობებს, მაშინაც კი, როცა ყველაფერი კარგად არ არის. თანაც განსაცდელის დროსაც არ ვართ მარტოები. ღმერთი მხარში გვიდგას სულიწმიდის მეშვეობით და აღმოაცენს ჩვენში სულგრძელებას, რაც ბოლო დროში მორწმუნის დამახასითებელი ნიშანია (იხ. გამოცხ. 14:12). მხოლოდ მას, ვინც ისწრაფვის ღირსეული მიზნისკენ, შეუძლია იყოს სულგრძელი.

განიცდით თუ არა თქვენს ცხოვრებაში სიხარულს, მშვიდობასა და სულგრძელებას? რა სფეროში უნდა მიმართოთ უფრო მეტ ძალისხმევას?

ოთხშაბათი                                                                                                         15 თებერვალი
სახიერება, სიკეთე და ერთგულება
წაიკითხეთ 1კორ. 13:4. რატომ მოქმედებს ადამიანებზე დადებითად ჭეშმარიტი სიკეთე? სად ხედავთ ღვთის მოწყალებას მის ურთიერთობაში კაცობრიობასთან?

სიტყვა "სახიერება" ხშირად გამოიყენება ღმერთსა და მის ერს შორის მისი ურთიერთობის აღწერისას. ჩვენც გამოვხატავთ სიკეთეს სხვა ადამიანების მიმართ, როცა ვპატიობთ შეცდომებს. ღმერთს შეეძლო მეტად მკაცრად შეეფასებინა ჩვენი ნაკლოვანებები. თუმცა იგი ისევე გვექცევა, როგორც მოსიყვარულე მამა თავის უგუნურ ძეს (იხ. ოს. 11:1-4). სავარაუდოდ, არაფერი არ არცხვენს ჩვენს ქრისტიანულ დამოწმებასა და მსახურებას ისე, როგორც ბოროტების გამომჟღავნება. არაფერი გვეხარჯება სიკეთის გამოხატვაში, მაგრამ იგი კარს გვიხსნის სხვა ადამიანის გულისკენ. მკაცრი მხილების დროსაც კი კეთილგანწყობილნი უნდა დავრჩეთ სხვა ადამიანების მიმართ, მიუხედავად მათი ნაკლისა და პრობლემისა. სიყვარულით მხილება, ალბათ, კეთილშობილების ყველაზე დიდი ნიშანია.

წაიკითხეთ ეფეს. 5:9. რა ახლავს თან სახიერებას ამ ნაწყვეტში? 

სახიერება - ეს სიყვარულია მოქმედებაში. როგორც სულის ნაყოფი იგი გამოიხატება სიყვარულის პრაქტიკულ საქმეებში. როცა სულიწმიდა ცხოვრობს ჩვენში, სიკეთით მოვექცევით ჩვენს გარშემომყოფ ადამიანებს.

წაიკითხეთ გალ. 5:22. რატომ არის ასეთი მნიშვნელოვანი, რომ საიმედონი და ერთგულნი ვიყოთ ქრისტიანულ ცხოვრებაში?

მოცემულ ნაწყვეტში სიტყვაში "რწმენა" იგულისხმება ხასიათის სიმტკიცე და ქცევათა უცვლელობა, რაც სულიწმიდის მოქმედების შედეგად მიიღწევა. ერთგულება ნიშნავს საიმედოობას. თავიანთი სიტყვის ერთგული ადამიანები ყოველთვის ასრულებენ დანაპირებს. ერთგულება ერთ-ერთი თვისებაა იესო ქრისტესი, "სარწმუნო მოწმისა" (გამოცხ. 1:5) და მამა ღმერთისა, რომელიც ასრულებს თავის დანაპირებს და უცვლელია თავის ქმედებებში (იხ.1კორ. 1:9; 10:13; 1თეს. 5:24; 2თეს. 3:3). ჩვენი ერთგულებით ავირეკლავთ ღვთის სახეს. "ღმერთისათვის მნიშვნელოვანია არა იმდენად ჩვენი სამუშაოს შთამბეჭდავი შედეგები, რამდენადაც მოტივები, რომლებიც გვამოძრავებდნენ. იგი აფასებს არა გაკეთებული სამუშაოს სიდიადეს, არამედ სიკეთეს და ერთგულებას" (ელენ უაითი. მოწმობები ეკლესიისთვის, ტ. 2, გვ. 510,511).

ხუთშაბათი                                                                                                         16 თებერვალი
სიმშვიდე და თავმდაბლობა
წაიკითხეთ გალ. 5:23 და მათ. 5:5. რატომ არის ასეთი მნიშვნელოვანი სიმშვიდე ან თვინიერება ქრისტესნაირი ხელმძღვანელობისათვის?

თვინიერება ან სიმშვიდე არ ნიშნავს სისუსტეს. ეს სულ არ წარმოადგენს სიმფრთხალეს და ლიდერული თვისებების არქონას. მოსეს ეწოდა ყველაზე თავმდაბალი ადამიანი დედამიწაზე (იხ. რიცხ. 12:3) და ამავდროულად იგი იყო ღვთის ერის ძლიერი ხელმძღვანელი. მშვიდი ადამიანები ხმაურს არ ტეხენ და უაზროდ არ კამათობენ, რათა ადგილი დაიმკვიდრონ. პირიქით, თავმდაბლობით მსახურობენ. სიმშვიდე შეიძლება იყოს გარეგნული გამოხატულება შინაგანი რწმენისა და დარწმუნებულობა ღვთის ძალაში, რომელსაც კეთილი გავლენა აქვს ჩვენზე. ხშირად ადამიანის ძლიერი ყვირილისა და ძალადობრივი ქმედებების მიღმა იმალება კომპლექსები და შიშები.

წაიკითხეთ გალ. 5:23 და იგავ. 16:32. რა ხიფათში ეხვევიან ადამიანები, რომლებიც კარგავენ თვითკონტროლს? რა კურთხევებს ვიღებთ, თუკი ჩვენს ცხოვრებაში პრაქტიკულად ვიყენებთ თავშეკავებასა და ზომიერებას?

სულის ნაყოფის ბოლო ასპექტია თავშეკავება ან თვითკონტროლი. აქ ყველანი ფრთხილად უნდა ვიყოთ, რადგან თითოეულ ჩვენგანს დაგვიკარგავს თვითკონტროლი. მანამ, სანამ ადამიანი შეძლებს ქალაქის, საკრებულოს ან ეკლესიის ხელმძღვანელობას, მას უნდა შეეძლოს საკუთარი სულის კონტროლი. ჭეშმარიტი თავშეკავება გულისხმობს კონტროლს არა მხოლოდ საკვებსა და სასმელებზე, არამედ ცხოვრების ყველა სფეროზე.

ყველა ზემოჩამოთვლილი თვისება სულის ერთი ნაყოფის ნაწილია. როცა ბიბლია აღწერს ჩვენს ცხოვრებაში ღვთის საქმიანობას, მაშინ სიწმიდის ეთიკურ ასპექტებს უპირატესობა აქვთ ქარიზმატული ელფერის ნიჭებზე. ქრისტიანის ცხოვრებაში ქრისტეს მსგავსებას უდიდესი მნიშვნელობა აქვს ყველა მის გამოხატულებაში. სულის ნაყოფი ახასიათებს ნებისმიერ მორწმუნეს მსოფლიოში და უზრუნველყოფს ეკლესიის ხილულ ერთიანობას.

დაფიქრდით, თქვენი ცხოვრების რომელ სფეროებში გჭირდებათ უფრო მეტი თავშეკავებულობა. შესაძლებელია რაიმეში თავშეკავებულნი ხართ, რაიმეში კი - არა. რატომ არის ასეთი მნიშვნელოვანი ღვთის დახმარებით ვაკონტროლოთ ჩვენი თავი ცხოვრების ყველა სფეროში? გაუზიარეთ თქვენი აზრი შაბათს ჯგუფის ყოველ წევრს. 

პარასკევი                                                                                                           17 თებერვალი
შემდგომი გამოკვლევისათვის
"თანამედროვე ენაზე გალ. 5:22,23 შეიძლება ასე ჟღერდეს: "სულის ნაყოფია - მოსიყვარულე ურთიერთობა; გასხივოსნებული სული და მხიარული ზნე; მშვიდი გონება და რბილი ჩვევები; მოთმინება მაპროვოცირებელ გარემოებაში და ადამიანებთანაც, რომლებიც ცდილობენ მწყობრიდან გამოგვიყვანონ; თანაგრძნობა და ტაქტიკური დახმარების ცოდნა; დიდსულოვნება და გულიდან გამომავალი ქველმოქმედება; ერთგულება და საიმედოობა ყველა გარემოებაში; თავმდაბლობა, რომელიც გაიძულებს, დაივიწყო საკუთარი თავი და გიხაროდეს სხვებისთვის; საკუთარი თავის ხელში აყვანა და თვითკონტროლი ნებისმიერ შემთხვევაში, როგორც სრულყოფილების დასკვნითი შტრიხი. სულის ნაყოფი - ეს განსაკუთრებული ხასიათია. ფრაზაში საკვანძო სიტყვაა "ნაყოფი". იგი მიიღწევა არა ძალისხმევის, განცდისა თუ საქმეების შედეგად, არამედ ღმერთში ყოფნის, ნდობისა და რწმენის შედეგად" (ს. ჩედვიკი, Aრტჰურ ჭალკინგტონ Pინკ, თჰე Hოლყ შპირიტ, თავი 30).

"თუკი თქვენს გულში ცხოვრობს ჭეშმარიტების მიმართ სიყვარული, მაშინ ისაუბრებთ ჭეშმარიტების შესახებ. იმეტყველებთ კურთხეული იმედის შესახებ, რომელიც იესოში მოგეცათ. თუკი თქვენს გულებში სიყვარულია, მაშინ ეცდებით აღაშენოთ და განამტკიცოთ თქვენი ძმა წმიდა რწმენაში. თუკი წარმოითქვა სიტყვა, რომელიც თქვენი მეგობრის ან ძმის ხასიათს შეურაცხყოფს, ნუ წაახალისებთ ასეთ ბოროტსიტყვაობას. ეს ეშმაკის საქმეა. პატივისცემით შეახსენეთ მთქმელს, რომ ღვთის სიტყვა კრძალავს ასეთი სახის საუბრებს" (ელენ უაითი. მოგეცემათ ძალა, გვ. 76).

კითხვები მსჯელობისათვის:

1.
იმსჯელეთ ჯგუფში თვითკონტროლის საკითხის შესახებ, რომელიც ხუთშაბათის თემაშია მოცემული. თუკი უკვე გადარჩენილები ვართ მადლის წყალობით, მაშინ რატომ არის ასეთი მნიშვნელოვანი ცოდვაზე გამარჯვება? განა სახარება არ გვამცნობს ცოდვების პატიების შესახებ? ასევე დაფიქრდით იუდას ხასიათის შესახებ და იმაზე, თუ სადამდე მიიყვანა იგი ანგარების ცოდვამ. როგორ გვეხმარება მისი მაგალითი ვუპასუხოთ გამარჯვების აუცილებლობის საკითხს? "ხასიათის ერთი ცუდი თვისებაც კი, ერთი სათუთად მოვლილი ცოდვილი სურვილიც კი, ბოლოს და ბოლოს, აზრს დაუკარგავს სახარების მთელ ძალას" (მოწმობები ეკლესიისთვის, ტ. 5, გვ. 53).

2.
რატომ არის სულის ნაყოფი ყველაზე მნიშვნელოვანი სულის სხვა ნიჭებს შორის?

3.
ხმამაღლა წაიკითხეთ ჯგუფში კორინთელთა მიმართ წერილის მე-13 თავი და იმსჯელეთ მის მნიშვნელობაზე. რატომ ანიჭებდა პავლე დიდ ყურადღებას ადამიანის საჭიროებას სიყვარულში? როგორ ვისწავლოთ, გვიყვარდეს ისე, როგორც აღწერილია მოცემულ თავში? რატომ არის ასეთი მნიშვნელოვანი საკუთარი "მეს" სიკვდილი და ქრისტეში ყოფნა, განსაკუთრებით მაშინ, როცა საჭიროა სიყვარულის გამოხატვა იმ ადამიანების მიმართ, რომლებიც არ მოგვწონს?

გაკვეთილი 8                                                                                              18 - 24 თებერვალი
სულიწმიდა და სულის ნიჭები
გამოსაკვლევად შემოთავაზებული ბიბლიური მუხლები: 1კორ. 12:4-7,11; ეფეს. 4:7; 1კორ. 12:14-31; რომ. 12:3-8; 1იოან. 4:1-3.

სამახსოვრო მუხლი: "სხვადასხვაგვარია ნიჭი, მაგრამ სული ერთია. მსახურებანიც სხვადასხვაგვარია, უფალი კი ერთია. მოქმედებანიც სხვადასხვაგვარია, ხოლო ღმერთი ერთია, რომელიც ამოქმედებს ყველას ყველაში" (1კორ. 12:4-6).

ხანგრძლივ შვებულებაში გამგზავრების წინ მამამ შვილს გარკვეული დავალებები მისცა შესასრულებლად. მაგრამ მალე შვილმა გააცნობიერა, რომ მშობელს არ დაუტოვებია მისთვის საჭირო სახსრები და ხელსაწყოები ამ საქმის შესასრულებლად. გულდაწყვეტილმა გადაწყვიტა, გადაედო საქმის შესრულება. 

მანამ, სანამ იესო მამასთან ზეცად ამაღლდებოდა და დატოვებდა მოწაფეებს, მან მათ დააკისრა გარკვეული მისიის აღსრულება, კერძოდ კი: კეთილი უწყების გავრცელება მთელი სამყაროსთვის. მაგრამ იესოს არ დაუტოვებია თავისი მოწაფეები საჭირო სახსრებისა და ხელსაწყოების გარეშე. მან უბრძანა მათ, რომ დავალება აღესრულებინათ მისი სახელით და სულიწმიდის ძალითა და დახმარებით. 1კორ. 1:4-7-ში პავლე მადლობას უხდის "ღვთის მადლისათვის, რომელიც გებოძათ თქვენ ქრისტე იესოში, იმიტომ, რომ გამდიდრდით მასში ყოველივეთი… ისე, რომ არ გაკლიათ არავითარი ნიჭი". სულიერი ნიჭები ეკლესიას ეძლევა სულიწმიდის მეშვეობით ქრისტეში აღსაშენებლად. 

ამ კვირის განმავლობაში განვიხილავთ სულიწმიდის საქმიანობას როგორც ღვთის არაჩვეულებრივი ნიჭების მომცემს და გავარკვევთ სხვაობას სულის ნაყოფსა და სულიერ ნიჭებს შორის.

კვირადღე                                                                                                                  19 თებერვალი სულის ნაყოფი და სულიერი ნიჭები
სულის ნაყოფსა და სულიერ ნიჭებს ერთი ავტორი ჰყავთ. თუმცა მაინც განსხვავდებიან ერთმანეთისაგან. არავის მოეთხოვება სულიერი ნიჭის სახალხოდ ჩვენება, მაგრამ სულის ნაყოფი კი ყველამ უნდა გამოამჟღავნოს. სულიერი ნიჭები სულიერი ნაყოფისგან განსხვავებით სულაც არ მოწმობენ სულიერების შესახებ. არსებობს მხოლოდ ერთი ნაყოფი, სულიერი ნიჭები კი ბევრია, ზოგი მეტად მნიშვნელოვანია, ვიდრე სხვები.

წაიკითხეთ 1კორ. 12:4-7,11. რაში მდგომარეობს პავლეს მიერ აქ ჩამოყალიბებული სწავლების აზრი?

მაშინ, როცა ღვთის ჩანაფიქრით, სულიერი ნაყოფის ყველა ასპექტი უნდა გამომჟღავნდეს უფლის მიმდევრების ცხოვრებაში, ყველა მორწმუნეს როდი გააჩნია ერთი და იგივე ნიჭი ან ნიჭები. ღმერთს არ გაუცია ბრძანება, რომ ყველამ, მაგალითად, ენებით იმეტყველონ. ამის ნაცვლად ღმერთი საკუთარი გათვალისწინებით ანიჭებს მორწმუნეებს სხვადასხვა ნიჭებს. სულიერი ნიჭების დანიშნულებაა, მსახურება სხვა ადამიანებისთვის და ქრისტეს სხეულის, მისი ეკლესიის აღსაშენებლად. ეს ნიჭები არ არის განკუთვნილი ჩვენი სიამოვნებისთვის და დიდებისთვის. ისინი გვეძლევა ღვთის საქმის აღსასრულებლად. 

ამიტომ სულიერი ნიჭები არაფრად ღირს სულიერი ნაყოფის გარეშე. საინტერესოა, რომ სულიერ ნიჭებზე მსჯელობის კონტექსტში ხშირად არის ნახსენები სიყვარული. პირველი კორინთელთა მიმართ წერილის მე-12 თავის შემდეგ ჩამოყალიბებულია ე. წ. "სიყვარულის საგალობელი" (თავი 13). ეფეს. 4:11-13-ს მოსდევს მე-15 და მე-16 მუხლები, სადაც საუბარია სიყვარულის შესახებ. რომ. 12:3-8-ში წამოწეულია სულიერი ნიჭების თემა, ხოლო ამავე თავის მე-9 და მე-10 მუხლებში კი საუბარია სიყვარულის შესახებ.

ნიჭები მადლის ნიჭებია, ე. ი. სიყვარულის ნიჭები. ისინი სიყვარულით გვეძლევა და ემსახურება ღვთის სიყვარულს უფლისთვის სხვა ადამიანების მოპოვების საქმეში. როცა გვიყვარს სხვები, ამით ღვთის სიყვარულს ვუმჟღავნებთ მათ. მოსიყვარულე და ყველგანმყოფელი ღმერთი გვაძლევს ამ საშუალებებს მისი ერისთვის მიცემული დავალების აღსასრულებლად. შესაძლებელია, ამიტომ ეწოდა სიყვარულს უდიდესი ყველა ძღვენს შორის (იხ. 1კორ. 13:13).

რატომ არის სიყვარული ყველაფრის საფუძველი, რასაც ვაკეთებთ, როგორც ქრისტიანები? როგორ "აძლიერებს" სიყვარული ჩვენს მოწმობას?

ორშაბათი                                                                                                           20 თებერვალი
ღმერთი - სულიერი ნიჭის მომცემი
ჩვენი გადასაწყვეტი არაა, თუ რა ნიჭები მივიღოთ. ბერძნული სიტყვა, რომელიც აღნიშნავს სულიერ ნიჭებს არის "ქარიზმატა". ეს მადლის ნიჭებია, რომელთაც თავად ღმერთი ანაწილებს. მათ ვერ შევიძენთ სტატუსით, თანამდებობით, ღირსებით, განათლებით ან სულიერებით. ეს ნიჭები გვეძლევა სიყვარულით დაკისრებული ღვთის მისიის აღსასრულებლად. 

წაიკითხეთ ეფეს. 4:7. ხშირად ვფიქრობთ, რომ სულიერ ნიჭებს გვაძლევს სულიწმიდა. პავლე მოციქული იესო ქრისტესაც აკავშირებს ნიჭების მიცემასთან. რა მონაწილეობას იღებს იესო სულიერი ნიჭებით დაჯილდოებაში?

პავლე ამბობს, რომ ქრისტეს მადლით მოგვეცა უფლება, მიგვეღო ნიჭები. მაგრამ სწორედ სულიწმიდა ანაწილებს მათ ეკლესიის წევრთა შორის. ისინი, ვინც მიიღო იესო ქრისტე პირად მხსნელად და სწამს მისი, აღივსებიან სულიწმიდით და დაჯილდოვდებიან სულიერი ნიჭებით "როგორც ნებავს" (1კორ. 12:11). ნიჭების განაწილება ღმერთის პრეროგატივაა.

თანდაყოლილი უნარი, როგორც ასეთი, არ წარმოადგენს სულიერ ნიჭს. სულიერი ნიჭები არ არის იგივე, რაც ბუნებრივი ტალანტები, რომელთა განვითარებაც ადამიანებს შეუძლიათ ინტენსიური მეცადინეობის შედეგად. მრავალი არაქრისტიანი გამორჩეულია ასეთი ტალანტებით. მაშინ, როცა ნებისმიერი სიკეთე და ნებისმიერი სრულყოფილი ნიჭი ღმერთისგან მომდინარეობს (იხ. იაკ. 1:17), უფალმა გადაწყვიტა, დაეჯილდოებინა თავისი შვილები განსაკუთრებული ნიჭებით, რათა ეკურთხებინა სხვები და აღეშენებინა თავისი ეკლესია. ღმერთს ასევე შეუძლია ამ მიზნით გამოიყენოს ბუნებრივი ტალანტი იმ პირობით, რომ ადამიანი აღიარებს: საბოლოო შედეგად ეს ნიჭი ღვთისგან მომდინარეობს და უძღვნის მას უფლის საქმეს.

რას ეუბნება პავლე თავის მკითხველებს 1კორ. 12:14-31-ში ნიჭების განაწილებასთან დაკავშირებით? რატომ არის საჭირო ასეთი მიდგომა ეკლესიაში სულიერი ნიჭების ფუნქციონირებისათვის?

სულიწმიდა ნიჭებს ანაწილებს თავისი სიბრძნითა და ნებით. რადგან ვუყვარვართ და უკეთ იცის, თუ სად იქნება ჩვენი მსახურება ყველაზე ეფექტური, ამიტომ არ უნდა გვშურდეს სხვისი და მათი ნიჭების. თუკი გვშურის სხვათა ნიჭების, ე. ი. უმადურნი ვართ ღმერთთან მიმართებაში და ეჭვი გვეპარება მის სიბრძნეში. 

რა ნიჭებით დააჯილდოვა ღმერთმა თქვენი ეკლესიის წევრები? რაზე მეტყველებს ის ფაქტი, რომ სხვადასხვა ადამიანს სხვადასხვაგვარი ნიჭები გააჩნია?

სამშაბათი                                                                                                           21 თებერვალი
სულიერი ნიჭების მიზანი
წაიკითხეთ რომ. 12:3-8 და ეფეს. 4:8-12. რა მიზანი აქვთ სულიერ ნიჭებს, რომლებიც ღმერთმა გვიბოძა?

სულიერი ნიჭები მოგვეცა მსახურებისთვის და არა ჩვენი კურთხევებისთვის. ეს არ არის სასწაულებრივი ილეთები, რომლებიც აკმაყოფილებს ჩვენს ცნობისმოყვარეობას ან არ მოგვაწყენს. ხშირად სულიწმიდის ნიჭებს მივიჩნევთ ჩვენი სულიერი მოთხოვნილებების დამაკმაყოფილებელ ან რწმენაში განსამტკიცებელ საშუალებად. ასეთი წარმოდგენის შედეგად სულიწმიდის ნიჭები აღიქმება, როგორც ყურადღების გამახვილება უფრო ქრისტიანებზე, ვიდრე ქრისტეზე. ღმერთზე იმდენად აღარ ვფიქრობთ, რამდენადაც საკუთარ თავებზე. როცა ვაცნობიერებთ, რომ ნიჭების ცენტრში დგას ღმერთი, ვხვდებით, ღმერთმა ნიჭებით დაგვაჯილდოვა თავისი ეკლესიის აღსაშენებლად და შიდაეკლესიური ერთიანობის განსამტკიცებლად (იხ. ეფეს. 4:12-16). ისინი მოგვეცა ეკლესიაში გარკვეული მსახურების შესასრულებლად (იხ. ეფეს. 4:11,12) და, საბოლოო შედეგად, ღმერთის განსადიდებლად (იხ. 1პეტრ. 4:10,11).

ნიჭები არ მოგვეცა საკუთარი გართობისთვის. მათი მიზანია სხვების დარიგება (იხ. 1პეტრ. 4:10; 1კორ. 14:12,26). ისინი განკუთვნილია იმისათვის, რომ სარგებელი მოუტანოს მორწმუნეთა სულიერ ცხოვრებას და იყოს მთელი ეკლესიის აღშენების საშუალება. ტრაგედიაა, როცა ღვთის ნიჭები, რომლებიც განკუთვნილია იმისათვის, რომ ხელი შეუწყოს ეკლესიის ერთიანობას, არ გამოიყენება დანიშნულებისამებრ და მხოლოდ გარკვეულ ადამიანებს აქვთ მათი მეშვეობით სარგებელი. როცა რაღაც მსგავსი ხდება, ადამიანები მეტისმეტად პოპულარულები ხდებიან. ეს, თავის მხრივ, არღვევს ერთიანობას და იწვევს უთანხმოებას.

ძალიან ხშირად სულიერ ნიჭებზე ვფიქრობთ მხოლოდ შესაძლებლობებისა და მიღებული ტალანტების კუთხით. თუმცა ტალანტები მჭიდროდ არის დაკავშირებული სულიერ ნიჭებთან, მაგრამ უნდა გვახსოვდეს, სულიწმიდა, რომელიც გადმოგვცემს სულიერ ნიჭებს, ყოველთვის გვიყენებს კონკრეტულ ამოცანას ან წარმოაჩენს მსახურებას (იხ. 1პეტრ. 4:10). ამგვარად, შეიძლება ითქვას, რომ სულიერი ნიჭები – ეს არის განსაზღვრული შესაძლებლობები, რომლებიც ღმერთმა მოგვანიჭა ზებუნებრივი სახით სულიწმიდის მეშვეობით. ეს ნიჭები ადამიანს მიეცა განსაკუთრებული მსახურებისთვის, რომელიც მიმართულია ეკლესიის აღსაშენებლად. ამ მიზნების მისაღწევად საჭიროა განსხვავებული ნიჭები.

რატომ არის, რომ ნიჭების ძირითადი დანიშნულებაა ეკლესიის ერთიანობის განმტკიცება? როგორ შეუძლიათ განსხვავებული ნიჭის მორწმუნეებს ხელი შეუწყონ ეკლესიის ერთიანობას? როგორ ვაქციოთ ეკლესიაში განსხვავებული ნიჭები კურთხევად და არა განხეთქილების წყაროდ?

ოთხშაბათი                                                                                                         22 თებერვალი
ნიჭები ძველად და ახლა
წაიკითხეთ 1კორ. 14:1 და შეადარეთ სხვადასხვა ნიჭის ჩამონათვალი 1კორ. 12:7-11, 27-31; რომ. 12:3-8 და ეფეს. 4:11,12. მიეცათ თუ არა ეს ნიჭები მხოლოდ ახალი აღთქმის ეპოქის მორწმუნეებს? რატომ არის ეს ნიჭები ხელმისაწვდომი ჩვენს დროშიც?

ზოგიერთი ქრისტიანი თვლის, რომ ახალ აღთქმაში ნახსენები სულიერი ნიჭების ქმედებები შემოსაზღვრული იყო იესოსა და მოციქულთა დროით. ისინი ამტკიცებენ, რომ პირველი მოციქულების სიკვდილის შემდეგ ეკლესიაში აღარ მოქმედებს სულიერი ნიჭები. ამ თვალსაზრისის განსამტკიცებლად ციტირებენ 1კორ. 13:10-ს, სადაც პავლე მოციქული ამბობს, რომ "როცა სრულყოფილი მოვა, ნაწილობრივ განქარდება". დიახ, დადგება დრო, როცა ნიჭები დაკარგავენ თავიანთ მნიშვნელობას. თუმცა ეს მოხდება მხოლოდ მაშინ, როცა "სრულყოფილი მოვა" ანუ აღარ მოგვიწევს დაბურული მინის მიღმა ყურება, არამედ პირისპირ დავინახავთ იესოს, როცა იგი კვლავ მოვა. ბიბლია გვეუბნება, რომ სულიერი ნიჭები გვეძლევა ეკლესიის აღსაშენებლად (იხ. 1კორ. 12:28). პავლე აუწყებს მოწმუნეებს: "ეშურეთ სულიერ ნიჭებს" (იხ. 1კორ. 14:1). ისინი აუცილებელია სხეულის კეთილდღეობისთვის. რაკი ბიბლიაში არ არის მითითებული, რომ ღმერთმა გააუქმა სულიერი ნიჭები, ვვარაუდობთ, რომ ისინი ეკლესიის განუყოფელი ნაწილი იქნება მანამ, სანამ იგი არ აღასრულებს თავის მისიასა და ქრისტე არ მოვა კვლავ. 

ბოლო დროში ღვთის საქმე დასრულდება უფრო მეტი ძლიერებითა და ძალით, ვიდრე დაწყებით ეტაპზე. რაკი ეკლესია მოწოდებულია მოამზადოს წუთისოფელი ქრისტეს მეორედ მოსვლისათვის, ღმერთი დახმარების გარეშე არ დატოვებს ეკლესიის წევრებს მათი მისიის შესრულებისას. თუმცა ეს ნიჭები არ არის მოცემული იმისთვის, რომ ბიბლია ჩაანაცვლოს ან მისი ადგილი დაიკავოს. ისინი უფრო იმიტომ მოგვეცა, რომ აღსრულდეს ბიბლიური აღთქმა: მოწაფეები მიიღებენ ყოველივე საჭიროს ქრისტეს სხეულის აღსაშენებლად და წუთისოფლის მოსამზადებლად იესოს მალე მოსვლისათვის. 

წაიკითხეთ ეფეს. 4:11-13. მე-13 მუხლში ნათქვამია: "ვიდრე ყველანი მივაღწევდეთ რწმენის ერთიანობას და ღვთის ძის შეცნობას სრულ კაცად, ქრისტეს სისავსის ასაკის ზომას". რამდენად სჭირდება ნიჭები ეკლესიას დღეს?

ხუთშაბათი                                                                                                                 23 თებერვალი
სულიწმიდა და სულების გარჩევის ნიჭი
წაიკითხეთ 1კორ. 12:10, 14:29 და 1იოან. 4:1-3. რატომ არის ასეთი მნიშვნელოვანი სულების გარჩევის ნიჭი? 

თუმცა ეკლესიაში არსებობს ჭეშმარიტი სულიერი ნიჭები, მაგრამ ბიბლია გვაფრთხილებს, რომ არ ვერწმუნოთ ნებისმიერ სულს და შევამოწმოთ, თუ რამდენად შეესაბამება წმიდა წერილს ესა თუ ის უწყება და აღამაღლებს თუ არა იგი იესოს, როგორც უფალს. აუცილებელია "სულების გარჩევა" (1კორ. 12:10), რადგან ყველაფერი, რაც მოდის ჩვენამდე როგორც ღვთის უწყება, შეიძლება არ მომდინარეობდეს უფლისგან. ღმერთი გვაფრთხილებს, რომ სატანისტური ძალები ისწრაფვიან ეკლესია აცდუნონ. ასევე არსებობს ეშმაკის მიერ გაყალბებული ჭეშმარიტი სულიერი ნიჭები: ცრუ სწავლებები, ცრუწინასწარმეტყველება, ცრუ ხილვები, ენებზე ცრუ მეტყველება, ოკულტური (ზებუნებრივი) განკურნება, შეცდომაში შემყვანი ნიშნები, სასწაულები და ა. შ. 

იმ ადამიანებს შორის, რომლებიც აღიარებენ სულიერი ნიჭების მოქმედებას ჩვენს დღეებში, არიან ისეთებიც, რომლებიც განსაკუთრებულად ამახვილებენ ყურადღებას ზოგიერთ სულიერ ნიჭზე და უსაფუძვლოდ უთმობენ დროს სპეციალური ნიშნებისა და სასწაულების არსებობას. აღსანიშნავია, რომ პავლე სულების გარჩევის ნიჭს (შორსმჭვრეტელობას) ახსენებს "სასწაულმოქმედებისა" და "წინასწარმეტყველების" ნიჭების ხსენების შემდეგ და "ენების განმარტების" ნიჭის ხსენებამდე (იხ. 1კორ. 12:10). 

იმისთვის, რომ ეკლესია შევინარჩუნოთ ჭეშმარიტებასა და ერთიანობაში, ასევე დავიცვათ მისი წევრები ცრუწინასწარმეტყველთა და ცრუ ნიშნებისა და სასწაულების ცდუნებისაგან, ღმერთი ეკლესიას აძლევს შორსმჭვრეტელობის ნიჭს. ბიბლიური მოწიფულობა, ცოდნა და ღვთის სიტყვის მიმართ ერთგულება მრწამსსა და ქმედებებში აუცილებელია სწორი მსჯელობისთვის. შორსმჭვრეტელობის საფუძველს უნდა წარმოადგენდეს ღვთის სიტყვა. მხოლოდ მაშინ, როდესაც სხვადასხვა იდეას და მოვლენას ბიბლიას შევადარებთ, შევძლებთ გავარკვიოთ უფლისგან მოდის ეს თუ არა. 

"ადამიანი, რომლისთვისაც სასწაულმოქმედება მისი რწმენის ჭეშმარიტების საზომია, აღმოაჩენს, რომ სატანას, რომელიც სხვადასხვა ხრიკს მიმართავს, შეუძლია სასწაულების მოხდენა, ისინი კი ჭეშმარიტებად გვეჩვენება… ნუ ჩაივლის უკვალოდ დღე და არ დაიკარგოს ძვირფასი შესაძლებლობა ვეძიოთ უფალი მთელი გულით, სულითა და გონებით. თუკი სიყვარულით არ ავენთებით ჭეშმარიტების მიმართ, მაშინ შეიძლება აღვმოჩნდეთ მათ შორის, ვინც ერწმუნება ეშმაკის მიერ ამ ბოლო დღეებში მომხდარ სასწაულებს. უცნაური მოვლენები გასაღდება ღვთის საოცარ სასწაულებად მაშინ, როცა ისინი უნდა ჩავთვალოთ სიყალბედ, რომელიც კარგად დაამუშავა სიცრუის მამამ… ადამიანები ბოროტი ძალების გავლენით მოახდენენ სასწაულებს" (ე. უაითი. რჩეული უწყებები, ტ. 2, გვ. 52,53).

პარასკევი                                                                                                           24 თებერვალი
შემდგომი გამოკვლევისათვის
წაიკითხეთ ნაწყვეტი ელენ უაითის წიგნიდან "დიადი ბრძოლა", გვ. 511-517, 593-602.

ზოგიერთს უჩნდება შეკითხვა: "რატომ ვერ ვხედავთ ჩვენს დღეებში ისეთივე სასწაულებს, ისეთივე სასწაულმოქმედ განკურნებებს, რომლებიც შესამჩნევი იყო ბიბლიურ დროში?" პირველ რიგში, გვესმის ისტორიები სასწაულების შესახებ. და, რა თქმა უნდა, ზოგიერთ ადამიანს საკუთარი თვალითაც უნახავს ის. მეორე მხრივ, ბიბლიის კითხვისას, შეიძლება შეგვექმნას ისეთი შთაბეჭდილება, რომ სასწაულები ყოველთვის ხდება. მაგრამ, ამავდროულად, არ უნდა დაგვავიწყდეს, რომ სულიწმიდა შთააგონებდა ბიბლიის დამწერებს იმ მოვლენების შესახებ, რომელთაც დიდი მნიშვნელობა ჰქონდა ადრეული ეკლესიის აღსაშენებლად და ამ მოვლენებს ხშირად თან ახლდა სასწაულები. თუმცა, უმრავლეს შემთხვევებში, როგორც მაშინ, ასევე დღესაც, ადამიანები ცოდნას ღვთის სიტყვიდან მოიპოვებდნენ, შემდეგ კი პასუხობდნენ სულიწმიდის მოწოდებას. და ბოლოს, ელენ უაითი წერდა: "ქრისტეს საქმეს წარმოადგენდა სიტყვის ქადაგება და ადამიანთა ტანჯვის შემსუბუქება საოცარი განკურნებების დახმარებით. მაგრამ დარიგება მომეცა, რომ დღეს ვერ ვიმოქმედებთ მსგავსი სახით, რადგან სატანაც გამოავლენს თავის ძალას სასწაულმოქმედებაში. ე. ი. ღვთის მსახურები დღევანდელ დღეს ვერ იმოქმედებდნენ სასწაულების მეშვეობით, რადგან მოხდება ცრუ განკურნებები და გასაღდება როგორც ღვთაებრივი.

ამ მიზეზის გამო უფალი თავის ერს მოუწოდებს, დაადგნენ ფიზიკური მკურნალობის გზას და ეს საქმე შეუთავსონ სიტყვის ქადაგებას. საჭიროა სანატორიუმების შექმნა და ამ დაწესებულებებში უნდა დაპატიჟოთ მუშაკები, რომელთაც ძალუძთ იქცნენ ჭეშმარიტ სამედიცინო მისიონერებად. ამის წყალობით ადამიანები, რომლებიც ჩვენს სანატორიუმებში გაივლიან მკურნალობის კურსს, აღმოჩნდებიან კეთილსასურველი გავლენის ქვეშ" (ელენ უაითი. რჩეული უწყებები, ტ. 2, გვ. 54). 

კითხვები მსჯელობისათვის:

1.
რა განსხვავებაა სულის ნაყოფსა და სულიერ ნიჭებს შორის?

2.
იმის გააზრება, რომ ნიჭები გვეძლევა მოსიყვარულე და ბრძენი ღმერთისგან, როგორ გვეხმარება დავაფასოთ ჩვენს ეკლესიაში არსებული სხვადასხვა ნიჭები?

3.
რატომ არ არის საოცარი სასწაულები და განკურნებები ჭეშმარიტების განსაზღვრისთვის საიმედო კრიტერიუმი?

4.
"ჩემთვის მოცემული მადლით ვეუბნები ყოველ თქვენგანს: თქვენს თავზე იმაზე მეტად ნუ იფიქრებთ, ვიდრე უნდა ფიქრობდეთ, არამედ იფიქრეთ საღად, იმ რწმენის კვალობაზე, რაც ღმერთმა გიწილადათ თითოეულს" (რომ. 12:3). რა მნიშვნელოვანი ინფორმაციაა აქ მოცემული? რამდენად "მაღალი" წარმოდგენა უნდა გვქონდეს საკუთარ თავზე?

გაკვეთილი 9                                                                                   25 თებერვალი - 3 მარტი
სულიწმიდა და ეკლესია
გამოსაკვლევად შემოთავაზებული ბიბლიური მუხლები: ეფეს. 1:22,23; 1კორ. 12:13; რომ. 6:3-7; საქმე. 17:11; ეფეს. 4:5,6; საქმე. 2:4-11.

სამახსოვრო მუხლი: "ეცადეთ შეინარჩუნოთ სულის ერთობა მშვიდობის საკვრელით. ერთია სხეული და ერთია სული, როგორც ხართ კიდეც მოწოდებულნი თქვენი მოწოდების ერთ სასოებაში. ერთია უფალი, ერთია რწმენა, ერთია ნათლისღება" (ეფეს. 4:3-5).

ხანდახან ვფიქრობთ უშუალოდ სულიწმიდის საქმიანობაზე ცალკეული მორწმუნეების ცხოვრებაში. მაგრამ ეს საქმე, რომელსაც ინდივიდუალური ხასიათი აქვს, საფუძველს უყრის სულიერ გაერთიანებას. საბოლოოდ, სულიწმიდა პასუხისმგებელია ქრისტეს ეკლესიის არსებობაზე.

ჩვენ ხშირად ვფიქრობთ, რომ ეკლესია არსებობს და იზრდება ნაირ-ნაირი საევანგელზაციო მისიონერული პროგრამების წყალობით. დიახ, ღმერთს სურს, რომ ჩვენი დახმარებით განახორციელოს თავისი დიდებული მიზნები ეკლესიასთან დაკავშირებით, მაგრამ ეკლესიის არსებობის რეალური მიზეზი არ მდგომარეობს იმაში, რასაც ჩვენ ვაკეთებთ; ეს ინსტიტუტი არ წარმოადგენს ჩვენი ბრძნული ორგანიზებისა და უშეცდომო მმართველობის შედეგს, თუმცა ეს თვისებები აუცილებელია. ეკლესია არსებობს იმის წყალობით, თუ რა გააკეთა უკვე ღმერთმა და აგრძელებს ამ პროცესს ჩვენთვის სულიწმიდის მეშვეობით. ზუსტად სულიწმიდა ქმნის სულიერ ერთიანობას და ძმობას, რომელსაც გააჩნია დაწერილი ღვთის სიტყვა იმავე სულით შთაგონებული, როგორც რწმენისა და გამოცდილების საზომი. ღვთივსულიერი ბიბლია წარმოადგენს საფუძველს ეკლესიის ღვთისმეტყველების ერთიანობისთვის. სულიწმიდის მუშაობის გარეშე ეკლესია ვერ იარსებებდა და ვერ შეასრულებდა თავის მისიას.

კვირადღე                                                                                                                   26 თებერვალი
სულიწმიდა გვაერთიანებს ქრისტესთან
სულიწმიდა გვაერთიანებს სხვადასხვა საშუალებებით. ვერ ვიარსებებდით როგორც ეკლესია, თუკი სულიწმიდა ჯერ ქრისტესთან არ გაგვაერთიანებდა. ქრისტე ეკლესიის თავია (იხ. ეფეს. 1:22,23; 5:23). სულიწმიდის მეშვეობით გავერთიანდით თავად ქრისტესთან. ქრისტესთან ერთიანობის საფუძველში დევს ხსნის ყველა კურთხევა, რადგან ყველაფერი, რაც უფალში გვაქვს, მომდინარეობს მისგან. ქრისტეს ძეებად და ასულებად მიღება, ჩვენი გამართლება, ჩვენი კურთხევა, ჩვენი გამარჯვებული ცხოვრება და ჩვენი საბოლოო განდიდება - ეს ყველაფერი ემყარება ქრისტესთან ჩვენს კავშირს. ამგვარად, იგი უნდა იყოს მთელი ჩვენი ქრისტიანული გამოცდილების საფუძველი.

წაიკითხეთ ეფეს. 2:18, 20-22 და 1პეტრ. 2:6,7. რას გვამცნობს ეს მუხლები ქრისტესა და სულიწმიდის როლის შესახებ ეკლესიის ჩამოყალიბების საქმეში?

სულიწმიდის შუამდგომლობით შეგვიძლია მივიდეთ მამა ღმერთამდე. იესო არის კლდე, ჩვენი ხსნის საფუძველი, ის, ვისზეც აღიმართება ეკლესიის შენობა. 

სულწმიდის მუშაობა ინდივიდუალურ დონეზე იწვევს რწმენის საკრებულოს - ეკლესიის შექმნას. რაკი გამოვცადეთ ხსნის გამოცდილება იესო ქრისტეში რწმენითა და შეგვეხო ღვთის სიყვარული, ახლა ეკლესიაში გვაქვს "თანაზიარება სულიწმიდისა" (2კორ. 13:13). ცალკეული მორწმუნეები სულში გახდებიან ღვთის ახალი სულიერი სახლის ნაწილი (ეფეს. 2:22). როგორც ქრისტეს მიმდევრები, მზად უნდა ვიყოთ შევინარჩუნოთ "სულის ერთობა მშვიდობის საკვრელით" (ეფეს. 4:3). ყოველთვის უნდა ვისწრაფოდეთ სხვა მორწმუნეებთან გვქონდეს ერთიანობა გარდა იმ შემთხვევებისა, როდესაც მოგვეთხოვება პრინციპის მიხედვით მოქცევა.

წაიკითხეთ კოლ. 3:12-14. როგორ შეგიძლიათ საკუთარი მაგალითით გამოხატოთ ეს თვისებები და ხელი შეუწყოთ ეკლესიის ერთიანობას? რატომ აქვთ ამ თვისებებს ასეთი დიდი მნიშვნელობა ეკლესიის ერთიანობისთვის?

ორშაბათი                                                                                                           27 თებერვალი 

სულიწმიდა გვაერთიანებს ნათლობის საშუალებით
წაიკითხეთ 1კორ. 12:13. როგორ გვაერთიანებს ნათლობა ქრისტესთან და სულთან?

ზუსტად სულიწმიდა გვაერთიანებს ერთ სხეულში. ქრისტეს სულიერ სამეფოში შესვლის საჯარო რიტუალს წარმოადგენს ნათლობა. ნათლობის საშუალებით ვუერთდებით საეკლესიო ორგანიზმს. ამგვარად, ნათლობა საკრებულოს მკვეთრად გამოხატული შემადგენელია და მნიშვნელოვანი გამოყენება აქვს საკრებულოში. როგორც ქრისტეს მიმდევრებს, არ შეგვიძლია ვიცხოვროთ მარტოებმა. ყველას გვჭირდება მხარდაჭერა, გამხნევება და დახმარება სხვების მხრიდან. და, რა თქმა უნდა, ღვთიურ მისიას ვერ შევასრულებთ მარტონი. აი, რატომ შექმნა ღმერთმა ეკლესია. გაჰყვე ქრისტეს, ნიშნავს, გაჰყვე მას სხვა მორწმუნეებთან ერთად. ამგვარად, ნათლობასა და ეკლესიას გააჩნია ხილული კომპონენტი. 

წაიკითხეთ რომ. 6:3-7. რისი სიმბოლოა ბიბლიური ნათლობა?

ნათლობა, როგორც დაკრძალვის აქტი იესო ქრისტესთან ერთად წყლის სამარხში და აღდგომა ახალი ცხოვრებისთვის უფალთან და მხსნელთან ურთიერთობაში სიმბოლოა ძველი ცხოვრების ჯვარცმისა და ქრისტეს პირად მხსნელად საჯარო გამოცხადებისა. 

"ნათლობა – ეს არის საზეიმო ვითარებაში უარის თქმა ამ წუთისოფელზე. ადამიანი საჯაროდ აცხადებს, რომ კვდება ცოდვილი ცხოვრებისთვის. მოსანათლი ჩადის წყალში და ზეციური სამყაროს წინაშე იდება ორმხრივი ფიცი. მამის, ძის და სულიწმიდის სახელით ადამიანი ჩადის წყლის სამარხში, იმარხება ქრისტესთან ერთად ნათლობაში და წყლიდან ამოდის იმისთვის, რომ ხელახლა იცხოვროს ღმერთისადმი ერთგულებაში" (ელენ უაითის კომენტარები, მდა-ს ბიბლიური კომენტარები, ტ. 6, გვ. 1074).

ნათლობა დადებითი ნაბიჯია, რომელიც უნდა გადადგას ყველამ, ვისაც სურს მამის, ძის და სულიწმიდის ხელმძღვანელობის ქვეშ ყოფნა. სხვა სიტყვებით, ნათლობა აღნიშნავს ჭეშმარიტ მონანიებას, ძველი ცხოვრების ჯვარცმას, ასევე მიუთითებს ხელახლა შობაზე ან მოქცევაზე. იგი გულისხმობს აღთქმის ორმხრივ მოვალეობებს. მორწმუნე პირობას დებს, იყოს ღვთისა და მისი მცნებების ერთგული და ღმერთიც გვაძლევს გარანტიას, რომ შეგვიძლია ვენდოთ მის დახმარებას, როცა ეს საჭირო იქნება.

მიიღეთ თუ არა გადაწყვეტილება, აღთქმა დადოთ ღმერთთან? თუ არა, რა გიშლით ხელს მიიღოთ ქრისტეს მოწოდება და მოინათლოთ? თუ უკვე მონათლული ხართ წყალში შთაფვლით, მაშინ როგორ იმოქმედა ნათლობის აღთქმამ იესოსთან თქვენს სულიერ კავშირზე?

სამშაბათი                                                                                                           28 თებერვალი
სულიწმიდა აერთიანებს ეკლესიას ღვთის სიტყვის მეშვეობით
წაიკითხეთ საქმე. 17:11 და იოან. 5:39,46,47; 8:31,32. როგორია ქრისტეს ჭეშმარიტი მოწაფის დამახასიათებელი თვისება? რატომ არის ბიბლია ასეთი შეუცვლელი საშუალება, რომელიც მიგვითითებს ქრისტეზე და გვეხმარება ერთგულად გავყვეთ მას?

მთავარი იარაღი, რომლითაც სულიწმიდა გვაერთიანებს ქრისტესთან, არის დაწერილი ღვთის სიტყვა. ბიბლია სანდო წყაროა იესოსა და ღვთის ნების შესაცნობად. ამიტომ არის ასეთი მნიშვნელოვანი წმიდა წერილის კითხვა და მისი შინაარსის დამახსოვრება. ბიბლია ავტორიტეტული წყაროა, რომელიც საშუალებას გვაძლევს გავარჩიოთ ჭეშმარიტება და სიცრუე. პავლემ მაღალი შეფასება მისცა ქალაქ ბერეას მორწმუნეებს, რომელთაც კეთილშობილნი უწოდა (იხ. საქმე. 17:11), რადგან ისინი გულმოდგინებით იკვლევდნენ წერილებს, რათა შეემოწმებინათ მოსმენილი უწყების ჭეშმარიტება.

ნებისმიერი გარდაქმნა და სულიერი აღორძინება, ინდივიდუალური იქნება ეს თუ კოლექტიური, უნდა ემყარებოდეს წერილებს. ბიბლია საძირკველია, რომელზეც დაფუძნებულია ჩვენი რწმენა. ამავდროულად, იესოს მიმართ და მის მიერ დაწერილი სიტყვის მიმართ სიყვარული არის ის, რაც გვაერთიანებს.

წაიკითხეთ იოან. 17:17-21. აქ იესო საუბრობს ერთიანობის შესახებ, როგორც ქრისტიანობის განმასხვავებელ ნიშანზე. იოან. 17:17-ის თანახმად, რა არის ასეთი ერთიანობის საფუძველი?

ღვთის სიტყვა არის ჭეშმარიტება (იხ. იოან. 17:17; ფს. 118:160). ეკლესიის ერთიანობა უზრუნველყოფილია სულიწმიდის მუშაობის შედეგად დაწერილი სიტყვის საშუალებით და მისი მონაწილეობით. სულიწმიდა არასდროს დაგვრთავს ნებას, ეჭვი გვეპარებოდეს ბიბლიაში, გავაკრიტიკოთ იგი, მოვაკლოთ რაიმე ბიბლიურ სწავლებას ან დავამატოთ ზედმეტი. პირიქით, იგი მოგვიწოდებს, პატივი ვცეთ წმიდა წერილის ღვთაებრივ ავტორიტეტს. სულიწმიდა არასდროს გადაიტანს ჩვენს ყურადღებას დაწერილი სიტყვიდან – ბიბლიიდან და, მით უმეტეს, ცოცხალი სიტყვიდან – ქრისტედან. უფრო მეტიც, იგი აღძრავს ჩვენში სურვილს, ვიყოთ ბიბლიისა და ქრისტეს მუდმივ, გაცნობიერებულ და ნებაყოფლობით მორჩილებაში. ეს წიგნი არის სამყაროს ნებისმიერი ღვთისმეტყველების ერთიანობის ძირითადი წყარო. როცა ვასუსტებთ ჩვენს რწმენას წმიდა წერილის მიმართ, ამით ეკლესიის ერთიანობას ვაყენებთ საფრთხის ქვეშ.

რა დროს უთმობთ წმიდა წერილის შესწავლას? როგორ სწავლობთ მისი ავტორიტეტის წინაშე მორჩილებას?

ოთხშაბათი                                                                                                                     1 მარტი
სულიწმიდა აერთიანებს ეკლესიას რწმენასა და სწავლებაში
"ერთია უფალი, ერთია რწმენა, ერთია ნათლისღება, ერთია ღმერთი და მამა ყოველთა, რომელიც არის ყოველთა ზედა, ყველას მიერ და ყველა ჩვენგანში" (ეფეს. 4:5,6). რას ამბობს აქ პავლე ერთიანობისა და მისი წყაროს შესახებ? 

ერთიანობა რწმენაში და სწავლებაში მიიღწევა მხოლოდ ღვთის სიტყვის მორჩილებით. უფალი, რომელიც გუშინ, დღეს და უკუნისამდე იგივეა, სულიერ კავშირს ამყარებს ყოველ მორწმუნესთან. ხელახლა შობას, რაც სულიწმიდის გავლენით ხდება, და ღვთის სიტყვის მორჩილებას, რომელსაც იგივე სულიწმიდა წარმოქმნის, მივყავართ რწმენისა და სწავლების ერთიანობამდე, რომელიც გადალახავს ყველა ადამიანურ და კულტურულ განსხვავებას.

მართალია მოწოდებულნი ვართ დავემორჩილოთ ღვთის სიტყვას და ყველაფერი გავაკეთოთ, რომ ყველასთან გვქონდეს მშვიდობა (იხ. რომ. 12:18), როგორც ეკლესიას ჩვენ არ შეგვიძლია უზრუნველვყოთ ღვთისმეტყველური ან მიზნის ერთიანობა. რადგან ერთიანობა არა იმდენად ჩატარებული სამუშაოს შედეგია, რამდენადაც ნიჭი სულიწმიდისა, რომელიც მოქმედებს ყველა მორწმუნის ცხოვრებასა და ეკლესიის ცხოვრებაში.

ამ ერთიანობის ღვთისმეტყველური საფუძველი არის ღვთის სიტყვა. ნებისმიერმა მიმართვამ სულწმიდისადმი დაწერილი სიტყვის გვერდის ავლით შეიძლება მიგვიყვანოს საეჭვო სწავლებამდე ან პრაქტიკამდე. ამავდროულად, ღვთის დაწერილი სიტყვისადმი ნებისმიერი მიმართვა სულიწმიდის გარეშე წმიდა წერილს მშრალს და უნაყოფოს ხდის. რადგან გვყავს მხოლოდ ერთი უფალი, გვაქვს ერთი რწმენა, რომელსაც მივყავართ ერთ ნათლობამდე. მხოლოდ ღვთის სიტყვისადმი აქტიური მორჩილების საშუალებით შევძლებთ მივაღწიოთ ჩვენს ეკლესიაში ერთიანობას. და თუკი არ არის რწმენასა და სწავლებაში ერთიანობა, არანაირი ერთიანობა არ იქნება მისიაში. 

"გვყავს ერთი უფალი, გვაქვს ერთი რწმენა, ერთი ნათლისღება. აუცილებელია ქრისტეს სახარება მივიტანოთ ყველა ფენამდე, ყველა ერში, ენასა და თემში. სახარების გავლენამ უნდა გააერთიანოს ისინი ერთ დიად საძმოში. გაგვაჩნია მხოლოდ ერთი ნიმუში, რომელსაც უნდა მივბაძოთ ხასიათის ჩამოყალიბებისას. და როცა ყველას გვექნება ქრისტეს ხასიათი, მაშინ ვიქნებით სრულყოფილ ჰარმონიაში, ეროვნებები გაერთიანდება იესო ქრისტეში; ისინი იქნებიან ერთიანნი აზრით, მსჯელობით, სიტყვით და ერთხმად განადიდებენ ღმერთს" (ე. უაითი. ჩვენი უმაღლესი მოწოდება, გვ. 171).

გადახედეთ ელენ უაითის გამონათქვამს. არ იფიქროთ იმაზე, თუ სხვები რას აკეთებენ ან რას ფიქრობენ და საკუთარ თავს ჰკითხეთ: "რა შემიძლია გავაკეთო, რომ დავეხმარო ეკლესიას გაერთიანებაში?"
ხუთშაბათი                                                                                                                     2 მარტი
სულიწმიდა აერთიანებს ეკლესიას მისიასა და მსახურებაში
წაიკითხეთ საქმე. 2:4-11,16-21. რა შედეგი მოიტანა სულიწმიდის გადმოსვლამ ახალაღთქმისეულ მორწმუნეებზე?

სულიწმიდა იყო მსოფლიოს ისტორიაში ყველაზე ძლევამოსილი მისიონერული ინიციატივის მოთავე. ღმერთს გაცილებით მეტის გაკეთება შეუძლია ადამიანთა მცირე ჯგუფის მეშვეობით, ადამიანებისა, რომლებიც გაერთიანებულნი არიან თავიანთი ერთგულებით მის წინაშე, ვიდრე სხვადასხვა უპირატესობების მქონე მრავალრიცხოვან ადამიანთა ჯგუფით. ღმერთს ძალიან ბევრი რამის გაკეთება შეუძლია, თუკი ჩვენს ცხოვრებასა და ენერგიას, ჩვენს ტალანტებსა და რესურსებს მას მივუძღვნით.

ახალი აღთქმის ეკლესია გაიზარდა ცხოვრებასა და მისიაში ერთიანობის წყალობით. თავმდაბალ მორწმუნეთა მცირე ჯგუფი გარდაიქმნა ძლევამოსილ რაზმად, რომელიც სხვადასხვა კულტურისა და ენის ადამიანთა მოქცევის ეფექტურ იარაღად იქცა. ისინი გაერთიანდნენ ქადაგებაში "ღვთის დიად საქმეებზე" (საქმე. 2:11). იგივე ღმერთი, რომელიც მოქმედებდა ახალი აღთქმის დროს, იმოქმედებს ბოლო ჟამსაც, როცა დასრულდება საქმე მის მოსვლამდე. 

წაიკითხეთ საქმე. 2:42-47. კიდევ რა აერთიანებდა ახალაღთქმისეულ მორწმუნეებს?

ორმოცდაათობის დღეს წარმოთქმულ ქადაგებას თან ახლდა რიგი სხვა ფაქტორები, რომლებიც ხელს უწყობდა ადრეული ეკლესიის ერთიანობას. მორწმუნეები ერთიანნი იყვნენ ბიბლიის შესწავლაში და მუდამ მოციქულთა დარიგებაში იყვნენ (საქმე. 2:42). ისინი ერთიანნი იყვნენ მოზიარეობაში და პურის გატეხაში, რაც ერთიან თაყვანისცემაზე მიუთითებს (იხ. საქმე. 2:42). ისინი გაერთიანებულნი იყვნენ ლოცვაში (იხ. საქმე. 2:42) და ღვთის განდიდებაში (იხ. საქმე. 2:47). პირველი ქრისტიანები ერთად ემსახურებოდნენ გაჭირვებულებს, უყოფდნენ თავიანთ ქონებას და სარჩო-საბადს (იხ. საქმე. 2:44,45). ბიბლიის ერთად შესწავლა და ურთიერთობა სურვილს აღგვიძრავს, გავუზიაროთ კეთილი უწყება სხვა ადამიანებს და პრაქტიკულად დავეხმაროთ გაჭირვებულებს. სულიწმიდა აგვიხელს თვალებს გარშემომყოფი ადამიანების საჭიროებებზე. 

თქვენს ეკლესიაში ჩატარებული რომელი ღონისძიებები გამოხატავს თქვენი საკრებულოს ერთიანობას? კიდევ რისი გაკეთება შეიძლება?

პარასკევი                                                                                                                       3 მარტი
შემდგომი გამოკვლევისათვის
"ამ საქმიანობაში ჩვენც უნდა მივიღოთ მონაწილეობა. ნაცვლად იმისა, რომ ვიცხოვროთ გარკვეული დროის მოლოდინში, რომ ყველა გამოცოცხლდება, აუცილებელია გავაფართოვოთ უკვე არსებული შესაძლებლობები სულთა გადასარჩენად. ნაცვლად იმისა, რომ გამოვფიტოთ ჩვენი გონებრივი ძალები ვადებისა და დროების გამოცნობაში, რაც უფალმა თავის ძალაუფლებაში ჩადო და არ ამცნო ამის შესახებ ადამიანებს, უნდა ჩავაბაროთ საკუთარი თავი სულიწმიდის ხელმძღვანელობას, აღვასრულოთ ჩვენი მოვალეობები, მივცეთ ადამიანური სიცრუისაგან განწმედილი სიცოცხლის პური იმ ადამიანებს, რომლებიც ჭეშმარიტების გარეშე იღუპებიან" (ე. უაითი. რჩეული უწყებები, ტ.1, გვ. 186).

"თითოეული ადამიანი ისწრაფვის, მოხვდეს გავლენის ცენტრში და სანამ ღმერთი არ იმუშავებს თავის ხალხში, ადამიანები ვერ მიხვდებიან, რომ მხოლოდ ღვთის მორჩილება არის უსაფრთხოების გარანტი თითოეული ადამიანისთვის. მისი მადლი, რომელიც გარდაქმნის ადამიანთა გულებს, მიგვიყვანს ისეთ ერთიანობამდე, რომელსაც ჯერ ვერ მივაღწიეთ, რადგან ყველა, ვინც დაემსგავსება ქრისტეს, ერთმანეთშიც მორიგდებიან. სულიწმიდა ქმნის ერთიანობას" (ე. უაითი. რჩეული უწყებები, ტ. 3, გვ. 20,21).

კითხვები მსჯელობისათვის:

1.
რა ჰქონდა მხედველობაში ელენ უაითს, როცა ამტკიცებდა, რომ "თითოეული ადამიანი ისწრაფვის მოხვდეს გავლენის ცენტრში"? რატომ არის ადამიანისთვის დამახასიათებელი ეს სწრაფვა და როგორ ვებრძოლოთ ამ ბუნებრივ მიდრეკილებას საკუთარ ცხოვრებაში? (იხ., აგრეთვე, ფილიპ. 2:3,4). 

2.
ზოგიერთი ამტკიცებს, რომ ადამიანებს აერთიანებს მსახურება და არა დოქტრინები. დოქტრინები, მათი მტკიცებით, სინამდვილეში განხეთქილებას იწვევს ადამიანებს შორის და ამიტომ არ ღირს დიდი ყურადღება დავუთმოთ მათ. მიუხედავად ამისა, რატომ არ შეიძლება იყოს ერთიანობა მისიასა და მსახურებაში, თუკი უთანხმოება არის სწავლებაში? რატომ არის საერთო სწავლება ერთიანობისა და ეფექტური მისიის ძლიერი ფაქტორი?

3.
რა დონემდეა დასაშვები განსხვავებული აზრი ღვთისმეტყველურ საკითხებში? ადამიანთა მცირე რაოდენობას ესმის ჭეშმარიტება ერთნაირად. როგორ შეგვიძლია შევინარჩუნოთ ეკლესიის ერთიანობა და თან დაიშვას შეხედულებებში უმნიშვნელო სხვაობა? როგორ აგვარებენ თქვენი ადგილობრივი ეკლესიის წევრები ისეთ საკითხებს, მაგალითად, როგორიცაა ამა თუ იმ საკითხის განსხვავებულად გაგება?

4.
როგორ შეიძლება იყოს ბიბლია ერთიანობის მომტანი ინსტრუმენტი? როგორ უნდა მოვეკიდოთ ღვთის სიტყვის შესწავლას, რათა ვიყოთ ერთიანი ეკლესია მისიასა და რწმენაში?

გაკვეთილი 10                                                                                                        4 - 10 მარტი
სულიწმიდა, სიტყვა და ლოცვა
გამოსაკვლევად შემოთავაზებული ბიბლიური მუხლები: იოან. 15:7; მათ. 7:7; ფს. 65:18; იაკ. 1:6-8; 1იოან. 5:14,15; საქმე. 2:38.

სამახსოვრო მუხლი: "ასევე სულიც ეხმარება ჩვენს უძლურებას. ვინაიდან არ ვიცით, როგორ უნდა ვილოცოთ, არამედ თვით სული შუამდგომლობს ჩვენთვის გამოუთქმელი ოხვრით. ხოლო გულთამხილავმა იცის, რა არის სულის ზრახვა, იმიტომ, რომ იგი ღვთის ნებით შუამდგომლობს წმიდათათვის" (რომ. 8:26,27).

ჭეშმარიტი სულიერება და ლოცვა ერთმანეთთან მჭიდროდ არის დაკავშირებული. ჭეშმარიტი სულიერი ცხოვრება წარმოუდგენელია გულმოდგინე ლოცვის გარეშე. მონანიების საჭიროების შემდეგ ერთ-ერთი ყველაზე დიდი და არსებითი მოთხოვნილებაა ჩვენი ლოცვითი ცხოვრების აღორძინება. კეთილი უწყება იმაში მდგომარეობს, რომ ლოცვის დროსაც კი არ გვტოვებს სულიწმიდა დახმარების გარეშე. ლოცვა ღმერთთან გვაახლოებს და მის თანდასწრებაში ავყავართ. რწმენის ლოცვა საშუალებას გვაძლევს ვიცხოვროთ ღმერთის აღთქმების შესაბამისად. როცა გვსურს უფლის კურთხევები, რომლებსაც დაგვპირდა თავის სიტყვაში, ჩვენი ცხოვრება გარდაიქმნება. ღმერთს შეუძლია დააკმაყოფილოს ჩვენი ყველა საჭიროება თავისი სიმდიდრისამებრ (იხ. ფილიპ. 4:19). ჭეშმარიტი ლოცვა და სულიერება, რომელთაც ფესვი აქვთ გადგმული მის სიტყვაში, ყოველთვის ყურადღების ცენტრში აყენებს ღმერთს. 

ჩვენი სულიერი ცხოვრება არ უნდა დავამყაროთ ჩვენს ცვალებად გამოცდილებასა და სუბიექტურ შეგრძნებებზე, ასევე ჩვენს ლოცვაში არ უნდა მივმართოთ განჭვრეტისა და მედიტაციის საეჭვო ილეთებს. პირიქით, ჩვენი სულიერება მართული უნდა იყოს ბიბლიით და მიჰყვებოდეს ღვთის ნებას, რომელიც მის სიტყვაშია გახსნილი. ჩვენში ზუსტად სულიწმიდა აღვიძებს, ლოცვაში ვეძიოთ ღვთის თანდასწრება და ერთი მეორე პატიებაში აღვამაღლოთ.

კვირადღე                                                                                                                       5 მარტი
ლოცვა, რომელიც ღმერთისთვის არის სასიამოვნო
მრავალი ლოცვა ლამაზად არის შეფუთული, მაგრამ მის შიგნით იმალება საეჭვო მოტივები. შეგვიძლია ვილოცოთ ვინმეს სიცოცხლის გახანგრძლივებაზე, რადგან გვეშინია მარტოდ დარჩენის. შეგვიძლია ვილოცოთ ღვთის საქმის წარმატებისთვის, რადგან მასში მნიშვნელოვან როლს ვთამაშობთ. შეგვიძლია ვილოცოთ ამა თუ იმ ადამიანის მოქცევისთვის იმ იმედით, რომ ჩვენი პირადი ცხოვრება შემსუბუქდება. ხშირად ჩვენი ლოცვები კონცენტრირებულია პირად სურვილებზე, ვიდრე - ღვთისაზე. ღმერთისთვის სასურველ ლოცვას სხვა მიმართულება აქვს.

წაიკითხეთ იოან. 15:7. რატომ არის ასეთი მნიშვნელოვანი ვიყოთ იესოსა და მის სიტყვაში, თუკი გვსურს გვქონდეს წარმატებული ლოცვითი ცხოვრება? რაზე იქნება ორიენტირებული ჩვენი ლოცვები, თუკი არ ვართ იესოში?

უმნიშვნელოვანესია ვეძიოთ ღმერთი და დავტკბეთ მასთან ურთიერთობით, ვიდრე სხვა ყველაფერი, რისი მოცემაც შეუძლია მას. თუკი ღმერთი პირველ ადგილზე დგას ჩვენს ცხოვრებაში, მაშინ მისი ნების აღსრულება გვსურს; მისი აზრები ჩამოაყალიბებს ჩვენს სურვილებს. თუკი ღმერთი ლოცვის ცენტრშია, ისე ვილოცებთ, რომ გარკვეულ საკითხებს მისი თვალით შევხედავთ. მთელს ჩვენს ცხოვრებას მისი თვალით დავინახავთ. ეს შეხედულება აკეთილშობილებს ლოცვას.

ღმერთი ღრმად არის დაინტერესებული ჩვენით. იგი ისწრაფის, მონაწილეობა მიიღოს ჩვენი ცხოვრების ყველა ასპექტში: ჩვენს ზრუნვაში, შიშებში, სურვილებში, იმედებში, მისწრაფებებში, წარმატებებში, სიხარულსა და წარუმატებლობებში. მასთან ყველაფერზე შეგვიძლია საუბარი, როგორც კარგ მეგობართან. და ყველაფერს მისი თვალით ვუყურებთ.

ლოცვა არ ცვლის ღმერთს; იგი გვცვლის ჩვენ. ჩვენს ცხოვრებაში ვუშვებთ ღმერთს და მისი თანდასწრება გარდაგვქმნის.

"ლოცვაში ჩვენ გულს ვუხსნით უფალს, როგორც მეგობარს. ეს აუცილებელია არა იმიტომ, რომ მისთვის უცნობია ჩვენი ვინაობა, არამედ იმისთვის, რომ დაგვეხმაროს უფლის მიღებაში. ლოცვა ჩვენ გვაახლოებს ღმერთთან და არა ღმერთს - ჩვენთან" (ე. უაითი. ქრისტესკენ მიმავალი გზა, გვ. 93).

რა საოცარი სიტყვებია! ისინი საუკეთესოდ აღწერს იმას, თუ რას მოიმოქმედებს ლოცვა ჩვენში და ჩვენთვის. მხოლოდ ლოცვა გვაქცევს მადლის, ძალისა და ჩვენს ცხოვრებაში ღვთის თანდასწრების ღია საცავებად. ყოველმა ჩვენგანმა ამა თუ იმ ხარისხში გამოვცადეთ ის, თუ როგორ გვაახლოებს ლოცვა ღმერთთან!

დაფიქრდით თქვენს ლოცვით ცხოვრებაზე. რაზე ლოცულობთ, როდის და რატომ? რას გეუბნებათ ეს საკუთარ სულიერ მდგომარეობაზე და ღმერთთან ურთიერთობებზე? რა უნდა შეიცვალოს აუცილებლად?

ითხოვეთ!

წაიკითხეთ მათ. 7:7. მანამ, სანამ რამეს მივიღებთ ღმერთისგან, უნდა ვთხოვოთ. რატომ არის ასეთი მნიშვნელოვანი ჩვენი სათხოვრები, თუკი ღმერთმა ისედაც ყველაფერი იცის?

როცა ვაყალიბებთ ჩვენს სათხოვრებს, ვუჩვენებთ ჩვენს სურვილებსა და გამოვხატავთ ღმერთის მიმართ ჩვენს ნდობას. ლოცვის საშუალებით ვუახლოვდებით მას, ვისთანაც ვპოვებთ მხარდაჭერასა და დახმარებას. როცა ღმერთს ვთხოვთ, ამით ნებას ვრთავთ აქტიური მონაწილეობა მიიღოს ჩვენს ცხოვრებაში ჩვენივე კეთილდღეობისთვის. ღმერთს სურს, რომ გავუხსნათ ჩვენი გულები. მას სურს, რომ მივიტანოთ მის წინაშე ჩვენი ლოცვითი სათხოვრები. თუკი არ ვთხოვთ, არ მივიღებთ დაპირებულ აღთქმებს. იესომ თქვა: "ითხოვეთ და მოგეცემათ. ეძიეთ და იპოვით. დარეკეთ და გაგეღებათ. ვინაიდან ყველა, ვინც ითხოვს, ღებულობს, და ვინც ეძებს, პოულობს, და ვინც რეკს, გაუღებენ" (ლუკ. 11:9,10).

წაიკითხეთ მარკ. 11:24; 1იოან. 5:14,15; ფს. 65:18. რატომ შეუძლია ღმერთს შეგვისრულოს ნებისმიერი სათხოვარი? რატომ არის აუცილებელი ვიცოდეთ, რომ ღმერთი გულუხვია და უყვარს თავისი კურთხევების განაწილება? რა არის ლოცვაზე პასუხის მიღების აუცილებელი პირობა?

მართლაც შეგვიძლია ღმერთს ვთხოვოთ ყველაფერი. არც ერთი სათხოვარი არ არის მისთვის მცირე ან უმნიშვნელო. არც ერთი სათხოვარი არ არის იმდენად დიდი, რომ ღმერთს არ შეეძლოს მისი შესრულება. იგი ყოვლისშემძლეა. რწმენით შეგვიძლია პრეტენზია გვქონდეს ბიბლიის ნებისმიერ აღთქმაზე და მივიღოთ დაპირებული ძღვენი მისი ხელიდან და მისი ნებით (იხ. 2კორ. 1:20).

თუმცა არის გარკვეული პირობები, რომელთა შესრულებაც აუცილებელია, რათა მივიღოთ ის, რასაც ვითხოვთ. თუ მზად არ ვართ, მთლიანად დავემორჩილოთ ღმერთს ან ჩვენი სათხოვრები გამოხატავენ მხოლოდ ჩვენს ეგოისტურ და ცოდვილ სურვილებს, ღმერთი არ უპასუხებს ჩვენს ლოცვებს (იხ. ეს. 59:1,2). ჩვენს ლოცვაზე პასუხის მისაღებად მთავარი პირობაა ჩვენი მზადყოფნა გავყვეთ ღმერთის ნებას და ვიყოთ მორჩილნი. "ყველა მისი [ღმერთის] ძღვენი დაპირებულია მორჩილების პირობით" (ე. უაითი, ქრისტეს იგავები, გვ. 145). რაკი ვიცით, რომ ღმერთი გულუხვია, თამამად შეგვიძლია მასთან მისვლა. "უფალი არ განდიდდება, თუკი ჩვენს ლოცვებში ვუჩვენებთ, რომ მისგან არაფერს არ ველით. მას სურს, რომ ყოველი მორწმუნე მიუახლოვდეს მადლის ტახტს გაბედულად და დარწმუნებით" (ე. უაითი. დროის ნიშნები, 7 აგვისტო 1901 წ.).

რწმენა
წაიკითხეთ მარკ. 11:24. თხოვნასთან ერთად სხვა რომელ ელემენტს მოიხსენიებს იესო ლოცვასთან დაკავშირებით?

არ არის საკმარისი მხოლოდ თხოვნა. არსებობს მეორე მნიშვნელოვანი ელემენტი, რომელიც უნდა იყოს თქვენს ლოცვებში - რწმენა. ებრაელთა მიმართ წერილში ნათქვამია, რომ "რწმენის გარეშე შეუძლებელია ღვთისთვის მოსაწონად ყოფნა" (11:6). როცა ღმერთის წინაშე მუხლებზე ვდგებით და ბიბლიას ვშლით ამა თუ იმ აღთქმებზე (სამი ათასს აღემატება), შემდეგ კი ვთხოვთ ღმერთს ბავშვური უბრალოებით შეასრულოს თავისი აღთქმა ჩვენდა სასიკეთოდ, უნდა გვწამდეს, რომ უფალი ყველაფერს საუკეთესო სახით გააკეთებს და თავის დროზე. 

წაიკითხეთ იაკ. 1:6-8. როგორ არის აქ აღწერილი ადამიანი, რომელიც განიცდის რწმენის ნაკლებობას? რატომ არის რწმენა აუცილებელი პირობა დაპირებული აღთქმების მისაღებად?

როცა ღმერთთან მოვდივართ, უნდა გვწამდეს, რომ იგი არსებობს და აჯილდოებს მათ, ვინც ეძებს მას. მოქმედ ლოცვას თან უნდა ახლდეს რწმენა არა მხოლოდ იმისა, რომ ღმერთს შეუძლია გვიპასუხოს, არამედ იმისაც, რომ ამას აღასრულებს თავისი ღვთაებრივი ნების შესაბამისად.

ბიბლიაში რწმენა დაკავშირებულია ნდობასთან. ვინმეს მხოლოდ მაშინ შეგვიძლია ვენდოთ, როცა ვიცით, რომ ეს ადამიანი სანდოა. თუკი ეჭვი გვეპარება, რომ ღმერთი შეასრულებს თავის აღთქმებს, მაშინ არც უნდა გვეიმედებოდეს, რომ რაიმეს მივიღებთ მისგან. გვწამდეს ნიშნავს, რომ ღმერთი მივიღოთ მის სიტყვაში. ეს ნიშნავს, რომ ვენდობით ღმერთს და მის აღთქმებს მაშინაც კი, როცა ჩვენი გრძნობები ეწინააღმდეგება ამას. "ხოლო რწმენა არის მტკიცე დარწმუნება იმაში, რასაც ვესავთ, დადასტურება იმისა, რასაც ვერ ვხედავთ" (ებრ. 11:1). რწმენა ენდობა ღვთის აღთქმებს, რადგან ვენდობით იმას, რაც უფალმა თქვა (იხ. ებრ. 11:11). რწმენამ იცი, რომ "შეუძლებელია ღმერთმა იცრუოს" (ებრ. 6:18). ღმერთი გუშინ, დღეს და სამარადისოდ იგივეა (იხ. ებრ. 13:8). რწმენამ იცის, რომ ღმერთისთვის არაფერია შეუძლებელი (იხ. ლუკ. 1:37).

რწმენა კარს გვიხსნის ღვთაებრივ საგანძურში. სულიწმიდის დახმარებით ღმერთი აღძრავს მამაკაცების და ქალების გულებს, იწამონ ღვთის სიტყვა და რწმენის საშუალებით ჩვენს ლოცვებს მოძრაობაში მოჰყავს ყოვლისშემძლის ხელი.

რა გეხმარებათ, რომ განმტკიცდეთ რწმენაში? იესოს ხასიათის რომელი თვისება გვეხმარება გვწამდეს მისი მზადყოფნის და უნარის, რომ საჭიროების შემთხვევაში დაგვეხმარება?

ლოცვა აღთქმაზე დაყრდნობით
რწმენა უსარგებლოა, თუკი არ გვაქვს პრეტენზია იმაზე, რაზეც ვლოცულობთ.

წაიკითხეთ 1იოან. 5:14,15. როგორ დავრწმუნდეთ იმაში, რომ ღმერთს ესმის ჩვენი და გვიპასუხებს?

ბიბლიური ლოცვის მესამე ელემენტი არის აღთქმის მიღება. მას შემდეგ, რაც ვთხოვეთ უფალს და ვიწამეთ მისი აღთქმები, უნდა მივიღოთ კიდეც აღთქმა. ღვთის აღთქმას ვიღებთ როგორც უშუალოდ ჩვენკენ მომართულს და მადლობას ვწირავთ ღმერთს მისი შესრულებისთვის. ამგვარად, აღთქმები მიიღება გულით. ელენ უაითი ამბობს, "შეგვიძლია ვითხოვოთ ნებისმიერი ნიჭი, რომელსაც დაგვპირდა უფალი, უნდა გვწამდეს, რომ მივიღებთ მას და მადლობა გადავუხადოთ, როცა მივიღებთ" (ელენ უაითი. აღზრდა, გვ. 258).

ლუკ. 8:11-ში იესო ადარებს ღვთის სიტყვას მარცვალს. მსგავსად იმისა, როგორც თითოეულ მარცვალში დევს მთელი ვაშლის ხის პოტენციალი, ასევე უფლის ძღვენს შეიცვას მისი აღთქმები. როცა პრეტენზია გვაქვს აღთქმებზე და მადლობლები ვართ ღმერთისა ამისთვის, უკვე ვფლობთ მის მიერ დაპირებულ ძღვენს. მას რწმენით ვიღებთ მანამდე, სანამ დავინახავთ ან შევიგრძნობთ.

იოანეს სახარების მე-11 თავში ლაზარეს აღდგომის მაგალითი გვიჩვენებს, რომ იესოც ამგვარად ლოცულობდა. იესომ ზუსტად იცოდა ღვთის ნება მოცემულ სიტუაციაში. იოან. 11:11-ში ნათქვამია, რომ იგი მზად იყო აღესრულებინა ღვთის ნება და მორჩილი იყო. იოან. 11:39-41-ში ვკითხულობთ, რომ იესომ წინასწარ მადლობა გადაუხადა მამას ლაზარეს აღდგომისთვის, როცა იგი ჯერ კიდევ სამარხში იყო. როცა იესო მადლობდა ღმერთს, მისი სათხოვარი შესრულდა. როგორც ღვთის შვილები, უნდა ვენდოთ არა იმდენად მის დასკვნებს, არამედ მის აღთქმებს. მიუხედავად იმისა, რომ ყველაფრის ახსნა არ ძალგვიძს, მაგრამ შეგვიძლია ვენდოთ მის დაპირებებს.

"უფალი ამბობს: "მომიხმე მე გაჭირვების დღეს" (ფს. 49:15). იგი თავისთან გვიხმობს ყოველი ჩვენი გასაჭირითა და პრობლემით, რათა გვანუგეშოს და ღვთიური დახმარების ხელი გამოგვიწოდოს. იგი მოგვიწოდებს დაჟინებით, შეუპოვრად ვილოცოთ. როგორც კი რაიმე გაგვიჭირდება, მყისვე გულწრფელად, მგზნებარე ლოცვებით უნდა ვითხოვოთ დახმარება უზენაესისაგან. ჩვენი ასეთი ლოცვები ღვთის მიმართ ჩვენს უდიდეს ნდობაზე მეტყველებს. გაჭირვება გვაიძულებს ვილოცოთ დაჟინებით, ჩვენი ზეციერი მამა კი ჩვენს ყველა თხოვნას ისმენს და თანაგვიგრძნობს" (ე. უაითი. ქრისტეს იგავები, გვ. 172).

რატომ არის ასეთი მნიშვნელოვანი ყველა სათხოვარი ლოცვაში მივიტანოთ ღმერთთან?

ხუთშაბათი                                                                                                                     9 მარტი
ლოცვა სულიწმიდაზე
წაიკითხეთ ეფეს. 3:16 და საქმე. 2:38. რას გვეუბნება ეს მუხლები სულიწმიდის მიღებაზე ჩვენს ცხოვრებაში?

ბევრ რამის შესახებ შეგვიძლია ლოცვა, მაგრამ ამ შემაშფოთებელ დროში ყველაზე მეტად გვჭირდება სულიწმიდა. ეს უდიდესი ძღვენია, რომლის მოცემაც შეუძლია იესოს. რაღა უნდა მოეცა ღმერთს თავისი ერისთვის სულიწმიდაზე მეტი? აღარაფერია, რისი დამატებაც შეიძლება ამ ძღვენისთვის (განა შეიძლება თავად ღმერთს რაიმე დავამატოთ?). მისი მსახურების წყალობით ჩვენს ცხოვრებაში ყველა მოთხოვნა დაკმაყოფილებულია. სულიწმიდის კურთხევას თან სდევს ყველა სხვა კურთხევა. 

თუმცა არსებობს ერთი სერიოზული დაბრკოლება თავად ჩვენივე სახით, რადგან ხშირად მზად არ ვართ სულიწმიდის მისაღებად.

უნდა გვესმოდეს, რომ როგორც ახალაღთქმისეულ ეკლესიაში ჩვენც ჯერ უნდა მოვინანიოთ და სრულად მივუძღვნათ ჩვენი ცხოვრება იესოს. დიახ, მხოლოდ სულიწმიდა აღგვძრავს ეს გავაკეთოთ.

როცა ვეხმიანებით სულიწმიდის შთაგონებას, მაშინ ცოდვების მონანიება მისი საქმიანობის პირველი ნაყოფია ჩვენს ცხოვრებაში. თავმდაბლობითა და რწმენით უნდა ვაღიაროთ ჩვენი ცოდვები, რათა მან გაგვწმიდოს ყოველგვარი სიცრუისგან. უნდა ვაცნობიერებდეთ, რომ ჩვენ, დაცემულ არსებებს, საკუთარ ცხოვრებაში გვჭირდება ღმერთი და მისი მადლი. მის გარეშე ვართ დაკარგულნი, მკვდარნი საკუთარ ცოდვებში და განწირულნი საუკუნო სიკვდილისთვის.

ამგვარად, ჭეშმარიტ ლოცვაში აღვასრულებთ პირობებს, რომელთა მეშვეობითაც ღმერთი დაგვპირდა თავისი სულიწმიდის მოცემას. მაშინ ყველაფერი, რაც უნდა გავაკეთოთ, არის ვთხოვოთ ღმერთს და ის სიხარულით გვიბოძებს თავის სულს. "ზეციურ მშობელს უფრო მეტად სურს სულიწმიდის მთხოვნელისთვის თავისი სულიწმიდის მიცემა, ვიდრე მიწიერი მშობელი მზად არის კეთილი მისაგები მისცეს თავის შვილს" (ელენ უაითი. მიიღებთ ძალას, გვ. 284).

როგორც სხვა სულიერი ნიჭები, სულიწმიდის ნიჭიც არ ყოფილა თვითმიზანი. იგი გვეძლევა, რომ აღვამაღლოთ იესო, რათა ჩვენს ცხოვრებაში ავსახოთ ქრისტეს ხასიათი და საშუალება მოგვცეს, ვემსახუროთ სხვებს ქრისტეს სხეულის, ეკლესიის, აღსაშენებლად. ამგვარად, ნებისმიერი სახის თაყვანისცემა, საზოგადოებრივი იქნება თუ პირადი, რომელიც სულიწმიდას აღამაღლებს იესოზე მეტად, არასწორია. რადგან იესოს მეშვეობით "გვაქვს ერთი სულით მისადგომი მამასთან" (ეფეს. 2:18).

რატომ არის, რომ სულიწმიდის ნიჭი არის ყველაზე დიდი ნიჭი, რაც კი იესოს შეეძლო მოეცა? გამოგიცდიათ თუ არა თქვენს ცხოვრებაში სულიწმიდის მონაწილეობა? როგორი იქნებოდა თქვენი ცხოვრება ამ ნიჭის გარეშე?

პარასკევი                                                                                                                     10 მარტი
შემდგომი გამოკვლევისათვის
წაიკითხეთ ე. უაითის წიგნიდან "ქრისტეს იგავები" თავი "ითხოვეთ, რათა გასცეთ" (გვ. 139-149). დამაიმედებელი აღთქმების მოძიება შეიძლება ელენ უაითის წიგნში "ღმერთი დაგვპირდა" (Gოდ ჰას Pრომისედ, ჭასჰინგტონ, D. ჩ.: ღევიეწ ანდ Hერალდ, 1982).

ლოცვის გარეშე ცხოვრებაში არ გვექნებოდა არანაირი სულიერი ძალები, რადგან ლოცვა გვაერთიანებს ამ ძალის წყაროსთან. ლოცვის გარეშე არ გვექნებოდა სასიცოცხლოდ მნიშვნელოვანი კავშირი ღმერთთან. ვიქნებოდით ცარიელი ქვევრები, რომელთაც ექნებათ "ღვთისმოსაობის სახე", მაგრამ ზევიდან წაერთმევათ ძალა და აღთქმის ძღვენი. როგორც ამ კვირის განმავლობაში დავრწმუნდით, ჩვენ მოგვეცა არაჩვეულებრივი აღთქმები იმის შესახებ, რომ ღმერთი აუცილებლად უპასუხებს ჩვენს ლოცვებს. მაგრამ რა შეიძლება ვთქვათ იმ პერიოდების შესახებ, როცა არ ვიღებთ იმას, რასაც ვითხოვთ, თუმცა ჩვენი მხრიდან საუკეთესოდ ვასრულებთ ყველა პირობას?

"ნუ დაეცემით სულით, თუკი თქვენს ლოცვაზე მაშინვე არ მიიღებთ პასუხს. უფალი ხედავს, რომ ლოცვა ხშირად ერევათ მატერიალური კეთილდღეობის აზრებთან. ადამიანები ლოცულობენ იმაზე, რაც წააქეზებს მათ ეგოისტურ სურვილებს და უფალი არ ასრულებს მათ თხოვნებს ისე, როგორც ამას მოელიან. უფალი ატარებს ადამიანს განსაცდელისა და დამცირების გზაზე მანამ, სანამ იგი ვერ დაინახავს, თუ რა სჭირდება მას ყველაზე მეტად. უფალი არ წააქეზებს მათ დაცემულ გემოვნებას და არ აძლევს იმას, რაც ზიანს მიაყენებს თავად ადამიანსა და შეარცხვენს ღმერთს. იგი არ აძლევს მათ იმას, რაც ხელს უწყობს მათ დიდი წარმოდგენა ჰქონდეთ საკუთარ თავზე და ემსახურება მათ თვითგანდიდებას. ღმერთთან უნდა მივიდეთ თავმდაბალი, მჭმუნვარე გულით და ყველაფერი დავუმორჩილოთ მის წმიდა ნებას" (ელენ უაითი. ზეციურ სამკვიდროში, გვ. 89).

კითხვები მსჯელობისათვის:

1.
როგორ მოქმედებს ლოცვა ჩვენს სულიერ ცხოვრებაზე? ანუ რას განიცდით, როცა ლოცულობთ? რას ცვლის თქვენში ლოცვა?

2.
რას ეტყოდით ადამიანს, რომელიც რაღაცაზე ლოცულობდა, მაგრამ არ აუსრულდა სათხოვარი, მაგალითად, ვერ მოესწრო შვილის განკურნებას? როგორ ვსწავლობთ ვენდობოდეთ ღმერთს ისეთ შემთხვევებშიც კი, როგორიც ესაა?

3.
გაუზიარეთ ჯგუფს საკუთარი ლოცვითი გამოცდილება და რას ნიშნავს იგი თქვენთვის. როგორ შეიძლება დაეხმაროს სხვას, ვისაც ჯერ კიდევ ბოლომდე არ ესმის ლოცვის მნიშვნელობა, ის ინფორმაცია, რაც ამ კვირის განმავლობაში გაიგეთ ლოცვის შესახებ?

4.
რატომ არის აუცილებელი ლოცვა, თუნდაც ბოლომდე არ გვესმოდეს მისი მუშაობის მექანიზმი?

გაკვეთილი 11                                                                                                      11 - 17 მარტი
დანაღვლიანება და სულიწმიდასთან დაპირისპირება
გამოსაკვლევად შემოთავაზებული ბიბლიური მუხლები: საქმე. 7:51; ებრ. 10:24,25; ეფეს. 4:25-5:2; 1თეს. 5:19-21; მარკ. 3:28,29.

სამახსოვრო მუხლი: "ნუ დაანაღვლიანებთ ღვთის სულიწმიდას, რომლითაც თქვენ აღიბეჭდეთ გამოსყიდვის დღისათვის" (ეფეს. 4:30).

სულიწმიდას აქვს უნიკალური შესაძლებლობა ცოდვილი მიიყვანოს საკუთარი ჭეშმარიტად ცოდვილი მდგომარეობის გაცნობიერებამდე. იგი ასევე აღძრავს ჩვენში სურვილს, მივიღოთ იესო და მისგან ჩვენი ცოდვების პატიება. სულიწმიდა ფლობს შეუდარებელ ძალას, რათა გაგვხადოს გამარჯვებულები და დაგვეხმაროს ავირეკლოთ იესოს არაჩვეულებრივი ხასიათი.

ამავდროულად, სულიწმიდა, აღუწერელი ძალის პატრონი, წინააღმდეგობას ხვდება სუსტი ცოდვილების მხრიდან. იგი თავს არ გვახვევს საკუთარ ნებას.

ცოდვა მაცდური და მეტად მიმზიდველია, მაგრამ უკიდურესად მაცდუნებელია და სასიკვდილო შედეგამდე მივყავართ. იგი ღმერთის, მისი უმანკო სიწმიდისა და მადლის საპირისპიროა. სულიწმიდა, რომელიც ირეკლავს ღვთაებრივ სიწმიდეს, ეწინააღმდეგება ცოდვას ნებისმიერ ფორმაში და ნაღვლიანდება, როცა ჯიუტად ვცოდავთ. მიუხედავად სულიწმიდის ძალისა, მისი დადებითი გავლენა შეიძლება ჩაქრეს, თუკი ვაგრძელებთ ცოდვილ ცხოვრებას და ვეურჩებით მის გავლენას. სახარებებში ნათქვამია, რომ სულიწმიდის გმობა არის ერთადერთი ცოდვა, რომელიც არ გვეპატიება (იხ. მათ. 12:31,32).

ამ კვირის განმავლობაში განვიხილავთ ბიბლიურ ასპექტებს, რომლებიც დაკავშირებული იქნება სულიწმიდის დანაღვლიანებასთან, უარყოფასა და დაპირისპირებასთან და ცოდვასთან, რომელიც არ გვეპატიება.

სულიწმიდასთან დაპირისპირება
წაიკითხეთ საქმე. 7:51. რა გაფრთხილება დევს მოცემულ მუხლებში და როგორ გვეხება იგი დღეს?

არსებობს ცოდვათა რიგი, რომელიც წმიდა წერილში განეკუთვნება სულიწმიდის წინააღმდეგ მიმართულ ცოდვათა კატეგორიას. მრავალი მათგანი ხდება ინდივიდუალურ დონეზე. თუმცა, საქმე. 7:51-ის მიხედვით, არსებობს კოლექტიური შემადგენელიც. სტეფანე ამბობს, რომ მისი ბრალმდებლები ისეთივე სასტიკები არიან, როგორც ოქროს ხბოს თაყვანისმცემი ებრაელები (იხ. გამ. 33:3). ისინი ეწინააღმდეგებოდნენ სულიწმიდის გავლენას, რადგან უგულებელყოფდნენ დარიგებას, რომლის ჩაბეჭდვასაც ცდილობდა სულიწმიდა მათ გულებში ღვთის წინასწარმეტყველების საშუალებით. ღმერთისა და მისი გეგმის უარყოფამ, საბოლოო შედეგად, ზოგიერთი მათგანი მიიყვანა უფალ იესო ქრისტეს უარყოფამდე. ნაცვლად იმისა, რომ გაჰყოლოდნენ იესოს, მათ ცოცხალი ღვთის სიტყვის მორჩილება ჩაანაცვლეს მოჩვენებითი თაყვანისცემით.

საოცარია, რომ ადამიანურ სუსტ არსებებს, რომლებიც შექმნა ღმერთმა და მასზე არიან დამოკიდებულნი, შეუძლიათ წინ აღუდგნენ სულიწმიდის გავლენას და, საბოლოოდ, უარყონ, ღვთის მადლი. სული, რომელსაც ღვთაებრივი ძალა აქვს, არ გვაიძულებს მის მიღებას. იგი პატივს სცემს ჩვენს არჩევანს და თავისუფალ ნებას.

ღმერთს რომ ნდომოდა იძულებით დავმორჩილებოდით მას, ამას ედემში გააკეთებდა ადამსა და ევასთან მიმართებაში და ამით მთელ წუთისოფელს გაათავისუფლებდა ცოდვის პრობლემისაგან! ასე არ არის? ღმერთმა შეგვქმნა თავისუფალ არსებებად გაცნობიერებული მორალური არჩევნის გაკეთების უფლებით ან სიცოცხლის ან სიკვდილის, ან სიკეთის ან ბოროტების საკეთილდღეოდ. რა წმიდა და ძვირფასი ძღვენი მოგვეცა თითოეულ ჩვენგანს!

თუმცა თითოეული ადამიანი პირადად არის პასუხისმგებელი საკუთარ გადაწყვეტილებებზე, მაგრამ ყველას ასევე გვაკისრია კოლექტიური პასუხისმგებლობა. ამიტომ უნდა გავამხნევოთ ერთმანეთი ერთგულებაში, რომ დავემორჩილოთ ღვთის სიტყვას და იესოსთან გვქონდეს მჭიდრო ურთიერთობა (იხ. ებრ. 10:24,25). თუკი დღეს ვეწინააღმდეგებით ღვთის სიტყვას და არ ვიღებთ მის მიერ გამოგზავნილ წინასწარმეტყველებს, მაშინ ვეწინააღმდეგებით სულიწმიდას.

მარტივია მივმართოთ ძველი ისრაელის ისტორიას, განვიკითხოთ და გავაკრიტიკოთ სხვათა შეცდომები! და რას ვიტყვით საკუთარი არასწორი გადაწყვეტილებების შესახებ? რას იგრძნობდით, თუკი ისინი ისევე გასაჯაროვდებოდა, როგორც ძველ ისრაელიანთა დანაშაულებები?

როგორ შეგვიძლია დავეხმაროთ სხვებს გამოამჟღავნონ "სიყვარული და კეთილი საქმენი"? რამდენად პასუხისმგებელნი ხართ საკუთარი დებისა და ძმების სულიერ ზრდაზე?

წაიკითხეთ ეფეს. 4:30. აქ პავლე გამოიყენებს ზმნას ბრძანებით კილოში და გვაფრთხილებს, არ დავგმოთ სულიწმიდა. რას ნიშნავს სულიწმიდის გმობა?

სულიწმიდა არის პიროვნება და არა უბრალოდ ღვთაებრივი ძალა. ზუსტად ამიტომ შეუძლია მას დანაღვლიანება. მაგრამ როგორ ვგმობთ სულიწმიდას? აუცილებლად უნდა გვახსოვდეს, რომ სულიწმიდის ერთ-ერთი ამოცანაა საკუთარ ცოდვაზე აგვიხილოს თვალები (იხ. იოან. 16:8). მას მივყავართ იესოსთან, რომელიც გვპატიობს ცოდვებს და კურთხევებს გვიგზავნის. ბოლოს და ბოლოს, ღვთის სულზე ნათქვამია, რომ იგი "წმიდაა". ეს ნიშნავს, რომ მას სძულს ცოდვა. მაგრამ მას უხარია, როცა ყველაფერში ვემორჩილებით ღმერთს  და ჩვენი აზრები და სიტყვები წმიდა და სპეტაკია. სხვა მხრივ, ეს ასევე ნიშნავს, რომ ის ნაღვლიანდება, როცა სათუთად ვექცევით ყველაფერს, რაც არ არის ჩვენი ღვთაებრივი მოწოდების ღირსი. ნებისმიერი ჩვენი ცოდვილი მიდრეკილება შევამციროთ ცოდვის შედეგი ანაღვლიანებს მას. სულიწმიდის შეურაცხყოფას უკიდურესად სერიოზული ხასიათი აქვს.

ეფეს. 4:30-ში პავლეს განცხადების კონტექსტი სულიწმიდის შეურაცხყოფის შესახებ დაკავშირებულია ადამიანთა ცხოვრების სტილთან ქრისტესთან მოქცევამდე და მას შემდეგ. რაკი ახალი ქმნილებები ვართ ქრისტეში, ერთმანეთის მიმართ უნდა ვიყოთ მომთმენნი, ვექცეოდეთ სიყვარულით და შევინარჩუნოთ სულის ერთიანობა სიმშვიდეში (იხ. ეფეს. 4:2,3). სულით განახლებულნი (იხ. ეფეს. 4:23) მივყვებით ქრისტეს, ჩვენს ახალ მეთაურს (იხ. ეფეს. 4:15) და ამიტომ არ უნდა მოვიქცეთ წარმართთა მსგავსად გონების ამაოებით (იხ. ეფეს. 4:17). ნაცვლად ამისა, ვცხოვრობთ ღმერთისთვის სასურველი ცხოვრებით (ეფეს. 4:24-31).

ყოველთვის, როცა ნებას ვრთავთ ნებისმიერ უარყოფით თვისებას, რომელიც ნახსენებია ამ მე-4 თავის მუხლებში, ფესვი გაიდგას ჩვენს გულებში და გამომჟღავნდეს ჩვენს სიტყვებსა და ქცევებში, სული დანაღვლიანებულია. სულიწმიდის გმობა ნიშნავს მისი წმიდა თანდასწრებისა და გარდამქმნელი ძალის უარყოფას, ძალისა, რომლის ნაცვლადაც უპირატესობას ვანიჭებთ ცოდვას.

სულიწმიდისთვის სულ ერთი არ არის ჩვენი ცხოვრების სტილი. წაიკითხეთ ეფეს. 4:25-31 და ჩამოთვალეთ კონკრეტული სახეები ზნეობრივი საქციელისა, რომლებიც სულიწმიდას გმობენ. რატომ არის სულიწმიდა დანაღვლიანებული ამ საქციელით?

ის ფაქტი, რომ სულიწმიდა შეიძლება დანაღვლიანდეს, გვამცნობს, რომ ღმერთი არ არის ჩვენ მიმართ და ჩვენი ქმედებების მიმართ გულგრილი. ჩვენი გადაწყვეტილებები და ჩვენი ცხოვრების სტილი განსაზღვრულ გავლენას ახდენს ღმერთზე.

წაიკითხეთ ეფეს. 4:25-5:2. რა განკარგულებებს შეიცავს ეს მუხლები ჩვენთვის? როგორ შეიცვლება ჩვენი ცხოვრება, თუკი დავემორჩილებით ამ ბრძანებებს?

სულიწმიდას ვახარებთ, როცა ჭეშმარიტებას ვამბობთ სიყვარულით; როცა ვბრაზობთ ცოდვაზე, მაგრამ არ ვცოდავთ ჩვენს რისხვაში; როცა ვშრომობთ საკუთარი ხელებით და შრომის შედეგს ვუყოფთ გაჭირვებულებს; როდესაც ვმოძღვრავთ ადამიანებს და კეთილ გავლენას ვახდენთ მათზე. სიამოვნებას ვანიჭებთ სულიწმიდას, როცა ადამიანებს ვუზიარებთ სიკეთეს, თანაგრძნობასა და მიტევების მზადყოფნას. 

თუკი საკუთარ თავებს ქრისტიანებს ვუწოდებთ, მაგრამ ისე ვცხოვრობთ, თითქოს ქრისტე არასოდეს არ მოვა და ჩვენი ცხოვრება არ არის მისი ხელმძღვანელობისა და სიყვარულის მფარველობაში, მაშინ სულიწმიდას შეურაცხვყოფთ. როცა ვაცხადებთ, რომ გვწამს ჭეშმარიტება, მაგრამ ჩვენი საქციელი ეწინააღმდეგება სიტყვებს, ვანაღვლიანებთ სულიწმიდას. მორალური ერთიანობის არარსებობაც ასევე ანაღვლიანებს სულიწმიდას. ჩვენი მისიონერული მსახურება არ უნდა იყოს მოწყვეტილი ჩვენს ეთიკურ საქციელს. თუკი ჩვენი ცხოვრება უკარნახებს სხვა ადამიანებს, რომ მართლაც ღვთის შვილები ვართ, ამით ღვთის გულს გავახარებთ.

წაიკითხეთ ეფეს. 4:3,4,15,16,32. რას გვამცნობს ეს მუხლები სულში კოლექტიური ცხოვრების შესახებ? როგორ მჟღავნდება სულით აღსავსე ცხოვრება მორწმუნეთა საზოგადოებაში?

აღსანიშნავია, რომ ეფესელთა მიმართ წერილის მე-4 თავში აღინიშნება საზოგადოებრივი ასპექტი. რამდენჯერმეა ნახსენები ერთიანობის იდეა. პავლე ზრუნავს იმაზე, რომ შევინარჩუნოთ სულის ერთიანობა, რადგან ვცხოვრობთ ღვთის ცხოვრებით ერთმანეთთან მჭიდრო ურთიერთქმედებაში (იხ. ეფეს. 4:32). ეკლესიაში ჩვენს უერთიერთობაში მოწოდებულნი ვართ შევინარჩუნოთ "სულის ერთობა მშვიდობის საკვრელით" (ეფეს. 4:3). ეს მნიშვნელოვანი პირობაა, თუკი არ გვსურს სულიწმიდის დანაღვლიანება. ჩვენს ურთიერთდამოკიდებულებას ერთმანეთის მიმართ ეკლესიაში, რომელიც სულიწმიდის ტაძარია (იხ. 1კორ. 3:16,17), სინამდვილეში, ღმერთისთვის დიდი მნიშვნელობა აქვს. ის, თუ როგორ ვექცევით ერთმანეთს ქრისტეს სხეულში, პირველხარისხოვანი მნიშვნელობა აქვს ღვთის სულისთვის.

კარგია, თუ ვიცით ჭეშმარიტება და სამი ანგელოზის ხარება (იხ. გამოცხ. 14:6-12), მაგრამ დაუსვით შეკითხვა საკუთარ თავს: "როგორ ვექცევი სხვა ადამიანებს, განსაკუთრებით მათ, ვინც ჩემზე დაბლა დგას სოციალურად ან სარგებელს ვერ მომიტანს, ვინც ვერაფერს შემომთავაზებს სანაცვლოდ?"
ოთხშაბათი                                                                                                                   15 მარტი
სულიწმიდის ჩაქრობა
წაიკითხეთ 1თეს. 5:19-21. როგორ შეიძლება ჩააქრო სულიწმიდა?

სახელზმნა "ჩაქრობა" წარმოქმნის ჩვენში ხანძრის ასოციაციას. ერთფუძიანი ბერძნული სიტყვა გვხვდება 1თეს. 5:19-სა და ეფეს. 6:16-ში. მოცემული ნაწყვეტები გვახსენებენ, რომ სულიწმიდა ჰგავს ცეცხლს, რომლის ჩაქრობაც შეგვიძლია. უნდა გვახსოვდეს, რომ სულიწმიდა ასრულებს ორ მნიშვნელოვან ფუნქციას: ცოდვაში გვამხელს და ძალას გვაძლევს მასზე გავიმარჯვოთ. ორივე ქმედება მჭიდრო კავშირშია განწმედასთან. 

ღვთის სიტყვის მეშვეობით სული გვაძლევს აუცილებელ ცოდნას წმიდა ცხოვრებისთვის, ხოლო თავისი მადლის წყალობით იგი საშუალებას გვაძლევს შევცვალოთ ჩვენი ცხოვრება ამ ცოდნის შესაბამისად. თუკი გვსურს თავი ავარიდოთ სულის ჩაქრობას, მაშინ არ უნდა უგულებელვყოთ წინასწარმეტყველებები (იხ. 1თეს. 5:20). პავლე მოძღვრავს თესალონიკელ მორწმუნეებს, ყური უგდონ წინასწარმეტყველურ დარიგებებს, მაგრამ ამავე დროს იყვნენ შორსმჭვრეტელნი (იხ. 1თეს. 5:21). თუმცა საკრებულოს ცხოვრებაში სულიწმიდის გავლენის მისაღებად გახსნილნი უნდა ვიყოთ და არ უნდა ჩავაქროთ მისი საქმე, ასევე გვჭირდება შორსმჭვრეტელობა, რადგან ცრუ სწავლებები და ცრუწინასწარმეტყველები გააგრძელებენ ეკლესიის აფორიაქებას. 

ყველა სული როდი არის კეთილი. ღვთივსულიერი სიტყვა სანთელია ჩვენი ფეხისთვის და სინათლეა ჩვენი გზებისთვის (იხ. ფს. 118:105). იგი ასევე ახალი წინასწარმეტყველების შემოწმების კრიტერიუმია. ბიბლიურ დროს სანთლის მაგივრობას უწევდათ ჩირაღდანი, რომელიც მგზავრებს გზას უნათებდა ღამით. ბიბლია გვასწავლის, რომ "სულითვე უნდა ვიაროთ" (გალ. 5:25). ეს შესაძლებელი ხდება, თუკი ღვთის სიტყვის შესაბამისად ვცხოვრობთ და ვემორჩილებით სულიწმიდის დარიგებებს, როცა იგი მიგვითითებს გზაზე, რომლითაც უნდა წავიდეთ.

ბევრი, ვინც ამტკიცებს, რომ სწამს ბიბლიისა, როგორც ღვთის სიტყვისა, ისე ინტერპრეტირებენ მას, რომ წმიდა წერილს უკარგავენ ავტორიტეტს და ცხოველმყოფელურ ძალას, რაც აუცილებელია ცხოვრების შესაცვლელად. გარდა ამისა, როცა უგულებელვყოფთ ღვთის სიტყვას, პატივს არ ვცემთ მას ან არ ვისწრაფვით გამოვიყენოთ მისი დარიგებები ცხოვრებაში, ამით ვაქრობთ ამ სანთელს, რომელიც მოგვეცა, რათა არ დავიკარგოთ გზაზე და წარმატებულნი ვიყოთ კეთილ საქმეში.

წაიკითხეთ 1თეს. 4:7,8. რას ნიშნავს მოწოდებული იყო "სიწმიდისკენ"? ცხოვრების რომელ სფეროში არ გვყოფნის წმიდა ერისთვის დამახასიათებელი ქმედება?

ხუთშაბათი                                                                                                                          16 მარტი
სულიწმიდის გმობა
წაიკითხეთ მარკ. 3:28,29. ლუკ. 12:10; მათ. 12:31,32. თუკი შეიძლება ყველა ცოდვისა და გმობის პატიება, მაშინ რისი პატიება არ შეიძლება?

ალბათ ქრისტიანებს შორის არც ერთ ცოდვას არ გამოუწვევია ასეთი გაურკვევლობა  და შფოთი, და არც ამდენი გაუგებრობა, რაც სულიწმიდის გმობას. ზოგიერთი ფიქრობს, რომ იესოს მხედველობაში აქვს განსაკუთრებით მძიმე კონკრეტული ცოდვები. აუცილებელია გვახსოვდეს, რომ ღმერთის თვალში ყველა ცოდვა სისაძაგლეა, თუმცა ზოგიერთ ცოდვას შეიძლება მეტად მძიმე შედეგი ჰქონდეს, ვიდრე სხვებს. მაგრამ რა ჰქონდა იესოს მხედველობაში, როცა ამბობდა ცოდვაზე, რომელიც არ ეპატიებათ?

სინამდვილეში, ამ მუხლებიდან არც ერთი არ ამტკიცებს, რომ ეს ცოდვა ვერ ეპატიება ადამიანს. მათში უბრალოდ ნათქვამია, რომ არ ეპატიებათ. მოდით გავიხსენოთ: სულიწმიდის საქმიანობა მდგომარეობს იმაში, რომ ცოდვილი მიიყვანოს თავისი ცოდვის გაცნობიერებამდე და აღძრას მასში სურვილი, მიიღოს იესო, ერთადერთი, ვინც პატიებს ცოდვებს. ამიტომ სულიწმიდის გმობა არის გაცნობიერებული და მტკიცე უარი იესოს გადამრჩენელ საქმიანობაზე. ასე ხდება, როცა ადამიანი ეწინააღმდეგება სულიწმიდის მოწმობას ქრისტეზე, მის ხსნასა და მადლს. 

იესო საუბრობს არა ადამიანზე, რომელიც წარმოთქვამს რამდენიმე ცილისმწამებლურ სიტყვას. სულიწმიდის გმობა ხდება მტკიცე ურწმუნოების პირობებში და იესოსთან ღია მტრული ურთიერთობების დროს. სულიწმიდის გმობა არ არის ერთჯერადი ეპიზოდი; ეს ცხოვრების უდრეკი სტილია. 

"ნაცვლად იმისა, რომ მიეღოთ მათთვის შემოთავაზებული მტკიცებულება და ქრისტეს ქმედებაში ეღიარებინათ ზეციური ნათელი, ისინი კვლავ რჩებოდნენ თავიანთ ბილწ აზრებსა და მტკიცებულებებზე, რომ ამ არაჩვეულებრივ საქმეს იგი ასრულდებდა ეშმაკის დახმარებით. ეს იყო სულიწმიდის წინააღმდეგ მიმართული ცოდვა" (ე. უაითი. Lომა Lინდა Mესსაგეს, პ. 156).

როცა ადამიანური გული მტკიცედ ეწინააღმდეგება ღმერთს და გაცნობიერებულად უარყოფს იესოს მიუძღვნას ის, რაც ისედაც ეკუთვნის მას, იგი ქვავდება და არ აღიარებს სულიწმიდის ჭეშმარიტ მოწმობას იესო ქრისტეს სახით ღვთაებრივი გადამრჩენი მსხვერპლის შესახებ. ასეთი ცოდვა პატიებას შეუძლებლად აქცევს არა იმიტომ, რომ ღმერთი უძლურია ან არ სურს პატიება, არამედ ადამიანს აღარ შეუძლია საკუთარი ცოდვის აღიარება. ამგვარად, იგი უარყოფს იესოს მეშვეობით პატიების მიღებას. რა თქმა უნდა, ასეთ დამოკიდებულებას საუკუნო შედეგები აქვს.

მიუხედავად საკუთარი აზრისა, როგორ დავრწმუნდეთ, რომ არ ვეწინააღმდეგებით ღმერთსა და სულიწმიდას? (იხ., მაგალითად, 1იოან. 5:3 და რომ. 8:14).

პარასკევი                                                                                                                     17 მარტი
შემდგომი გამოკვლევისათვის
თავად ის ფაქტი, რომ ადამიანები შეწუხებულნი არიან, ხომ არ ჩაიდინეს ისეთი ცოდვა, რომელიც არ ეპატიებათ, გვიჩვენებს, რომ ეს ჯერ კიდევ არ მომხდარა. ასეთი ცოდვა რომ ჩაედინათ, არც კი იდარდებდნენ ამაზე. მათი შფოთი მოწმობაა იმისა, რომ მზად არიან სულის ხელმძღვანელობისათვის. ყველაფერი, რაც ადამიანისთვისაა საჭირო, არის იესოს სიმართლის მიღება და იესოს დამსახურებებზე დაყრდნობით რწმენით და მორჩილებით წინ სიარული. თუკი შეიმოსებიან მხოლოდ ქრისტეს სიმართლეში, სიმართლეში თავად ღმერთისა, (იხ. რომ. 10:3), მოიპოვებენ მშვიდობას და დარწმუნებულობას, რაც ასე კატასტროფულად გვაკლია დღევანდელ დღეს.

სინამდვილეში, ღმერთს არ შეუძლია აპატიოს მხოლოდ იმ ადამიანს, რომელიც მედგრად უარყოფს მივიდეს იესოსთან და მიიღოს პატიება. "სულიწმიდის ცოდვა არ მდგომარეობს რაიმე დაუფიქრებელ სიტყვასა თუ საქციელში, არამედ როცა ურყევად, გაცნობიერებულად ეწინააღმდეგება ჭეშმარიტებასა და მის მტკიცებულებებს" (ელენ უაითის კომენტარები. მდა-ს ბიბლიური კომენტარები, ტ. 5, გვ. 1093). "არავინ უნდა განიხილოს სულიწმიდის წინააღმდეგ არსებული ცოდვა როგორც რაღაც საიდუმლო ან აღუწერელი. სულიწმიდის წინააღმდეგ მიმართული ცოდვა არის მონანიებაზე მტკიცე უარის გაცხადება" (იქვე, გვ. 1093).

კითხვები მსჯელობისათვის:

1.
თუკი თქვენთან მოვიდა ადამიანი, რომელსაც ეშინია, რომ ჩაიდინა მიუტევებელი ცოდვა, რას ეტყვით და რომელ ბიბლიურ მუხლებს მოუყვანთ, რათა დაეხმაროთ? რატომ არის რწმენით გადარჩენის გაგება ასეთი მნიშვნელოვანი ადამიანთა დახმარებისთვის, როცა იგი საკუთარ თავს მიიჩნევს უიმედოდ დაღუპულად?

2.
სულიწმიდას ვაქრობთ, როცა უარს ვაცხადებთ ვიმოქმედოთ ან ვილაპარაკოთ ისე, როგორც მან გვიბრძანა. სად გველოდება საშიშროება, ჩავაქროთ სულიწმიდის გავლენა? ჩვენი ცხოვრების რომელ ასპექტებში, თუკი ასეთები არის, ვეწინააღმდეგებით ღვთის ხელმძღვანელობას? როგორ ვისწავლოთ, სრულად მივუძღვნათ ჩვენი ცხოვრება მას?

3.
ხანდახან ღმერთი უშვებს ჩვენს ცხოვრებაში, მოხდეს აუხსნელი მოვლენები. ასე მოხდა, მაგალითად, იობის ცხოვრებაში. რატომ ასუსტებს სულიწმიდის მოქმედებას წყენის შეგრძნება? როგორ ვისწავლოთ ღვთის ნდობა და სრულად ვენდობოდეთ მას ყველაზე რთულ შემთხვევებშიც კი?

4.
ეკლესიის ზოგიერთი წევრი ხანდახან ტოვებს ქრისტეს სხეულს და საკუთარი ცხოვრებით ცხოვრობს, რადგან ეშინია, რომ ზოგიერთი წევრის უზნეო ზეგავლენის გამო "დაისვრება". რაში მდგომარეობს მოცემული იდეის დამღუპველობა და რატომ არ წარმოადგენს იგი მიბაძვის ბიბლიურ მოდელს?

გაკვეთილი 12                                                                                                      18 - 24 მარტი
სულიწმიდის საქმიანობა
გამოსაკვლევად შემოთავაზებული ბიბლიური მუხლები: იოან. 16:8-11; რომ. 5:10; ებრ. 4:15,16; 1პეტრ. 5:8,9; 1იოან. 5:12,13; ფს. 30:25.

სამახსოვრო მუხლი: "ხოლო სასოების ღმერთმა აგავსოთ ყოველგვარი სიხარულით და მშვიდობით რწმენაში, რათა სულიწმიდის ძალით იუხვოთ სასოებაში" (რომ. 15:13).

სულიწმიდისა და სულიერების თემების გამოკვლევის დასასრულს უნდა განვიხილოთ სულის საპასუხისმგებლო საქმიანობის კიდევ ერთი ასპექტი. 

როცა იესომ ამცნო თავის მოწაფეებს, რომ ბრუნდება მამასთან, დაპირდა მათ სულიწმიდის გამოგზავნას. "ხოლო ნუგეშისმცემელი კი, სულიწმიდა, რომელსაც ჩემი სახელით მოავლენს მამა, ყველაფერს გასწავლით და ყველაფერს გაგახსენებთ, რაც თქვენთვის მითქვამს" (იოან. 14:26).

იესოს სიტყვების მიხედვით, სულიწმიდა არის პარაკლეტო ანუ დამხმარე ან მანუგეშებელი ან მცველი, რომელიც ჩვენთვის შუამდგომლობს. იესომ ასევე მოგვითხრო იმ საქმიანობის შესახებ, რომელსაც შეასრულებს ეს მცველი: "ამხილებს სოფელს ცოდვის, სიმართლისა და განკითხვის გამო" (იოან. 16:8).

ამ კვარტლის ბოლო კვირის განმავლობაში უფრო დაწვრილებით განვიხილავთ სულიწმიდის ამ საქმიანობას. ასევე გავიგებთ, თუ როგორ არის დაკავშირებული ეს მსახურება მისი მსახურების სხვა ორ მნიშვნელოვან ასპექტთან: ჩვენს დარწმუნებულობასთან ხსნაში და დიდებულ იმედთან, რომელიც გვაქვს, როგორც იესო ქრისტეს მოწაფეებს. 

კვირადღე                                                                                                                     19 მარტი
ცოდვის განკითხვა
წაიკითხეთ იოან. 16:8,9. რა საპასუხისმგებლო საქმეს ასრულებს სულიწმიდა ჩვენთვის და რატომ არის ეს ასეთი მნიშვნელოვანი?

იესომ სულიწმიდას უწოდა პარაკლეტო. ეს ბევრის მთქმელი სიტყვაა, რომელიც გადმოსცემს დამხმარის, დამცველისა და მანუგეშებლის იდეას. სულიწმიდა გვამხელს არა როგორც ბრალმდებელი ან პროკურორი. იესოს იმისთვის არ გამოუგზავნია იგი, რომ განგვიკითხოს, არამედ უფრო იმისთვის, რომ დავინახოთ ჩვენი საჭიროება მადლში.  

მხოლოდ მანუგეშებელი შეიძლება აღვიქვათ როგორც დამხმარე. მეტად სამწუხაროა, რომ ბევრი ქრისტიანი, რომელთაც კეთილი განზრახვები აქვთ, ხშირად ცოდვილებს მიმართავენ, როგორც ბრალმდებელი, და არა, როგორც დამხმარე. თუკი სხვა ადამიანების ცხოვრებაში მხოლოდ ცოდვებს ვეძებთ, მაშინ ვაკეთებთ იმას, რისკენაც იესო არ მოგვიწოდებდა. ბოლოს და ბოლოს, ვინ ვართ, რომ სხვა ადამიანებს ცოდვაზე მივუთითებდეთ, როცა თავად შორს ვართ სრულყოფილებისაგან!

წაიკითხეთ რომ. 2:1 და მათ. 7:3. რა უწყება დევს მოცემულ მუხლებში?

ჩვენ მისი მოწმეები ვართ, და არა პროკურორები. მოწოდებულნი ვართ, ვიყოთ მისი გადამრჩენელი ძალის მოწმეები და არა სხვების განმკითხველნი მათი საქციელის გამო. როცა ვცდილობთ სხვები გავამტყუნოთ მათ საქციელში, ამით ვასრულებთ საქმეს, რომელიც ჩვენთვის არ დაუვალებიათ; ეს სულიწმიდის მოვალეობაა.

ჩვენ კი არა, მანუგეშებელი უნდა ამხელდეს წუთისოფელს და უხსნიდეს ცოდვის ჭეშმარიტ არსს (იხ. იოან. 16:8). ადამიანებს, რომლებმაც საკუთარი ცხოვრება არ მიუძღვნეს იესოს, ხშირად წარმოდგენა არა აქვთ, რა არის ცოდვა და რამდენად დამანგრეველი შედეგები შეიძლება ჰქონდეს მას.

იდეა იმაში კი არ მდგომარეობს, რომ სულიწმიდა ჩამოთვლის კონკრეტულ შეცდომებს. არამედ იმაში, რომ იგი გვამხილებს ძირითად ცოდვაში – რწმენის უქონლობაში იესო ქრისტეს მიმართ (იხ. იოან. 16:9). მთავარი უბედურება არის არა ჩვენი ზნეობრივი არასრულყოფილება, არამედ ჩვენი გაუცხოება ღმერთისგან და არმიღება იმისა, ვინც ღმერთმა ჩვენს გადასარჩენად გამოგზავნა.

ცოდვის უმთავრესი პრობლემა იმაში მდგომარეობს, რომ არ გვწამს იესო და ამით უარვყოფთ ერთადერთს, ვისაც შეუძლია ჩვენი დახსნა ცოდვისაგან და დანაშაულისაგან. ეს არის ცოდვა ეგოიზმისა, რომელიც ყურადღების ცენტრში საკუთარ თავს აყენებს და უარს ამბობს, ირწმუნოს ღვთის სიტყვა. მხოლოდ სულიწმიდას შეუძლია გაგვიხსნას, რომ ჩვენი უდიდესი საჭიროებაა მონანიება და დახსნა, რაც ქრისტეს სიკვდილის წყალობით გახდა შესაძლებელი.

ორშაბათი                                                                                                                     20 მარტი
საჭიროება სიმართლეში
იოან. 16:8-ში ნათქვამია, რომ სულიწმიდა ამხელს წუთისოფელს არა მხოლოდ ცოდვაში, არამედ სიმართლეშიც. სხვა სიტყვებით, წუთისოფელმა, რომელმაც არ იცის რა არის ცოდვა, არც ის იცის, თუ რა არის ჭეშმარიტი სიმართლე.

ადამიანები, რომლებიც არ მოქცეულან ქრისტესკენ, თვლიან, რომ საკმარისია გარეგნული მორალი. მათ სურვილი აქვთ, ჰქონდეთ არა ღვთის სიმართლე, არამედ - საკუთარი. ისინი ისწრაფვიან სიმართლისკენ, რომელიც მჟღავნდება გარეგნულ საქმეებში, როგორიცაა ღვთის რჯულის მორჩილება. მაგრამ რჯულის მორჩილება ვერასდროს გაგვამართლებს ღვთის წინაშე. 

ეს. 64:6-ში წინასწარმეტყველი თავისი დროის ადამიანთა დამსახურებებს აღწერს როგორც "წვირიან სამოსელს". ჩვენი საკუთარი სიმართლეც კი, რომელსაც რელიგიური მოტივაცია გააჩნია, სხვას არაფერს წარმოადგენს თუ არა უწმიდურებას.

იესოს სიმართლე კი ჩვენთვის საკმარისია. იგი პასუხობს ღვთის რჯულის ყველა მოთხოვნას. მას იღებს მამა ღმერთი. და ჩვენც შეგვიძლია მისი მიღება იესო ქრისტეს რწმენის მეშვეობით. 

წაიკითხეთ რომ. 5:10 და ებრ. 4:15,16. როგორ არის ჩვენი სიმართლე დაკავშირებული ქრისტეს ცოცხალ მსახურებასთან ზეციერი მამის თანდასწრების დროს?

სიმართლე, რომელსაც რჯული ითხოვს, მიღწეულ იქნა იესოს სრულყოფილი ცხოვრებით. იგი ჩვენთვის მოკვდა. თუმცა იესო უარყვეს მათ, ვინც აქ, დედამიწაზე, უარყო მისი სიკვდილი, მაგრამ ცაში მას დახვდა ზეციერი მამა. აღდგომის მეშვეობით მამა ღმერთმა თავისი კეთილგანწყობის ბეჭედი დაასვა სიცოცხლეს და იესოს დამხსნელ საქმიანობას. იესო ცოცხალია, რათა გვიშუამდგომლოს (იხ. ებრ. 4:15,16) და მან ჩაგვითვალა თავისი სიკვდილის დამსახურებები, რადგან არ გაგვაჩნია გადასარჩენად საჭირო სიმართლე.

ამგვარად, შეგვიძლია ვიცხოვროთ, რადგან ის ცხოვრობს ჩვენში. "მე ქრისტესთან ერთად ვარ ჯვარცმული. მე უკვე აღარ ვცოცხლობ, არამედ ქრისტე ცოცხლობს ჩემში. ახლა რომ ხორციელად ვცოცხლობ, რწმენით ვცოცხლობ ღვთის ძეში, რომელმაც შემიყვარა და თავი გადასცა ჩემთვის" (გალ. 2:19,20). როცა იესო ცხოვრობს ჩვენში, მაშინ ჩვენ ვცხოვრობთ სულისამებრ (იხ. რომ. 8:4) და ახალ სულიერ ცხოვრებას ვიღებთ სულიწმიდის ძალის წყალობით (შეად. გალ. 3:2-5; 5:16,18). 

იესოს მამასთან ამაღლება ამტკიცებს ჩვენ შორის მის თანდასწრებას სულის მეშვეობით. მისი მოწაფეები სულ უფრო და უფრო ემსგავსებიან ქრისტეს, რადგან სულიწმიდის ძალით არიან დაჯილდოებულნი.

გქონიათ თუ არა საშუალება დარწმუნებულიყავით საკუთარი ძალებით სიმართლის მოპოვების ამაოებაში? რას გვეუბნება ეს იმის შესახებ, რომ ჩვენ გვჭირდება ქრისტეს სიმართლე?

სამშაბათი                                                                                                                    21 მარტი
მხილება სამსჯავროს შესახებ
წაიკითხეთ იოან. 16:8,11. რომელ სამსჯავროს გულისხმობს იესო? რატომ არის სამსჯავროს უწყება კეთილი?

უკანასკნელი მხილება, რომელიც სულიწმიდის საქმიანობის ნაწილია, არის მხილება სამსჯავროს შესახებ. ჩვენი ქადაგებების უმრავლესობა ამ ნაწყვეტთან დაკავშირებით არასწორი მიმართულებით ჟღერს.  ხშირად საუბარი ცოდვისა და სიმართლის შესახებ ბევრ ქრისტიანს აღძრავს გააფრთხილონ სამსჯავროს შესახებ ისინი, ვინც უარყოფენ ქრისტეს. ამით ისინი ცდილობენ, გააფრთხილონ ცოდვილები მომავალი სამჯავროს შესახებ, რომელიც მათ ელით.

და თუმცა ეს სამსჯავრო მართლაც უნდა მოხდეს, მაგრამ ამაზე არ საუბრობს იესო იოან. 16:11-ში. აქ გამოყენებული ბრუნვა მიგვითითებს, რომ ღმერთს მხედველობაში არ აქვს მომავალი სამსჯავრო, როგორც იოან. 12:48-ში. სამსჯავროს ასპექტი, რომელსაც იესო ეყრდნობა, ეს კეთილი უწყებაა, რომ სატანა უკვე განკითხულია გოლგოთაზე. ეშმაკს, ჭეშმარიტების უდიდეს მტერს, სულ ცოტა დროღა დარჩა. სამსჯავრო იქნება, მაგრამ ამ მუხლში მთავარი ყურადღება გამახვილებულია იმ აზრზე, რომ წუთისოფლის მთავარი უკვე განკითხულია (იხ. იოან. 12:31).

წაიკითხეთ 1პეტრ. 5:8, 9. როგორ აღწერს პეტრე სატანას? როგორ შეგვიძლია წინ აღვუდგეთ მას?

ეშმაკმა იცის, რომ მცირე დრო დარჩა და გოლგოთაზე მან სასიკვდილო ჭრილობა მიიღო, მაგრამ ჯერ კიდევ ცოცხალია. და განრისხებულს სურს, იმდენი ადამიანი შთანთქას, რამდენსაც შეძლებს; თუმცა უკვე დამარცხებული მტერია. იესომ გაიმარჯვა. იესოს სისხლი გვათავისუფლებს.

მეორე მსოფლიო ომის დროს, როდესაც საბჭოთა ჯარმა უკუაქცია ფაშისტები თავისი ტერიტორიიდან, ხოლო საფრანგეთში 1944 წლის 6 ივნისს გაიხსნა მეორე ფრონტი, ნათელი გახდა, რომ ჰიტლერი დამარცხდა. თუმცა ნორმანდიაში საბჭოთა ჯარის ჩამოსხმასა და ევროპაში გამარჯვების დღეს შორის (1945 წლის 8 მაისი) არსებული თერთმეტი თვე იყო ყველაზე სისხლიანი. მსგავსად ამისა, სატანამ იცის, რომ გოლგოთაზე დამარცხდა. თუმცა მედგრად იბრძვის და ცდილობს დაღუპოს იმდენი ადამიანი, რამდენსაც შეძლებს. ამ რთულ დროს მოწოდებულნი ვართ, ვიფხიზლოთ და ჩვენი საზრუნავი იესოს მივანდოთ, რადგან ის ზრუნავს ჩვენზე (იხ. 1პეტრ. 5:7, 8).

რატომ არის სამსჯავროს უწყება კეთილი? ვინ არის ჩვენი თავდები სამსჯავროზე? როგორ შეგვიძლია ვიქადაგოთ სამსჯავროს შესახებ ისე, რომ ჩავსახოთ იმედი და არა - შიში?

ოთხშაბათი                                                                                                                   22 მარტი
გადარჩენა სარწმუნოა
წაიკითხეთ 1იოან. 5:12,13; რომ. 8:15-17; 2კორ. 5:5. რატომ შეგვიძლია ვიყოთ დარწმუნებულნი საუკუნო სიცოცხლეში, როცა ქრისტეს ვიღებთ პირად მხსნელად? რას ემყარება ეს დარწმუნებულობა?

სულიწმიდას ცოდვილები მიჰყავს იესოსთან. ჩვენ მაგივრად იესოს სიკვდილმა შეგვარიგა ღმერთთან. იესოს პატიება გვათავისუფლებს, რათა ვიცხოვროთ ახალი ცხოვრებით, როგორც ღვთის შვილებმა. ახლა უკვე აღარ ვართ უფლის მტრები (იხ. რომ. 5:10). ვცხოვრობთ სულისამებრ (იხ. რომ. 8:4) და ვფიქრობთ სულიერზე (იხ. რომ. 8:5). თუკი არ გვექნება ქრისტეს სული, მაშინ ვერ ვიქნებით მისი შვილები (იხ. რომ. 8:9). მაგრამ ახლა გვაქვს სულიწმიდის შინაგანი მოწმობა და იგი ჩვენში ცხოვრობს. იგი გვიმოწმებს, რომ ვეკუთვნით იესოს, ვართ ღვთის მემკვიდრენი და "ქრისტეს თანამემკვიდრენი" (რომ. 8:17). იგივე ძლევამოსილი ძალა, რომელმაც იესო მკვდრეთით აღადგინა, ახლა მოქმედებს ჩვენში და წარსულში სულიერად მკვდრებს ახლა აღგვადგენს (იხ. რომ. 8:10). უფრო მეტიც, იგი ჩვენს გულებში ბეჭდავს დარწმუნებულობას, რომ მართლაც ღმერთს ვეკუთვნით. როცა გავიგეთ და ვიწამეთ ჩვენი ხსნის სახარება, მას შემდეგ ჩავიბეჭდეთ იესოში სულიწმიდის მეშვეობით, რომელიც საწინდარია ჩვენი სამკვიდროსთვის (იხ. ეფეს. 1:!3,14). თითოეულ მორწმუნეს შეუძლია ჰქონდეს ეს დარწმუნებულობა (იხ. 1იოან. 5:12,13).

წაიკითხეთ ეფეს. 1:13,14. რას ნიშნავს იყო სულით ჩაბეჭდილი?

ადამიანები, რომლებიც იღებენ ქრისტეს, ხელახლა იშვებიან "სულისგან" (იოან. 3:3,5). სულიწმიდა ამ ფაქტს აღბეჭდავს ჩვენს გულში ისე, რომ შეგვიძლია ვიყოთ დარწმუნებულნი გადარჩენაში და გამოვცადოთ სიხარული, რომელიც მოდის გაცნობიერების შემდეგ, რომ ღვთის შვილები ვართ. სულიწმიდა ქრისტესიანებად მიგვიჩნევს. "ხოლო ვისაც ქრისტეს სული არა აქვს, ის მისი არ არის" (რომ. 8:9). ახლა ვხვდებით, რომ ღმერთი ჩვენი მოსიყვარულე მამაა, ჩვენ კი მისი ძვირფასი შვილები ვართ. სულიწმიდა საუკუნო სიცოცხლისა და უკვდავების საწინდარია, ეს კი მოგვეცემა იესოს მეორედ მოსვლის დროს (იხ. 1კორ. 15:51-54). ეს ჭეშმარიტი რწმენის დამახასიათებელი ნიშანია. რთული წარმოსადგენია სურათი, რომ ქრისტიანები ქადაგებენ დამარწმუნებლად, მაგრამ არ აქვთ ეს გარანტიები. "ისაუბრეთ გამბედაობის, რწმენისა და იმედის შესახებ და იქნებით სინათლე უფალში. იფიქრეთ კარებზე, რომელიც ქრისტემ გაგიხსნათ და რომელსაც ვერც ერთი ადამიანი ვერ მიგიხურავთ. ღმერთი კარს უხურავს ნებისმიერ ბოროტებას, თუკი მისცემთ ამის შანსს. როცა მტერი მოდის როგორც მდინარე, უფლის სული თქვენ მაგივრად წევს დროშას და მის წინააღმდეგ იბრძვის" (ე. უაითი. რევიუ ენდ ჰერალდ, 16 აპრილი 1889 წ.).

ხუთშაბათი                                                                                                                   23 მარტი
სულიწმიდა და იმედი
წაიკითხეთ რომ. 5:4,5; 15:13 და 1კორ. 13:13. როგორ არის ერთმანეთთან დაკავშირებული სიყვარული და იმედი? რა იარაღებს იყენებს სულიწმიდა, როცა გვანიჭებს სიყვარულსა და იმედს?

სულიწმიდა ღვთის სიყვარულს ღვრის ჩვენს გულებში. იგი ღმერთთან გვაერთიანებს და ისე აკეთებს, რომ ღვთის სიყვარული ჩვენში მკვიდრობდეს. ღვთის მტკიცე და უცვლელი სიყვარული ჩვენი იმედის მიზეზიცაა და საფუძველიც. სიყვარულის გარეშე ვერ იქნებოდა იმედი. მხოლოდ სიყვარული ბადებს იმედს. რაკი ღვთის სიყვარული ერწყმის მის ერთგულებას, გვაქვს არაჩვეულებრივი იმედი, რომ იგი კვლავ მოვა და თან წაგვიყვანს სახლში.

წაიკითხეთ ფს. 30:25. როგორ მოქმედებს იმედი ჩვენზე?

იმედი ფრთებს გვასხამს, ახალ ძალებს გვძენს, საშუალებას გვაძლევს ვიმღეროთ და ვიხაროთ. იმედს უდიდესი მნიშვნელობა აქვს ცხოვრებისათვის. რისთვის ვიცხოვროთ, თუკი არ გვაქვს იმედი?

თუმცა იმედის ქონა სულ არ ნიშნავს იყო ოპტიმისტი. ოპტიმისტი უბრალოდ ელის გაუმჯობესებას ამინდში, ეკონომიკაში, სწავლაში, მატერიალურ კეთილდღეობაში და ა. შ. იმედი არ წარმოადგენს ბრმა ოპტიმიზმს. იგი ემყარება ღვთის ერთგულებას და აღთქმებს, რომლებიც წარსულში მოგვეცა. იმედი ელის, რომ ღმერთი აღასრულებს იმას, რასაც დაგვპირდა, რადგან ერთგული და ჭეშმარიტია. ღმერთმა დაამტკიცა, რომ მისი ნდობა შეიძლება. მისი უცვლელობა და ჭეშმარიტება ჩვენი იმედის საფუძველში დევს.

ეჭვგარეშეა, რომ იმედის საფუძველს წარმოადგენს იესოს ჯვარზე სიკვდილი. როცა ჯვარს ვუყურებთ, შეგვიძლია დავინახოთ ღვთის სიყვარულის ყველაზე ძლიერი მოწმობა. ქრისტემ, რომელიც ჯვარზე კვდებოდა, მოგვცა, როგორც ჩვენ, ასევე მთელ სამყაროს, უდიდესი გამოცხადება იმისა, თუ როგორია ღმერთი. ამგვარად, ჩვენ, უსასრულო კოსმოსში არსებულ დაცემულ და მომაკვდავ არსებებს, შეგვიძლია მოვიპოვოთ იმედი, რომელიც ჩვენში კი არ არის ან ჩვენს მიღწევებში, არამედ ღმერთში, რომელმაც თავი ჯვარზე გამოგვიცხადა.

როგორ ემყარება მეორედ მოსვლის იმედი ღვთის ერთგულ აღთქმებს? რა ზეგავლენას ახდენს ეს იმედი ჩვენს ცხოვრებაზე? როგორ უნდა ვიცხოვროთ, რომ ჩვენი ცხოვრება ასახავდეს იმედს და არა სასოწარკვეთილებას?

პარასკევი                                                                                                                     24 მარტი
შემდგომი გამოკვლევისათვის
წაიკითხეთ ელენ უაითის გამონათქვამები წიგნიდან "მიიღებთ ძალას" ოქტომბრის განყოფილებაში "მზადმყოფნი სულის მისაღებად".

სულიწმიდის საქმიანობის შესწავლის დასასრულს შეგვიძლია დავასკვნათ, რომ სულიწმიდა ჰარმონიულად მუშაობს მამა ღმერთთან და ძე ღმერთთან ერთად ჩვენი გადარჩენისთვის. სულიწმიდა გვაღვიძებს სულიერი სიკვდილისგან. მას მივყავართ ჩვენი ცოდვილი არსების გაცნობიერებამდე და თვალს გვიხელს იმაზე, რომ მარტონი თავისთავად მკვდრები ვართ. იგი აღძრავს ჩვენში სწრაფვას ცვლილებებისკენ და მივყავართ იესო ქრისტესთან, რომელსაც ერთადერთს შეუძლია დააკმაყოფილოს ჩვენი ღრმა მოთხოვნილებები. უფალი გვაძლევს დარწმუნებულობას ჩვენს ხსნაში, რადგან ყოველთვის მიგვითითებს იესოზე და იმაზე, თუ რა გააკეთა ჩვენთვის. იგი გვარწმუნებს, რომ დავემსგავსოთ იესოს. ღმერთი გვერდში გვიდგას ჩვენს რწმენაში. საშუალებას გვაძლევს აღვასრულოთ ღვთის ნება და ეფექტურად მივიღოთ მონაწილეობა მსახურებაში. მისი შთაგონებით დაწერილი ღვთის სიტყვა ჩვენს ქრისტიანულ ცხოვრებასა და რწმენაში გზამკვლევი და დამრიგებელი ხდება. სად ვიქნებოდით სულიწმიდის გარეშე? რას გავაკეთებდით სულიწმიდის გარეშე? უბედურნი და დაღუპულნი ვიქნებოდით და ვერაფერს გავაკეთებდით ისეთს, რაც ღმერთს მიაგებდა დიდებასა და პატივს. ქება იესოს იმისთვის, რომ დაგვპირდა და გამოგვიგზავნა სულიწმიდა. "სულიწმიდა იყო ყველაზე დიდი ძღვენი, რომელიც მას [იესოს] შეეძლო გამოეთხოვა მამისგან თავისი ერის განდიდებისთვის" (ე. უაითი. მიიღებთ ძალას, გვ. 13).

კითხვები მსჯელობისათვის:

1.
დაფიქრდით, რა არის ცოდვა და რა არის სიმართლე. რატომ არის, რომ ჩვენ, ქრისტიანებს, რომლებსაც გვწამს ბიბლია, როგორც ღვთის სიტყვა, განსხვავებულად გვესმის ცოდვა და სიმართლე, ვიდრე ურწმუნო ადამიანებს? რაში მდგომარეობს ეს განსხვავება? რით განსხვავდება ცოდვისა და სიმართლის შესახებ ბიბლიური სწავლება სხვა სწავლებებისაგან?

2.
თქვენი ჯგუფის წევრებს გაუზიარეთ საკუთარი აზრი იმასთან დაკავშირებით, თუ სულიწმიდის საქმიანობის რომელი ასპექტია ყველაზე ფასეული თქვენთვის. როგორ იმოქმედა მან თქვენს ცხოვრებაზე?

3.
იმსჯელეთ ჯგუფში იმედზე, რომელიც გვაქვს იესოში. რა მიზეზები აქვს ამ იმედს? რომ მოგთხოვონ "თქვენი იმედის გამო ახსნა-განმარტება" (1პეტრ. 3:15), რას უპასუხებდით და რატომ? რა დამაჯერებელი არგუმენტების მოყვანა შეგიძლიათ?

4.
რა არის დარწმუნებულობა ხსნაში? გაქვთ თუ არა თქვენ იგი? რას უნდა ემყარებოდეს იგი? და რით განსხვავდება დარწმუნებულობა ვარაუდისგან?

